
Көкейкесті көзқарас

Әлия НИЕТАЛИНА,
Башар  Сүлейменов атындағы

орта мектептің мұғалімі.
Ақтөбе облысы,
Шалқар ауданы,
Бегімбет ауылы.

ОҚУШЫЛАРДЫҢ ТАНЫМДЫҚ, 
ШЫҒАРМАШЫЛЫҚ 

ҚАБІЛЕТТЕРІН ДАМЫТУ

Қазіргі білім берудің басты мақсаты – шығармашыл 
тұлға қалыптастыру. Егеменді еліміздің ең басты мұраты 
өркениетті елдер қатарына көтерілу болса, ал өркениетке 
жетуде жан-жақты дамыған, рухани бай тұлғаның 
алатын орны ерекше. Осы орайда оқушының танымдық, 
шығармашылық қабілетін дамыту – мектеп мұғалімдерінің 
алдында тұрған жауапты міндеттердің бірі. 

Оқушының шығармашылық қабілетін ашу, оны алға қарай 
дамыту үшін жоспарлы істің мақсаты мен міндетін айқындап 
алу қажет. Мақсат – оқушылардың іскерлігі мен дағдыларын 
қалыптастыра отырып шығармашылық жұмысқа баулу, ой-
өрісінің дамуына мүмкіндік тудыру. Міндет – оқушылардың 
шығармашылық қабілетін дамыту, жан-жақты дамуына 
көңіл бөлу, ғылыми-зерттеу дағдыларын қалыптастыру. Алға 
қойған мақсат пен міндетті орындау үшін оқушы жастардың 
шығармашылық әлеуетін жан-жақты өсіруге, дамытуға ден 
қою қажет. 

Шығармашылық дегеніміз – оқушының белсенділігі 
мен дербес іс-әрекетінің ең жоғарғы түрі. Бұл мәселені 
шешуде шығармашылық тапсырмалардың орны ерекше. 
Шығармашылық бағыттағы тапсырмалар оқушының білім 
деңгейін – оқушылық деңгейден шығармашылық деңгейге 
көтеруге жол ашады. Оқушының шығармашылық қабілетін 
дамыту жолдарын үш кезең арқылы жүзеге асыруға болады. 

Бірінші кезең – жаңаны, тың нәрсені дамыту,  түпкі 
идеяны табуға ұмтылу. Бұл кезеңде әдеби-шығармашылық 
тапсырмалар беріліп, төмендегідей талаптар бойынша 
жұмыс жүргізіледі: шығарманы бөлімдерге бөліп, тақы-
рыбын жазып келу; кейіпкер тобын ажыратып, олардың 
арасындағы шиеленісті түсіндіру; шығарма мазмұнына сай 
қанатты сөздерді ойлап жазу; әңгіменің белгілі бір бөлімінің 
көркемдік ерекшелігіне талдау жүргізу.

Екінші кезең – қиял, ұшқыр ой қалыптастыру. Бұл кезең 
– оқиға құрудың, образ жасаудың мүмкіндігі бар кезең. 
Мұнда оқушыға ертегі, әңгіме, мақалдарды жалғастырып 
жазу және аяқтау тапсырылады. Оқушы қиялға ерік беріп, 
оқиғаны дамыта отырып шығармашылық жұмыс істейді. Өз 
бетінше іздену – шығармашылық қабілетті ашудың көзі. Бұл 
бағытта төмендегідей жұмыстар арқылы оқушының таным 
көкжиегін арттыра түсеміз.

1. Логикалық ойын дамытатын тапсырмалар (сөзжұм-
бақ, ребус шешу, жұмбақ, мақал-мәтел, қанатты сөздер 
құрастыру).

2. Берілген тапсырманы түрлендіру бағытындағы 
жұмыс түрлері (Мәтінді өңдеу, берілген мәтіннен диалог 
құрастыру, мәтін бойынша шешендік сөз құрастыру).

3. Өз ойынан еркін тақырып құрастыруға берілген 
жұмыс түрлері (Өлең, ертегі, әңгіме, шығарма жазу).

Оқушылардың шығармашылық қабілетін дамыту үшін 
басым міндетті оқушының өз қолына беріп отырған дұрыс. 
Бұл орайда сыныпты топқа бөліп, тақырыпқа сәйкес өлең 
құрастыру, қанатты сөз ойлап табу, шағын мөлтек сыр жазу 
тапсырылады («Туған жерге қарыздармыз», «Менің Отаным 
– Қазақстан», «Қыздарға әсемдік жарасады»).

Үшінші кезең – тапқырлық пен шеберлікке шыңдалу 
кезеңі. Бұл кезеңде оқушы белгілі бір шығармаға өзіндік 
көзқарас білдіріп, пікір (рецензия) жазады, мәтінге әдеби-
теориялық толық талдау жүргізеді, кіші ғылыми жұмыстар-
ды қорғайды, әңгіме жазады. Осы үш кезеңнен өткен оқушы 
нағыз шығармашыл тұлға болып дараланады.

Сабақ үдерісінде баланың ізденушілік-зерттеушілік 
әрекетін ұйымдастыруды басты назарда ұстау керек. Бала 
өзінің бұған дейінгі білетін білігінің жаңа мәселені шешуге 
жеткіліксіз екенін сезінетіндей жағдайға тірелуі керек. Сонда 
ғана ол білуге ықыластанады, әрекеттенеді. Сабақ үдерісінде 
мұғалім ұйымдастырушы,  бағыттаушы адам рөлінде 
болуы тиіс. Әр оқушыға өз ойын, пікірін айтуға мүмкіндік 
беріледі, жауаптар тыңдалады. Оқушы өз тұжырымын 
дәлелдеуге талпыныс жасайды. Әдіскер-ғалым Қ.Тасболатов 
«Проблемалық ситуация тудыру – оқушыларға сұрақ қойып, 
оны шешу ғана емес, мұндағы сұрақ әдетте қойылып жүрген 
сұрақтардан мүлдем өзгеше. Ол сұрақ оқушыға бейтаныс, 
өздігінен ізденіп, өзінше қорытынды жасай білетіндей сұрақ 
болуға тиіс» дейді. Бұл орайда оқушыға танымдық сұрақтар 
қоюдың маңызы зор.

Қазақ тілі мен әдебиет пәні бойынша оқушылардың 
танымдық, шығармашылық қабілетін дамыту бағытындағы 
жұмыс жүйелері:

Оқушылардың дүниетанымын кеңейту, шығармашылық  
жұмысқа баулу, ізденушілік әрекеттерін жетілдіруде 
сыныптан тыс жұмыстарды жүргізудің маңызы зор. 
Үйірме, факультатив сабақтарын, таңдау курстарын, пәндік 
кештерді, КВН, конференция, дәстүрлі емес сабақ түрлері, 
дебат ұйымдастыру шығармашыл тұлғалардың ашылуына 
көп септігін тигізеді. Олар өздіктерінен ғылыми-бұқаралық 
әдебиеттер, әдістемелік жұрналдармен жұмысқа жаттығады, 
зерттеушілік іскерліктері мен машықтары шыңдалады. 

Пәндік бағыт бойынша оқыту, үйрету әдістері арқылы 
оқушылар бойында мынадай дағды-әрекеттер қалыптасады: 
өз бетінше шығармашылық ізденіс жұмыстарын 
жүргізеді; зерттеу тәсілі арқылы көркем шығармаға 
идеялық-көркемдік баға беретін дәрежеге жетеді; түрлі 
сайыстарға қатысу белсенділігі артады; пәндік теориялық 
білігі молаяды; ойын әдеби тілде көркемдеп жеткізе алады; 
көркем шығармаға әдеби-теориялық кешенді талдауды 
меңгереді; сөйлем талдаудың кешенді жолдарын игереді; 
барлық іс-әрекетте шығармашылық бағыт ұстанады; 
ақпараттармен өз бетінше жұмыс атқара алады.

 

Пәндік бағыт бойынша 
шығармашылық қабілетті дамыту. 
Қазақ тілі мен әдебиет пәні – өмір 

танудың ерекше құралы. 

Көркемсөз 
оқу, жыр 

мүшәйрасы 
байқауы 

Шеберлік 
сыныбы                          

Озық 
технологияға 
негізделген 

шығармашы-
лық сабақтар 

Апталықтар, 
кештер 

ұйымдастыру 

Кітапхана-
мен 

байланыс 

Оқырмандар 
конференция-
сына қатысу 

Рефераттық 
және ғылыми 
жоба қорғау 

Көркем 
шығарма-

ларды 
талдау 

Танымдық 
шараларға 

қатысу 

Шығарма-
шылық 
жазба 

жұмыстарын 
орындау 

Пәндік 
олимпиада 
жүлдегер-

лерін 
даярлау 

Бибігүл САТАЕВА,
Сапар Байжанов атындағы 
№162 мектеп-гимназияның 

мұғалімі.
Алматы қаласы.

ТІЛ ТАҒДЫРЫ – ЕЛ ТАҒДЫРЫ
Қазіргі қазақ тілі... Кезінде «көшпелілер мәдениетін» 

жасаған, отты қару пайда болғанға дейін мыңдаған жылдық 
адамзат тарихында ең қаһарлы күш болған бабалар тілінің 
жалғасы. 

Сәбидің гуілін, ананың әлдиін, ағаштың сыбдырын, 
бұлақтың сылдырын, алыста жүрсең – туған елге деген 
сағынышыңды, жақында болсаң – сүйінішіңді жеткізген 
«толғауы тоқсан қызыл тіл» сөйлеймін десе, не дер еді?..

«Бір сөз үшін семіріп, бір сөз үшін арыған» қазақ «Өнердің 
ең алды – сөз өнері» деп санаған. ХХ ғасырдың басында 
Қазақ елінің рухани көсемі болған Ахмет Байтұрсынұлы 
өзінің «Әдебиет танытқыш» деген еңбегінде өнер атаулыны 
беске бөліп, олардың әрқайсысына ғылыми анықтама берген. 
Олар: 1) сәулет өнері; 2) сымбат өнері; 3) кескін өнері; 4) 
әуез өнері; 5) сөз өнері. Қазақ тіл білімінің және әдебиет 
теориясының негізін қалаған ұлы ғалым сөз өнеріне ерекше 

Бүгінгі мектеп партасындағы жас жеткіншектің зияткерлік 
қуаты – мемлекеттің баға жетпес байлығы. Сондықтан бала 
бойындағы қабілетті анықтай отырып қамқорлыққа алу, оны 
дамыту – баршамызға ортақ іс.  

тоқталып былай деген: «Қазақтың «Өнер алды – қызыл тіл» 
деген мақалы бар. Мұны қазақ мал баққан, сөз күйттеген 
халық болып, сөз қадірін білгендіктен айтқан. Алдыңғы 
өнердің бәрінің де қызметін шамаларынша сөз өнері атқара 
алады. Қандай сәулетті сарай болсын, қандай сымбатты я 
кескінді сүгіреттер болсын, қандай әдемі ән-күй болсын – 
сөзбен сөйлеп, сүгіреттеп көрсетуге, танытуға болады. Бұл 
өзге өнердің қолынан келмейді». 

Қазақта «Сын  түзелмей, мін түзелмейді» деген ұлағатты 
сөз бар. Тілімізді қанша мақтап, бөркімізді аспанға 
лақтырғанмен, қазіргі қоғамдағы қазақ тілінің мүшкіл халі 
оған жанашыр адамның қабырғасына батпай қоймайды. 
Мынау жаһанданудың алапат заманында «Қазақ тілі өлмейді» 
деп еш әрекетсіз ұрандау – барып тұрған жауапсыздық. 
«Ауруын жасырған өледі» дегендей, бізде қазақ болып 
туса да, қазақтарды жек көретін, оның тілін менсінбейтін 
нигилистердің жаңа буыны өсіп, жетіліп келе жатқаны 
ешкімге таңсық емес. Оларға тойтарыс беру, туған тіліне 
сүйіспеншілігін ояту тек мектеп мұғалімінің парызы ма? 
Олардың көретіні – теледидар, оқитыны – баспасөз болса, 
оларда қызмет етушілер өз жұмыстарының пайымын неге 
түсінбейді? Мысалы, теледидардан сөйлеген адамдардың 
сөзін естігенде қарадай қарының ашады. Олар ойын жеткізе 
алмай, шолтитып, құйрық-жалын күзеп айтатын тілді қазақ 
тілі деп айтуға ауызың бармайды. «Қоянның өзін көр де, 
қалжасынан түңіл» дегендей, теледидарға қарап отырып-ақ  
Қазақстандағы қазақ тіліне баға беруге болады. Жүгіртпе 
жолдағы қазақша жазулардағы өріп жүрген қателерді 
көргенде бетіңнен отың шығады.

Ата-бабаларымыздан том-том кітап қалмаса да, соны 
толтырар ұшан-теңіз жыр-толғаулар қалған. Бәрін ауызша, 

бәрін сөз құдіретімен жеткізген. «Түн ұйықтамай, күндіз 
демалмай» жанкешті өмір сүрген бабаларымыз ұрпаққа 
сабақ болар тарих тағылымын осылай жеткізіп отырған.

Туған тілдің тағдырын неге біздер көкпарға саламыз? 
Қазақ тілінің мәртебесін көтеру үшін бір шаралар жасау 
қажеттілігі туа қалса, қоғам неге бөрінің артындай 
шуылдайды? Шуылдап жүргендер кім? Шуылдататындар 
кім? Өз елінде, өз жерінде додаға түсетіндей қазақ тілі неден 
қор болды? Тілі жоғалған халықтың рухы жоғалады. Рухсыз 
халық – басқаның добы. Қайда тепсе, солай ұшар. Секеңдеп 
жүргені үнемі футболдың көк алаңы бола қоймас. Күндердің 
күнінде пышақтың қырындай тасқа ұрылса, не болады?..

«Жаман айтпай, жақсы жоқ» дегендей, «Алтын Күннен 
бағасыз бір белгі боп» қалған құдіретті тіліміздің бағасын 
түсірмейікші. Тіл тағдыры – ел тағдыры. Тілге құрмет 
баршамызға ортақ емес пе? Бүгінгі балаларымыздың, ертеңгі 
немерелеріміздің болашағына алаңдамайтын ата-ана бар ма? 
Ендеше, олардың санасына «Тірліктің тілсіз мәні не?» деген 
өмірлік қағиданы отбасы, ошақ қасынан құйып өсірейікші... 
Белгілі ақын Серік Қалиұлының мына өлең жолдары әр 
қазақтың жүрегін тербесінші: 

... Менің тілім – Абай менен Мұхтар тіл, 
Ғалам сырын, заман мұңын ұққан тіл.
Даналардың көзіндей ол кешегі,
Әр сөзінде кие менен құт бар тіл!
 Менің тілім – Мұқағали, Қасым тіл,
 Жарқылдаған найзағайдай жасын тіл!
 Момышұлы, Смаханұлы сияқты
 Кер заманға имей өткен басын бір!..  

Бисенкүл ДІЛДАБЕКОВА,
Қызылорда қаласындағы

№39 «Қызылөзек» орта мектебінің мұғалімі.

КӨРНЕКІЛІК – ТӘРБИЕ ҚҰРАЛЫ
Ұлттық құндылықтарды  сақтап, оларды дәріптеуге үйрету 

арқылы қазіргі жас бүлдіршіндерге халықтық асыл қасиеттерді 
сіңіру – кезек күттірмейтін іс. Шәкірт бойына халқымыздың 
сан ғасырлар бойы жасалып келген сарқылмас асыл мұрасын 
ұғындыруды әр сабақ сайын, сыныптан тыс шаралар кезінде 
де үздіксіз жүзеге асыру керек. Өзім қазақ тілі мен әдебиет 
пәнін балаға халықтық тәрбие берудің таптырмас құралы деп 
айта аламын, себебі қазақ тілі мен әдебиеті халқымыздың асыл 
қазынасының өзі емес пе?

Сабақтарыма көрнекілікті үнемі халықтық дәстүрге, ойынға 
негіздеп жасаймын. Қайталу сабақтарында «Бәйге», «Ақсүйек» 
ойындары арқылы жарыс сабақ өткізсем, ал жаңа тақырыпқа 
байланысты басқа да ойын түрлерін ойлап шығардым. Мәселен, 
Абайдың «Жазғытұрым» өлеңін өткен кезде сабақты бекіту 
мақсатында жайлау, күздеу, қыстау туралы, қазақ халқының көшіп-
қонып жүргенін, көшсе көлігі түйе екендігін айттым. Сонан соң 
«Қазір мына ауылды көшіруге көмектесейік, жайлауға көшу үшін 
түйе қомдаймыз» деп тақтаға шөгіп жатқан түйенің бейнесін ілдім. 
Алдын ала дайындап алып келген «қом», оған тиейтін сандық, 
кебеже, бесік, домбыра, т.б. заттардың суреттерін үстел үстіне 
тастадым.

Енді рет-ретімен түйедегі қомға орналастыру керек. Ол үшін 
тапсырмаларды орындаймыз. Бұл жұмыс арқылы оқушылар 
халқымыз төрт-түлікті неліктен қадірлейтінін, оның пайдасын, 
қом деген не, ол не үшін керек болғанын, халқымыз көшіп-
қонып жүргенде де қазақтың қара домбырасын қастерлеп әр үйде 
ұстағандығын, еңбекқорлығын, т.б. біліп есте сақтайды.

Қазақ  тілі сабағында тақырыпты бекіту үшін тиімді деп 
есептейтін «Текемет салу», «Ат ерттеу» жұмыстарын жүргіземін. 

«Ат ерттеуде» тақтаға үлкен етіп ат суретін ілемін, оны ерттеуге 
қажетті жабдықтарын (тоқым, ер, жүген, үзеңгі, т.б.) әкелемін. 
Оқушы әр заттың артындағы тиісті тапсырмаларын орындап қана 
қоймайды, атты ерттеуді, оның реттерін үйренеді. Тапсырмаларда 
аттың ер-тоқымының жасалу жолдары, әр әбзелдің атқаратын 
қызметі, аттың пайдасы, т.б. туралы мазмұнда беріледі.

«Текемет салу» жұмысында үлкен етіп салынған әженің суреті, 
алдында – салына бастаған текемет, әженің қолында – бояулы 
жүн. Ендігі біздің жұмысымыз – текемет салуды аяқтау. Ол үшін 
алдын ала текеметтің шет оюларын, шаршы оюларын дайындап 
әкеліп қойдым, артындағы тапсырмаларын орындауға келген 
оқушы алдымен қай оюды салу керектігін біліп, оюларды ретімен 
алуы керек. Бұл арқылы оқушылар әсемдікке, шеберлікке, ұлттық 
өнерімізді қадірлеуге үйренеді. «Ал, балалар, мына әже жалғыз 
өзі текеметін бітіре алмай отыр екен, көмектесейік» дегеннен-ақ 
үлкенге сый-құрмет, өздерінен көмек керек екенін естеріне тағы 
бір салып өтеді. Тапсырмаға текемет неден жасалатыны, оның 
пайдасы, оған салынатын ою түрлері туралы сөйлемдер беріліп, 
тақырыпқа сай талдау жасалады.

«Ақсүйек» – менің көп ойнайтын ойыным. Тақтада жұлдыздар 
жымыңдаған жаздың мақпалдай айлы түнінің суреті. Өзіміз – осы 
түнді басымыздан өткерушіміз. «Ақсүйек» ойынына жиналдық 
деп сезінеміз. Сынып оқушылары екі топқа бөлінеді, екі топ 
тақтадағы сөзжұмбақты шешуден жарысады. Әр топқа бөлек 
сөзжұмбақ беріледі, сөзжұмбақты дұрыс шешкенде ортадағы 
ерекше жолақтан «Ақсүйек» деген сөз шығады. Қай топ тез шешсе, 
сол топ ақсүйекті тапқан болады.

Сабақ үстінде пайдаланылатын ұлттық үрдіске негізделген осы 
сияқты тәрбиелі нәрселерді көптеп  айтуға болады. Меніңше, әр 
мұғалім сабақта мұндай көрнекіліктерді қиялдарымен түсіндіре 
жасап, сабақта тиімді пайдаланса, шәкірт бойына ұлттық сана, 
рух қалыптастыруда кішкене болса да үлес қосары анық. Бабалар 
ұлағатын бойына сіңірген, білімді де парасатты, өз ұлтының тірегі 
болар Қазақстан азаматтарын тәрбиелейтіні даусыз.

Қазақ тілі: озық тәжірибе, ортақ әдіс                                               
Ұлжан ЖОРАБЕКОВА,

Қызылорда қаласындағы
№112 орта мектептің

мұғалімі.

ТАБУ
(5-сынып)

Сабақтың мақсаты: білімділік – жаңа сабақты 
меңгерту, өткен материалдармен байланыстыра 
оқушының білімдерін бекіту, тиянақтау; дамытушылық – 
дүниетанымын, ой-өрісін кеңейту, сөйлеу тілін жетілдіру, 
сөйлеу мәдениетін қалыптастыру, шығармашылыққа баулу, 
пәнге қызығушылығын арттыру; тәрбиелік – оқушыларды 
адамгершілік асыл қасиеттерге, үлкенді сыйлауға, өз елінің 
дәстүрін, әдет-ғұрып, салт-санасын білуге, оған  құрметпен 
қарауға тәрбиелеу.

Типі: жаңа білімді меңгеру. Түрі: ертегі сабақ («Ер  
Төстік» ертегісі желісі бойынша). Әдісі: сұрақ-жауап, 
семантикалық картамен жұмыс, сергіту сәті, түсіндіру, 
мақал-мәтел айту жарысы, жаттығу, талдау, шығармашылық 
жұмыс, деңгейлік тапсырмалар. Пәнаралық байланыс: 
әдебиет, этнопедагогика. Көрнекілігі: интерактивті тақта 
(слайдтар). 

Сабақтың барысы.
Ұйымдастыру.
Сабақтың мақсаты мен міндетін айту.
- Балалар, біз әдебиеттен «Ер Төстік» ертегісін біліп 

өстік. Біз бүгінгі сабағымызда «Ер Төстік» ертегісінің басқа 
нұсқасымен танысамыз. Төстіктің Кенжекейді келін етіп 
түсіру ертегісіне куә боламыз әрі қазақ халқының ғажайып 
салт-дәстүрлерімен де жақын білісе отырамыз. Ол үшін 

Төстіктің алдында бірнеше тапсырмалар бар екен, біз сол 
тапсырмаларды орындау арқылы Төстікке көмектесейік.

 «Сиқырлы қақпа». Төстік келе жатса алдынан алты 
қақпа кездесіпті. Әр қақпада алты түрлі тапсырма бар екен, 
соларға жауап беріп көрейік. 

 
  1-қақпа                      2-қақпа                    3-қақпа

  4-қақпа                      5-қақпа                     6-қақпа
2. «Мыстанның өрмегі». Ертегілерде үнемі өзінің 

жауыздығымен көрінетін Мыстан кемпір бұл жолы да 
Төстіктің алдына өрмек тоқып қойыпты. Сол өрмекті шешіп 
көрейік.   

Аямай жанын дос ерер,
Жолдастықты ақтаса.
Алдыңа айдап кім келер,
Ерінбей жүріп бақпаса? (Абай).  
Синоним сөздерді табу.
                                                                        

Кейде қайғы, кейде шат,
Кейде тұнық, кейде лас.

 Лексика 
дегеніміз не? 
Лексика нені 

зерттейді? 

 Тура мағы-
налы сөздер 
дегеніміз не? 

Мысал келтір. 

 Сөздің ауыс-
палы мағынасы 

дегеніміз не? 
Мысал келтір. 

 Көп  
мағыналы 

сөздер 
дегеніміз не? 

 Омоним, 
синоним, 
антоним 

дегеніміз не? 
Мысал келтір. 

 Синоним 
болудың 

шарттары 
қандай? 

Кейде қорқақ, кейде өжет,
Кейде тірі, кейде өлед.    (Ілияс Жансүгірұлы). 
Антоним сөздерді табу.

Балықтың білмейтін жайын
Шортанды көрсетті Сайын.
- Ал мынау кім жейтін жайын?
Қане, кім жауапқа дайын?   (Мұзафар Әлімбаев).  
Омоним сөздерді табу.
3. «Ерназардың тапсырмасы». Төстікке әкесі де бірне-

ше тапсырмалар берген екен, соларды пысықтайық (Үй 
тапсырмасын пысықтау, жаттығуларды тексеру).

Сөздерді мағыналарына қарай ажырату

Сөз
 тіркестері

Тура 
мағыналы 

сөздер

Ауыспалы 
мағыналы 

сөздер

Көп 
мағыналы 

сөздер
терең ой
жеңіл жүк
жұмыстың аяғы, 
көшенің аяғы
терезенің көзі, 
бұлақтың көзі
4. Сергіту сәті: «Жұлдыздарға жету». Төстік ауылдың 

шетіне келіп демалып отырып аспанға қарайды. Аспанда 
жұлдыздар жымыңдап жарқырап тұр екен. Төстік «Шіркін, 
мына жұлдыздардың біреуін алсам ғой» деп армандайды. 
Қане, балалар, біз де армандап көрейік. Қолымызды жоғары 
созайық, аспандағы жұлдызды алайық! Жұлдыздарға жету 
жолында аянбайық, жұлдыздарың әрқашан жарқырап 
тұрсын!

Төстік алдында тұрған барлық кедергілерден аман-
есен өтіп, берілген тапсырмаларды  орындап, Кенжекейге 
қосылады, сөйтіп олардың жаңа өмірі басталады. Ендеше 
біздің де жаңа сабағымыз осы жерден басталады.

Жаңа сабақ (Оқулықтың 45-бетіндегі теориялық мәлімет 
ұғындырылды).

Сөйтіп Ерназардың шаңырағында ұлан-асыр той 
басталды.

Өткен сабақтармен байланыс.
5. «Тойбастар» - қазақ халқының ертеден келе жатқан 

дәстүрі. Әр той дағдылы «тойбастар» жырымен басталады. 
Тойды әдеттегідей өлеңмен бастағаны үшін толымды 
сыйлық беріледі. «Тойбастарды» елге белгілі ақындар мен 
әншілер бастаған. 

Әдетім той бастайтын әуел баста, 
Сұлу сөз жарасады қарындасқа. 
Шабытым көкірегіме жел берген соң 
Бұл тойды кім бастайды менен  басқа? (Ауыспалы 

мағынадағы сөзді табу).
6. «Айтыс» – бұл да қазақтың өте ерте замандардан бері 

келе жатқан дәстүрі мен өнері. Қазақтың тойы ол замандарда 
айтыссыз өтпейтін болған  (Қыз бен жігіт айтысы).

Жаңа сабақты бекіту тапсырмалары:
7. «Жасау» – қазақтың ертеден келе жатқан ғұрпы. Жас 

келіннің артынан ата-анасы киім-кешек, дүниесін сандыққа 
салып берген. Байлар еңселі киіз үй де жіберетін болған.

(Кенжекейдің артынан келген жасауды біз де ашып 
көрелік, берілген тапсырмаларды орындайық).
 

Оқулықпен жұмыс                                                  
101-жаттығу                         

Ауызша орындау, бір 
сөзге дыбыстық талдау 

 

Тақтамен жұмыс     
Ауылдың шетіне жасын 

түсті.                                                 
Сөйлем мүшесіне 

талдау 

8. “Сырласу сәті”. Дәптермен жұмыс (Шығармашылық 
тапсырма).

Табу сөздерді қатыстырып мәтін құрау. Тақырыбы: 
“Асыл жеңешем...” 

9. “Арқан керу” – қазақтың  салттарының бірі. Құда 
келгенде оның алдынан арқан керіп, әйелдер кәдесін алады. 

(Ерназардың да алдынан арқан керген екен, соның 
«кәдесін» берейік. Тыйым сөздердің мағынасын ашу).

Қорытынды. 
10. «Шашу» – қуаныш айғағы ретінде жасалатын өте 

сұлу да салтанатты дәстүр. Келін түскенде, зор қуанышты 
күндерде әйелдер құрт, кәмпит, күміс теңгеден шашу шашқан. 
Тойға жиналғандар шашуды теріп алып ырым қылған. 
(Төстік пен Кенжекейдің де алдынан шашу шашылды, біз де 
шашудан құр қалмайық. Оқушыларға кәмпиттерден шашу 
шашылады да, кәмпиттің ішіне қағаздарға  оралған сұрақтар 
беріледі.)

1. Табу дегеніміз не?
2. Қыздарға байланысты қандай табу сөздерді білесіңдер?
3. Табиғаттың қатал құбылыстарына байланысты қандай 

табу сөздерді білесіңдер?
Үйге  тапсырма: табу сөздерге байланысты мысалдар 

жазып келу; «Халқым қандай десең, салтымнан сұрап біл» 
деген тақырыпта ойтолғау.

 

Тақтамен жұмыс                      
Жеңгелері Ер Төстікті 

«Шырақ» деп атайтын.     
«Шырақ» сөзіне лексикалық 

талдау  

Жанар НАСАМБАЕВА, 
Әліби Жангелдин атындағы 

орта мектептің мұғалімі.
Ақтөбе облысы,
Шалқар ауданы.

МЕКЕМЕГЕ ҚАТЫСТЫ                 
ІС-ҚАҒАЗДАР

(10-сынып)

Сабақтың мақсаты: іс-қағаздардың түрлері мен тілдік 
құрылымдық ерекшеліктерін меңгерту.

Міндеттері: білімділігі – іс-қағаздардың өзіне тән 
стильдік, лексикалық  ерекшеліктері, қолдану аясы, атқаратын 
қызметі жөнінде толық мәлімет беру, кеңсе қағаздарын 
қазақ тілінде жүргізудің тарихын сөз ету; тәрбиелігі – 
оқушыларды сыйластыққа, бір-бірінің пікірін тыңдауға 
тәрбиелеу, іс жүргізу терминдері мен ресми іс-қағаздары 
стилін меңгеру арқылы білікті маман болуға ықпал ету, 
кәсіпке бейімдеу; дамытушылығы – оқушылардың іскерлік 
дағдысын қалыптастыру, ой-өрісін дамыту, ізденімпаздыққа 
баулу, танымдық қабілетін жетілдіру.

Типі: жаңа ұғымды қалыптастыру. Түрі: ізденіс. Оқыту 
әдісі: проблемалы мазмұндау, репродуктивтік, зерттеу. 
Пәнаралық байланыс: орыс тілі, әдебиет, заң.

Сабақтың барысы.
І. Ұйымдастыру: оқушылармен амандасу; кезекші 

мәліметі.
ІІ. Үй тапсырмасы.
Хат және оның түрлері, хат жазу.
Үй тапсырмасын қорытындылау.
• Хат қандай мақсатта жазылады?

• Оның  түрлерін ата.
• Әдеби хатқа қандай мысал келтіре аласың?
• Ұсыныс хат пен сұраныс хаттың айырмашылығы 

неде?
Актуалдау. Іс-қағаздар стилінің түрлері нешеге бөлінеді? 
Оқушылар қажетті сөздерді топтастырады: өмірбаян, 

хабарландыру, арыз, түсініктеме, бұйрық, анықтама,  
күнделік,  жеделхат, мәжілісхат, т.б.

ІІІ. Жаңа сабақ.
Терминдер Балама аударма Көп мағына

Виза – Мекен-жай – Бюллетень – сайлау парағы
Дубликат – Төлқұжат – Бюллетень – денсаулық парағы
Ксерокопия – Хаттама – 

Түбіртек –
Сауалнама –

• Сендер мемлекеттік мекемедегі  іс-қағаздарын жазып 
көрдіңдер ме?

• Іс-қағаздарды толтыруда қандай қиындықтар туды?
Іс-қағаздарын қазақ тілінде жүргізу мәселесі алғаш рет 

1923 жылы 22 қарашада қаралған еді. 1930 жылы Қазақстан 
автономиялы Кеңес республикасы құрамына қосылған соң 
да ана тілінде жүргізілді. 

Іс-қағаздардың үлгілерін оқушыларға таратып беру 
арқылы хабарландыру, жарнама, анықтама, хаттама 
ережелерін шығару. 

Оқушылардан күтілетін жауап
Іс-қағаз 
атауы

Мазмұны 

Жарнама Нәтижелі жұмыстың басқаларға үлгі болар жақтарын 
ашып көрсету.

Хабарлан-
дыру

Белгілі бір шараның болатындығын хабарлау, уақыты, 
орны, болатын шара, ұйымдастырушысы көрсетіледі.

Анықтама Белгілі бір фактіні дәлелдейтін іс-қағаз, мекеме 
басшысы растап қол қояды, мөр басады, анықтама 
беру жұрналына тіркеледі, қай ұйымға берілгені 
туралы мәлімет, жарамдылық мерзімі туралы мәлімет 
көрсетіледі.

Хаттама Қысқа түрде жазылады нөмірленеді, екі бөлімнен 
тұрады (кіріспе, негізгі), жиналыс барысымен, 
қабылданған шешімімен таныстырады.

1-тапсырма. Мектепте қазақ тілі мен әдебиеті 
апталығының жүруіне байланысты 

20 қаңтар күні сағат жергілікті уақытпен 15:00-де «Тіл 
білгірі» сайысы өтеді. 

                                  Қазақ тілі мен әдебиеті  бірлестігі.
2-тапсырма. Бәріңе, бәріңе, бәріңе!
Әліби Жангелдин атындағы орта мектеп бүгінгі таңда 

«Зиялылар мектебі» деп танылып отыр. Бұл – оқушылардың 
шығармашылығын дамыту, қажетті жағдайда айырықша 
шешім қабылдай алатын жеке тұлғаны даярлау, оқыту-
дың жаңа технологияларын пайдалану барысындағы мұға-
лімдердің кәсіби шеберлігіне берілген баға. Мектептің 
жақсы жаңалықтарын Әліби Жангелдин мектебінің жеке 
сайтынан оқи аласыздар.

3-тапсырма: Осы анықтама азамат ______________ 
көшесіндегі ______  үйдің    _________ пәтерінде тұраты-
нын растайды. 

Анықтама ___________________ үшін берілді. №  ___ 
______  ТПУ үй басқарушысы _________________________
__________________       _____________

       (аты-жөні)                       (қолы)
20___ жыл «_____» ____________________
        Азамат ___________________________
       19.. жылы туған. Орда облысы,
       Сарыарқа ауданы __________ кеңшарында тұрады. 
       Шаруашылық кітабы №_____ , бет №_____ .
       Оның отбасы құрамында төмендегідей адамдар бар:
№ Аты-жөні, тегі Жақындығы Туған жылы

Анықтама _________________берілді.
Ауылдық әкім:__________________________
Орынбасары:  _________________________
4-тапсырма. Хаттама үлгісі беріледі. 
IV. Сабақты дамыту.

• Жарнаманың басқа қандай түрлерін білесіңдер? 
• Хабарландырудың маңыздылығы неде?
Менде мынадай хабарландыру бар.
1. Бүгін, 19 қаңтар күні, 10-Б сыныбында «Жыл адамын»  

тағайындауға байланысты сайлау өтеді. Сайлауға түгел 
қатысайық!          Өтетін орны: математика кабинеті.

2. Кандидаттармен таныстыру. Сыныптағы жетістігі 
көп оқушылар туралы мәлімет беру. Бұл не деп аталады? 
(жарнама, үгіт-насихат парағы)

3. Оқушылардың осы сыныпта оқитындығын растау 
қажет. Ол қандай іс-қағаз арқылы жүзеге асады? (анықтама)

4. Сайлауды өткізу.
• Сайлау парағы бюллетень деп аталады. 
• Бюллетень сөзі тағы қандай жағдайларда қолданылады?
• «Бюллетень» сөзіне фонетикалық талдау.

Қайсысы жарнама?
Қайсысы афиша-хабарландыру?

                       

             (жарнама)                  (хабарландыру)
5. Сайлауды қорытындылау, хаттама жазу.
V. Сабақты бекіту. Сыныптағы «Жыл адамын» анықтап, 

арнайы медаль табыстау. Ортаға шақырып, сөз беру. 
• Мекемеге қатысты қандай іс-қағаздарды атауға 

болады?
• Іс-қағаздар стилі ерекшелігін ата.

VІ. Сабақты қорыту. Мекемедегі  іс-қағаздарды кім 
жүргізеді? (кәсіби бағдар беру) 

         Ел басшысы                            Хатшы
(Портрет бойынша сөйлеу)
Үйге тапсырма. Мектептің жарқын істеріне жарнама 

жаса. Бір-біріңе мектепте атқаратын істерің жайлы анықтама 
беріңдер.

Панар СЕЙДАЛЫҚЫЗЫ,
Есік гуманитарлық-экономикалық 

колледж оқытушысы.
Алматы облысы.

ЕЛІКТЕУ СӨЗГЕ ЖАТТЫҒУ 
ЖҰМЫСТАРЫ

Сабақтың мақсаты: еліктеу сөздер түрінің (дыбыстық 
және бейнелеуіш) сөйлемдегі қызметін таныстыру; 
сөйлемдегі қолданысын, эмоциялық әсерін ұғындыру; 
ойлау, іздену, табу, қиялдау, елестету, ой қорыту, өз ойларын 
дәлелдей білу дағдыларын шыңдау.

Сабақтың барысы.
1. Ұйымдастыру.

- Сен өмірде кімге еліктейсің? (Анама, әкеме, ұстазыма 
немесе атақты адамдарға).

Табиғаттағы әр қилы дыбыстарға байланысты туған 
сөздер қалай деп аталыпты?

(Ережесін шығару, мысал келтіру)
Еліктеу сөздің ерекшеліктері қандай?
1. Еліктеу сөзге септік, көптік, тәуелдік жалғау жалғанады, 

олардың бастапқы түбірі өзгермейді.
2. Оларға сөз тудыратын жұрнақтар жалғанып, тұлғасын 

өзгертіп, жаңа сөздер жасалады (қарқ-қарқыл, тырс-тырсыл).
3. Сөйлемде негізінен етістікпен тіркесіп баяндауыш 

болады. Туынды зат есімге айналғанда бастауыш болады 
(Тарсыл естілді. Сылдыр білінбеді.). 

Кейде толықтауыш болады (Мен бір тырсыл естідім).
4. Ойды көркемдеп, әсерлеп жеткізудің құралы.
Еліктеу сөздер көркем әдебиетте, ауызекі сөйлеу тілінде 

көп қолданылады. 
Бойы бұлғаң,  Сөзі жылмаң
Кімді көрсем мен сонан.
Бетті бастым, қатты састым,
Тұра қаштым жалма-жан.       Абай.
Әндерді тыңдаймыз. табамыз.
1. Басасың аяғыңды ырғаң-ырғаң.
2. Күлдір-күлдір кісінетіп, Күреңді мінер ме екенбіз?
3. Қарға қарқ етті, Ірімшік жерге салп етті.
4. Секең-секең, ей, лақ,    Жүрмін саған кейіп-ақ.
Секірмесең болмай ма,    Секірмеші бір уақ.
5. Ботақаны нардың,      Жарға неге бардың?

 Еліктеу сөздер 

Дыбыстық  Бейнелеуіш  

Тілерсегің дірілдеп     Секіре алмай қалдың.
Көру диктанты.
Есте сақтап жаз бала, Шағын диктант аз ғана.
Шырпы шырт етті,   Ұшқын жылт етті,
Жалын жарқ етті,      Бір үй жалп етті.
Ойлан, қой, бала,      Отпен ойнама.
Қайтті?
Ит                                                 Тамшы
Мылтық          етті.                      Бала                    етті.
                                                      Сағат 
Көбелек
Келсап                етті.
Кемпір
«Шолпы» өлеңін еске түсірейік, мәнерлеп сөйлейік (Қай 

әдісті қолданамыз?)
Сылдыр, сылдыр, сылдыр,
Қанымды қайнатты құрғыр.
Әдейі іргеден жүреді
Сұлу қыз санадан солғыр.
Сылдыр, сылдыр, сылдыр,
Сыбырға ұласты сылдыр.
Әңгіме құрау. Жазғы түн. Ымыртта далаға шықтым.
___ еткен иттер үні, ___ бақалар, ___ шегірткелер, ___ 

масалар ___ етіп, күйіс қайырған сиырлар, аракідік ___ 
ұшқан жапалақтар, киіз үйде ___ ұйықтаған адамдар дыбысы 
бәрі-бәрі құлағыма келеді.

Тіл ұстарту. Әр қатарға тақырып ұсыну. «Таңертеңгі 
көрініс», «Студенттер үзілісі», «Ашық сабақта», «Буфетте», 
«Автобуста».

Үй тапсырмасы. Ақын-жазушылар шығармаларынан, 
халық әндерінен еліктеу сөзге байланысты 7 мысал жазып 
келу. Оны сөйлем мүшесіне, сөз табына талдау. Еліктеу 
сөздің түрін ажырату.

Қазақ әдебиеті: озық тәжірибе, ортақ әдіс

Гүлнара БАЙДҮЙСЕНОВА,
                                                                     Қызылорда облысының

Жаңақорған ауданындағы
№86 орта мектептің 

мұғалімі.

«ЖАНТАЛАС» РОМАНЫНДАҒЫ 
АБЫЛАЙ ХАН ОБРАЗЫ

(11-сынып)

 Сабақ мақсаты: білімділік – «Жанталас» романының 
идеялық мәні мен құндылығын аша отырып, Абылай хан 
бейнесінің сомдалуына назар аударту; дамытушылық – 
тәуелсіздік идеясына суарылған тарихи шығарманы оқыту 
арқылы оқушылардың ой еркіндігін дамыту; тәрбиелік – 
ата-баба күрес жолын қастерлей білуге үйрету  арқылы қазақ 
патриотизмін қалыптастыруға тәрбиелеу.

Түрі: ұжымдық талдау сабағы. Әдіс-тәсілі: талдау, 
жинақтау, бағалау. Көрнекілігі: тарихи тұлғалар портреттері, 
иллюстрациялық суреттер, слайд. 

Сабақ барысы.
Ілияс Есенберлиннің «Алмас қылыш» романы («Көшпен-

ділер» трилогиясы) бойынша үйге берілген тапсырмаларды 
деңгейлік жүйе бойынша пысықтау. 

1-деңгей.  1. «Алмас қылыш» романының тақырыбы мен 
идеясы, жанры. 2. Романның «Алмас қылыш» аталуының 
рәміздік мәні. Романдағы басты тарихи кейіпкерлер тағдыры 
(Ақжол би, Қотан жырау, Асан қайғы, Жәнібек, Керей, 
Әбілқайыр хан).

2-деңгей. 1. «Қазақтың көшпелі рулары «Алмас қылыш» 
деп бағалаған Жәнібек сұлтанның портреттік тұлғасын 
романнан оқыту. 2. XV ғасырдағы көшпелі өзбектер ханы – 

Әбілқайыр мен Жәнібек сұлтанның халық  жайлы ұстаным 
пікірлері.

(Қазақ хандығының негізін құрушылар Жәнібек пен 
Керейдің суреттері слайд арқылы көрсетіледі, өмірі жайлы 
тарихи деректер беріледі).

3-деңгей. 1. Жыраулар айтысы арқылы көрінген  Қазтуған 
жырау мен Қотан жыраудың  өнердегі тартысының мазмұны. 
2. Жыраулар айтысына төрелік еткен Асан қайғы бабамыздың 
өнердегі өз миссиясы жайлы ой толғау.

(Слайд арқылы тарихи қайраткерлер жайлы деректер, 
суреттері көрсетіледі). 

4-деңгей. «Алмас қылышта» көтерілген халықтық асқақ 
рух (эссе) 

(Шығармашылықпен айналысатын оқушылар өз 
эсселерін ұсынды).

Жаңа сабақ. 
Мұғалімнің кіріспе сөзі: - «Көшпенділердің» ең алғаш-

қы жазылған бөлімі трилогияның үшінші кітабы «Қаһар» 
екені, одан кейін «Алмас қылыш» дүниеге келгені белгілі. 
Ең соңында жазылып, қиындықпен басылып шыққан 
«Жанталас» – «Алмас қылыш» пен «Қаһардың» арасын 
жалғастыратын трилогияның екінші кітабы.

«Жанталас» романы үш бөлімнен тұрады. Бірінші бөлімі 
қазақ жеріне жоңғар елінен жан түршігерлік апат қалай 
басталғандығын, қазақ жұртының Сауран қаласын шет 
жаулардан қалай қорғағандығын (Бұқар жырау әңгімесі 
бойынша) суреттейді. Екінші бөлімінде XVIII ғасырдағы 
Кіші жүз ханы Әбілқайыр елдің тыныштығын сақтауды 
қамтамасыз ету мақсатында әрі өзінің хандық билігін 
нығайту ойыменен Ресей патшалығының қол астына кіруі 
суреттеледі. Үшінші бөлімінде Абылайдың және оның 
батырларының Жоңғар мен Қоқан билеушілерінен қазақ 
жерін азат ету жолындағы даңқты күрестері, Абылайдың 
дербес қазақ хандығын бүтін тәуелсіз ұстауға бағытталған 

істері суреттелген.
Мәтінмен жұмыс. Романға қысқаша шолулар.                         
 1-тапсырма. Роман неге «Жанталас» аталған?
- Қазақ елі бұл кезде көкпарға тартуға дайындалған сер-

ке тәрізді еді.
Жан-жағынан анталаған қай жауының тақымында 

кетеді?
Мұндай жанталаста халық алдыңғы шепке ең алдыменен 

өзінің тәжірибесін, ақыл-парасатын, табандылығын салуға 
тиісті.

2-тапсырма.  Абылай қаталдығы – қазақ елі үшін 
мағыналы қаталдық. Бұл жайлы романда не айтылған?

- Кезегі келгенде жауға да шабамыз. Ал Ораз құлды мен 
өлтіргенімді қайдан білдіңіз?

- Көзің  айтып тұр.
- Ендеше, ешкімге тіс жарушы болмаңыз.
- Неге?
- Түбі Ұлы жүздің ханы мен боламын, Бұқар аға. Бүгіннен 

бастап мен енді Әбілмансұр емеспін! – деді жас түйеші.
- Кімсің сонда?
- Абылаймын!
- Абылай? Қанішер Абылай сенің атаң еді ғой! Қазақ елі 

бұл аттан қорқатын....
- Менен де қорықсын!
Бұқар жырау тағы күрсінді!
3-тапсырма. Абылай ханның рухани демеушісі – Бұқар 

жырау. Жырау өнегесі романда қалай суреттелген?
... Абылай ел билеу ісінде Есім хан тәсіліне көңілін 

көбірек аударатын. Тікелей оның жолын ұстамағанмен, кей 
әдістерін өз ісінде  қолданып отыратын.

4-тапсырма. Романда «Ел намысы – ер намысы» деген 
елдік мәселе қалай бейнеленген?

Аяушылықты білмейтін  Абылай:
- Жоғалтқаның көп болса да үкімің адал екен. Халық 

намысы ер құнынан да артық,- деді. 
- Қайғың тек өзіңдікі.
- Иә, Абылай сұлтан, сіз әділетін айтып тұрсыз,– деді 

Баян күрсініп,– бірақ менің жүрегімде жазылмас жара 
қалды ғой.

5-тапсырма. Романда хан абыройы қалай асқақтата 
суреттелген?

Сонда Қаз дауысты Қазыбек:
- Уа, Абылай, үш жүзің үш аққан өзен еді, солардың 

табысқан жеріндегі сен бір бәйтерек едің. Бәйтеректі 
дауыл ұрмас па, бұтағы оның сынбас па? Бұның не, бір 
балам  өлді деп жатып алғаның?

6-тапсырма. «Абылай хан шайқас алдында» 
А.Дүзелханов. (Картина  слайд арқылы көрсетіледі). 

Үшінші қолды (негізгі қолды) Абылайдың өзі басқарды. 
Бұл сап Шиелі, Жаңақорған бойларымен кесіп, Түркістанның 
өзіне күнбатыс бүйірінен  тимек болды. Бұнда қазақтың 
аты шулы батырларынан Баян, Сырымбет, Жанұзақ, 
Малайсары, Жәпек, сәл кейінірек келіп қосылған Қабанбай 
болды.

***
Абылай өз шатырына келгеннен кейін бағанағы қалмақ 

зеңбіректеріне жападан-жалғыз қарсы шауып, бүгінгі 
жеңіске жол салған қызды іздетті. Бұл Қабанбай батыр мен 
қазақтың батыр қызы Гауһардан туған жас Назым екен. 
Бүлдіршіндей жас қыздың осыншама ерлік көрсеткеніне 
риза болған Абылай беліндегі сом алтыннан соғылған жаңа 
белбеуін берді.

7-тапсырма. (Интерактивті тақтадан суретші 
Ә.Бұқарбаевтың «Абылай хан» атты суреті көрсетіледі).

Романда суреттелген Абылай хан портреті.
Сөзінің аяғында жырау:
- Саған берер тағы бір ақылым,– деген Абылайға – Ел 

билігі қолыңа тиген екен, көреген бол. Ақылың мен айлаң 

қатар жүрсін. 
Абылай Бұқар жыраудың осы сөздерін жадына мықтап 

тұтты. Абылай қазір қырықтан жаңа асып бара жатыр. 
Ол – сұңғақ бойлы, ат жақты, қара сұр, түсі суық адам. 
Үлкен ойлы сұрғылт көздері кісіге қарағанда өңменнен 
өткендей ызғарлы.

8-тапсырма.    Абылайдың ұлы арманы (романнан үзінді)
..... Абылай қазақ елін ұлы елдер қатарынан көргісі келді, 

хан болса да ұлы елге хан болуды арман етті. Сондықтан 
ана жылы тұтқында жатқан Абылайға Қалден Серен 
«Дүниеде не жаман?» деп сұрағанда, ол «Дүниеде аз асқа 
бақауыл, аз елге хан болған жаман» деп жауап берген.

Романдағы Абылай бейнесін кластер үлгісі бойынша ашу.
Жазығы жоқ       Арысым деп      Хан өмірінің соңында «О
Ботақанды          бағалауы,          дүниеге барғанда                           
өлтіргені үшін    Бұқар жырау.    «Сен күнәһарсың!» деп
үш кісінің                                     мүңкір-нәңкір гүрзісімен
құнын төлеуі.                               ұрмай ма» деп қорқуы.

Кешірімшілдігі  «тілі мен көмейі» қорқынышы 

өсиеті                                                           өкініші 
«Қазақ аз ел,                                               «халқыма мал
ел бірлігін                                                   емшегін
сақтасын!»                                                  емізгенмен, 
                                                                     жер емшегін
                          арманы          киесі           емізе алмадым».
          Өз елін ұлы елдер        Абылайды өзінің Ақ   
қатарында көргісі келуі.       Бурасы өлімнен 
                                                құтқарып қалды.    
                                                (Ақ Бура аңызы) 

 

 

Абылай хан 

Романда суреттелген батырлар бейнесі
Бөгенбай батыр Баян батыр

«Осы біздің Бұқар шынында 
әулие ғой!» деп ойлады ішінен.
Ол сонау «Ақтабан шұбырынды»  
кездің өзінде-ақ «Біз 
жоңғарларды түбінде жеңеміз» 
деп еді. Сол айтқаны дәл келді.

«Аяулы қырандарым, өлсе де 
жастығын ала өлейін деген 
екен!- деді ол ішінен.
Жоқ, біз текке айқаспаған 
екенбіз. Біздің жерімізге 
шүршіттер енді аяғын байқап-
байқап  басар»

Тәтіқара жырау:
Ағашта биікті  айтсаң, 
                     қарағайды айт,
Жігіттік, ерлікті айтсаң,
                     Бөгенбайды айт.

Өзге батыр қайтса да,
бір қайтпайтын
Сары менен Баянды 
                  айт Уақтағы.

Сабақты бекіту. Семантикалық картамен жұмыс (слайд)
Р/
с

Кейіпкерлердің 
сөздерін тап

Бұқар 
жырау

Абылай 
хан

Өз тұжы-
рымың

1 Қасқырдан қорыққан 
қойшыдан жақсы күзетші 
шыға қоймайды. Жауыңды 
жеңгің келсе,ең алдымен, 
өзіңе-өзің сен.

2 «Біздің жеріміз – Ертіс, сенің 
жерің – Жайық» деп бар қазақ 
быж-тыж боп бөлініп шыға 
келеді. Жоқ, мұндай жұртпен 
жауды жеңу қиын,ең алдымен, 
өз еліңнің басын қосып ал. 

3 Саған еліңді аққу құстай әдемі 
әніңмен басқармадың деу күнә 
болар...
Олай басқаруды мына замана 
көтермес те еді! 

4 Жер деген алтын қазына 
ғой. Екі тепе сулы жері бар 
өзбек екі үйір жылқысы бар 
қазақтан бай тұрады. Және 
жұттан да, қуаңшылықтан да 
қорықпайды.
Ал мен жаудан қазақтың 
жері біткенін қорғаймын деп 
жүргенімде дүние құрғыр өтіп 
кетіпті ғой...

5 Қытайға қазақтың  бір тұтам 
жерін бергем жоқ. Ал батыстан 
келе жатқан орыс еліне, оның 
бекініс, қала салуына қарсы 
шықпадым. Ақ патшамен 
тіл тапқым келді. Рас, оның 
қиянаты да аз болған жоқ.

6 Білсең де өстіп өтерін,
Дүние саған болды тар.
Жалғыз тәубе етерім:
Артыңда қалған атың бар.

Сабақты қорытындылау. «Көшпенділер»  трилогиясы 
30-дан  аса тілге аударылып, өзге жұрттардың да ыстық 
ықыласына бөленді.

Жазушылық қабілет пен үлкен зерттеушілік ізденістің 
нәтижесінде туған «Жанталас романы» («Көшпенділер» 
трилогиясы) –  ғылыми ой мен шығармашылық қиялдың 
синтезі. 

Қаламқас ӘУЕЗОВА,
Абай атындағы жалпы 

орта білім беретін
мектеп-интернаттың мұғалімі.

Оңтүстік Қазақстан облысы,
Арыс қаласы.

   «ҚАМАР СҰЛУ» РОМАНЫ
(9-сынып)

Сабақтың мақсаты: білімділік – оқушыларға 
Сұлтанмахмұт шығармашылығынан жалпы мәлімет бере 
отырып, тарихи кезеңге назар аудару, «Қамар сұлу» романын 
талдау арқылы жаман әдеттен арылу; дамытушылық – 

тиянақты, жүйелі, мәдениетті сөйлей білу дағдылары мен 
ізденімпаздық   қасиеттерді қалыптастыру; тәрбиелік – 
балалардың бойына тарихи саналылықты қалыптастыру, өз 
ұлтына, ұлттың ардақты  ұлдарына деген  сүйіспеншіліктерін 
арттыру.

Түрі: бекіту. Әдіс-тәсілі: сұрақ-жауап, проблемалық, 
түсіндіру, талдау, сын тұрғысынан ойлау. Көрнекілігі: автор 
портреті, қанатты сөздер, тірек-сызба, интерактивті тақта. 
Формасы: топтық жұмыс. Пәнаралық байланыс: қазақ ті
лі.                                         

Сабақтың барысы.
I. Ұйымдастыру. Оқушылардың зейінін сабаққа аудару.   
II. Қызығушылығын ояту.                                    
Ой ашар. Бір ақын бар есімі оның екі түбір  төрт буыннан, 

төртеуі де бітеу буыннан тұрады. Бұл кім? 
Ұлы Абайдың 
«Жиырма жеті жасында,          
Әбдірахман  көз жұмды.
Сәулең болса басыңда,
Кімді көрдің бұл сынды» деп жоқтау жазғаны белгілі. 

Көріпкел кемеңгер осы жолдарын енді бір 20-30 жылдардан 
кейін өмір сүріп, өзінен үйреніп, өзін жалғастырып жарқ ете 
қалатын жарық жұлдыз Сұлтанмахмұтқа да арнап кеткен 
сияқты.

27 жасында көз жұмған Сұлтанмахмұт Торайғыров 
қиыншылықпен өткен қысқа өмірінде әлденеше лирикалық 
өлең, бес-алты поэма, ондаған мақала, екі роман жазды.

Біз алдыңғы сабақта  «Қамар сұлу»  романын оқып 
түсінген  болатынбыз. Бүгінгі сабақта «Қамар сұлу» романын 
композициясына талдаймыз. 

III. Мағынаны таныту. Шығарманың композициялық 
құрылысына талдау. 

I топ.
Оқиғаның  басталуы
Оқиғаның дамуы
Оқиғаның  байланысы
Оқиғаның шиеленісуі
Оқиғаның шарықтау шегі
Оқиғаның шешімі            
ІІ топ. Романдағы салт-дәстүрлер көрінісін бүгінгі 

өмірмен байланыстыру.

Оқушылардың өз көзқарасы
1. Құда түсу С.Айдос
Оспан би мен Қалтай қажы 
Қамарды Жорға 
Нұрымға беруді сөз етеді. 

Екі жас бір-бірін ұнатқан соң 
ата-аналары құда түседі.

2. Қалың мал О.Сәкен
Ірі қара, ақша беріледі: 
40 жылқы, 10 түйе, 500 сом.

Өсіріп әлпештеген ата-анаға 
сый-құрмет жасалғаны дұрыс.

3. Жеңгелердің рөлі А.Ақерке
Ахмет пен Қамардың хаттарын 
жеңгелері әкеліп береді.

Екі жасты таныстырып, табыс-
тыруда жеңгелердің рөлі бар.

4. Неке оқу Б.Самат
Қыздың наразылығымен 
есептеспей, молда зорлықпен 
некесін қияды.

Қазіргі таңда жастардың 
өз еркімен некесін мешітте 
қияды.

5. Жар-жар айту О.Ілияс

Қарт қара құс  сұңқарға,  
қалайша тең, зар-зар.

Үйлену тойларда “Жар-жар” әні 
айтылады.

ІІІ топ. Романдағы кейіпкерлерді сомдау
1. Ұнамды кейіпкерлер. 
2. Ұнамсыз кейіпкерлер. 
3. Романның тіл ерекшелігіне көңіл бөлу.

Ұнамды кейіпкерлер                                                                    
      мейірімді  әке                           қызына жанашыр

         оқыған                                           көркіне ақылы сай    
 
           сөзге                                          болашаққа
            шешен                                  үмітпен қарайды                  

Ұнамсыз кейіпкерлер
     үстем таптан                                  ешкімге жақсылық
         шыққан                                            істемеген

                                                                                                                 
      дүниеге
        құмар                                                   дөрекі
 

        Қамарды 
         азаптады                                  қатыгез     
                                                  

Тілі Мысалдар
Халық тілі Қысқасы, мойныма қапшық салып, қайыр тілеп, 

күн көрсем де Қамарымды оған беріп жылата 
алмаймын.  

Поэтикалық тілі
а) Теңеу

Ахметтің ақыл-ой зеректігінің үстіне 
сұңқардың баласындай бітімі жақсы. 

ә) Сарказм «Ататай болдым ғашық мұрыныңа».
б) Портрет «Пішімі де жаман, ішпей мас,түксиген, күпсиген, 

бұқа мойын,  алақан көз, жайын ауыз, дорба сақал, 
тоқпақ мұрын, бір түрлі нысаналы жануар еді». 

в) Нақыл сөздер «Қырықтың бірі – қыдыр», «Бір күн тойса есектер, 
ми жоқ алдын есептер».

IV. Ой толғаныс сәті: «Жарқ етпес қара көңілім...».

 

Омар, 
Қамар,  
Ахмет 

а 

 

Жорға, 
Нұрым, 

Оспан би, 
Қалтай 
қажы 

V. Пысықтау: «Еркін жазу» стратегиясы.
Білемін Білгеніме сәйкес келмейді Тереңірек 

білгім келеді
Сұлтанмахмұт-
тың шебер жа-
зушы, сыршыл 
ақын екенін 
білдім.

Романда Қамарды тәуіп шал 
дүрелегенде Ахмет пен Омар-
дың жай ғана қарап кеткені, 
Қамарға араша түспегені.

Романдағы 
басты кейіпкер 
Қамар өмірде 
болған ба?

Бекіту. Қазақ әдебиетіндегі дарын «Құйрықты жұлдыз 
секілді» жарқ етті де ағып түсті.

Сабақ соңында оқушылардың білімдері бағаланып, 
белсене қатысқан оқушылар аталады.

Үйге тапсырма: «Адамдық негізі – әйел» тақырыбында 
шығарма жазу. 

Елік ХАСИХАН,
№5 Макин орта мектебінің мұғалімі, 

директордың тәрбие ісі 
жөніндегі орынбасары.

Ақмола облысы,
Бұланды  ауданы.

МАХАМБЕТТІҢ «ЕРЕУІЛ АТҚА  
ЕР САЛМАЙ» ӨЛЕҢІ

(8-сынып)

Сабақ мақсаты:  1) ақын өмірі,  өлеңдерінің  тақырыбы,  
мақсаты, тарихы  туралы  мәлімет  беру,  жаңа  қырынан 
таныту,  қосымша  мәліметтер беру,  өлеңге  талдау; 2) 
ұлтжандылыққа,  батылдыққа,  туған  елін,  жерін сүюге,  

қорғауға   тәрбиелеу; 3) қосымша деректерді  пайдалану, 
танымдық, шығармашылық  ізденіске  жетелеу, өз ойларын 
еркін айтуға, әдеби  көркем тілмен сөйлеуге дағдыландыру.

Түрі: жаңа білімді игерту. Әдісі: ой қозғау, шығармашы-
лық жұмыстар, топтық жұмыс, өлең талдау, мәнерлеп оқу. 
Көрнекілігі: слайд, ердің бес қаруы, ақынның «Жұмыр 
қылыш» күйі. Пәнаралық байланыс: тарих, қазақ тілі, саз 
өнері. 

Сабақ барысы.
Ұйымдыстыру. Зейіндерін  шоғырландыру.
Төмендегі жоспар бойынша үй тапсырмасы 

тексеріледі.
1. «Зар заман»  ақындары  туралы. 
2. Еділдің  бойы – ен тоғай, 
    Ел  қондырсам деп  едім ...  
(Көтерілістің шығу тарихы, мақсаты) 
3. Өтемістен  туған  он  едік ....  (Ақынның  өмірі). 
Жаңа сабақ. Мұғалімнің  кіріспе сөзі.
Сыныпты «Ізденуші», «Сөз тапқыштар», «Тұжырым-

даушы» деп 3 топқа бөлемін, әр топтың жұмыс істеу жүйесі 
алдын ала беріледі.

«Махамбет –  өзіне дейінгі   халық әдебиетінің  барлық  
табыстарын  толық  меңгеріп, кемшілігін  қайталамай, 
өз  бетін,  өз стилін айқындап, әдебиетте   көрнекті   үлгі  
қалдырған ақын ...». Қажым Жұмалиев.

- Балалар,  біз дауылды жылдардың жалынды жыршысы 
болған Махамбет Өтемісұлының  азаттық идея мен 
азаматтық  үнге толы, нағыз ерлік жыры «Ереуіл атқа ер 
салмай» өлеңімен танысамыз.

Ақын өлеңдері идеялық мәні, көркемдік қуаты жағынан 
қазақ әдебиетінің  классикалық үлгісіне жатады.

Жанры жағынан былай жіктеледі (кесте):

Лирика-
лық 

өлеңдері

Шешендік 
толғаулар

 Жоқтау  Риторика-
лық сұрау 

Азаттық 
идея, 

азаматтық үн
Саяси 
лирика
 (толғау, 
жыр, 
терме)

«Жалған 
дүние»,
«Аймақ көл»,
«Ұл туса», 
«Аспандағы 
бозторғай»,
«Арғымақ-
тың баласы»

«Абайламай 
айырыл-
дым», «Мұнар 
күн», «Тарла-
ным», «Қыз-
ғыш құс», 
«Арғымаққа 
оқ тиді»

«Орай да 
борай қар 
жауса», 
«Беркініп 
садақ 
асынбай», 
«Жалған 
дүние», 
«Қайда бар?» 

«Ереуіл атқа 
ер салмай», 
«Атадан 
туған ардақ-
ты ер», «Ұлы 
арман», «Жа-
йықтың 
бойы көк 
шалғын»

Махамбет  лирикасының қайнар көзі: халық ауыз әдебиеті 
шығыс әдебиеті, жыраулық поэзия.

Ұйқас
 түрі

Буын саны Поэтикасы Өлеңдерінің 
тақырыбы

Ақын лексикасы

Қара  
өлең 
Ерікті

Аралас 
Шұбырт-
палы 
кезекті  
ұйқас

Он бір 
буынды
Жеті 
буынды
Жеті мен 
сегіз буын 
аралас 
келетін 
өлеңдер

Эпитет, ме-
тафора, те-
ңеу, шендес-
тіру, ритори-
калық сұрау, 
егіздеу, ассо-
нанс, аллите-
рация, 
элегия

Ел, халық 
жайы,  
замана  және 
адам

Жер-су атаулары, 
туыстық атауы
Қару-жарақ
Қоғамдық-
әкімшілік  мәнге 
ие атаулар. 
Жаңа, ерекше 
сөздер мен сөз 
тіркестері

Сабақты  бекіту (топтық  жұмыс).
Әр топ  «Ереуіл атқа ер салмай» өлеңін  мәнерлеп  оқиды. 

Өлеңге   құрылымдық-мағыналық,   поэтикалық  талдау 
барысында оқушыларға көрмеде қойылған  ердің бес қаруы,  
ат әбзелдері таныстырылып отырады.  Мысалы: терлік, 
тебінгі, олардың атқаратын қызметі 

«Ізденуші» топ өздері үйде алдын ала дайындап әкелген 
өлеңнің туу тарихы туралы мәліметті айтады.

«Сөз тапқыштар» тобы өлеңге поэтикалық талдау 
жасайды.

Эпитеттер: ереуіл ат, егеулі найза, алты малта ас, қоңыр 
салқын төс, ұлы түс, қу толағай

Сөз тіркестері : тебінгі терге шіру, терлігі майдай еру, ат 
үстінде күн көру.

Ассонанс: ереуіл атқа ер салмай,
                   егеулі найза қолға алмай.

                              еңку-еңку жер шалмай,
                              ерлердің ісі  бітер ме?
Аллитерация      тебінгі терге шірімей,
             теңеу         терлігі майдай ерімей.
Сөздік: ереуіл ат (соғысқа мінетін, жарап тұрған ат), қу 

толағай (тақыр, жалаңаш).
«Тұжырымдаушы» топ. он сегіз  бағыныңқы  сөйлемі  

болымсыз  түрдегі  өткен шақ көсемшемен беріліп, «Ерлердің 
ісі  бітер ме?» деген риториалық сұрау түріндегі  басыңқы  
сөйлеммен  аяқталды. Бір  деммен айтылады, бір ғана идея 
ұсынылады.  Жауап іздеудің  керегі жоқ, жауап – алдыңғы  
тармақтарда  айтылған  бір шумақ толғау. 

Сабақты қорытындылау. Оқушылар   өздері ізденіп,  
дайындап әкелген тың деректерді  айтып береді.

1-оқушы: - Ақын ретінде тұңғыш танытқан – Жәңгірдің 
немересі Шәңгерей Бөкеев. Шәңгерейдің көмегімен Ғұмар 
Қараш 1908-1910 жылы ақынның «Ереуіл атқа ер салмай», 
«Беріш Мұхаммед батырдың сұлтанға айтқаны» өлеңін 
алғаш рет «Шайыр»  жинағына жариялайды.

2-оқушы: - Махамбет –  шығармаларында айтылатын  
күрес пен қаһармандықтың  барлық ұстанымдарын өмірінде 
іске асырған қаһарман жан. Өлеңдерін талдағанда мұны 
ұмытуға болмайды.

3-оқушы: - Махамбеттегі ұлттық рух сол тілдің барлық 
болмыс, байлығын қолдана білуден туындайды. Оны өзге 
тілге аударудың қиындығы – сонда. Сөз саптауы, оқиға 
мен ойды, сезім мен сырды  жеткізу, бейнелеу тәсілдері, 
техникасы мүлде бөлек.

4-оқушы: - Ақын  шебер күйші, домбырашы болған. 11 
күйі 1982 жылы «Шашақты найза, шалқар күй» деген атпен 
жарық көрген. Ақынның «Қайран Нарын», «Арысты аңсау», 
«Жұмыр қылыш», «Жорық», «Өкініш»  күйлері  күйші 
қауымға танымал.

5-оқушы: - 2003 жылы Махамбет Өтемісұлының  200 

жылдық мерейтойы  ЮНЕСКО  шеңберінде кең түрде аталып 
өтіліп, 4 томдық жинағы жарыққа шықты. Интернетте 
Махамбет сайты ашылды.

6-оқушы: - Астана қаласындағы оқушылар сарайына 
ақын есімі берілді. Атырау облысында Махамбет атындағы 
аудан, ауыл, көше бар. Индер ауылынан 40 шақырым 
ақын қайтыс болған жерде кесенесі тұрғызылды. Белгілі 
антрополог Ноэль  Шаяхметов  ақынның бет-бейнесін жасап 
шығарған.

Қас үлектен туған қатепті
Қара нар керек біздің бұл іске.
Қабырғасын қаусатып,
Бір-біріндеп сөксе де,
Қабағын шытпас ер керек
Біздің бүйткен бұл іске.
Үй тапсырмасы: «Қазақ тілі мен әдебиеті» жұрналынан 

(2003, №6, 20 бет) «Баймағамбет правительге беріш 
Махамбет батырдың айтқан сөзі» толғауын оқу, әдебиеттегі 
нұсқасымен салыстыру.

Рахия ЖАНЗАҚОВА,
Қызылорда облысының

Арал ауданының
«Жақсықылыш» кентіндегі

№19 орта мектептің мұғалімі.

МҰХТАР ӘУЕЗОВ.                  
«ҚАРАШ-ҚАРАШ ОҚИҒАСЫ»

(8-сынып)

Сабақтың мақсаты: білімділік – оқушылардың Мұхтар 
Әуезовтің шығармашылығы бойынша білімдерін кеңейту, 

Бақтығұлдың іс-әрекетіне баға беру; дамытушылығы – өз 
пікірін қорғауға дағдыландыру, оқыған шығармаларының 
кейіпкерлерімен салыстыру, олардың іс-әрекеттеріне орай 
баға бере білуге баулу; тәрбиелігі – ақыл-ой, адамгершілік 
тәрбиесін беру, адалдыққа, жақсы қасиеттерге үйрету.

Түрі: аралас. Типі: жинақтау, бекіту. Әдіс-тәсілдері: 
мәтінмен жұмыс, сұрақ-жауап, пікір айту, сөздікпен жұмыс. 
Пәнаралық байланыс: тарих. Көрнекілігі: Мұхтар Әуезов 
өмірі мен шығармашылығына хронологиялық  кесте, жоспар 
жазылған плакат.

Сабақтың барысы.
I. Ұйымдастыру. Оқушыларды сабақ өтуге даярлау.
II. Жаңа сабақ.
- Балалар, біз Мұхтар Әуезовтің «Қараш-Қараш оқиғасы» 

хикаятының бүгін соңғы қорытынды сабағын өтеміз.
Мына жоспар бойынша хикаяттың мазмұнына шолу 

жасаймыз:
1. Тектіғұлдың арманы.
2. Бауырдың кегін қуу.
3. Қуғыншылар (Осы бөлімде көрініс көрсетіледі).
4. Батыр аңғал.
5. Қате жол (Бұл бөлімде де көрініс қойылады.)
6. Сатқындық.
7. Қуғында.
8. Қайтқан кек.
Сұрақтар ілінеді, оқушылар жауап беруі керек.
1. Шығарма қандай көңіл күй, қандай психологиялық 

күйзелістен басталады? 2. Тектіғұл өліміне  не себеп болды? 
3. Інісінің өлімі Бақтығұлға қалай әсер етті? 4. Оның алғашқы 
әрекеті неліктен сәтсіз аяқталды? 5. Бұдан соң Бақтығұл 
қандай шешімге келді? 6. Бақтығұл пана іздеген Жарасбай 

қандай жан?
«Тұжырым» кестесі толтырылады.

Кейіпкер Іс-әрекеті Адами қасиеттері
Тектіғұл
Бақтығұл
Сәлмен
Жарасбай

Хикаяттағы кейіпкерлердің іс-әрекеттері мен адами 
қасиеттерін білдік.

Венн диаграммасы ортақ қасиеттерді саралайды.
Осы кейіпкерлерді Эйлер шеңбері арқылы топтастыра-

мыз.

             
Бақтығұл бейнесі.
1. Бақтығұл өзінің қателескенін қалай түсінді? 2. Билер 

сотында Бақтығұлдың Жарасбай туралы ештеңе айтпауын 
қалай түсінесіңдер? 3. Неліктен Бақтығұл Сәлменді емес, 
Жарасбай болысты өлтірді? 4. Бақтығұлға баға бер.

Жазушының тіл көркемдігін, суреттеу, баяндау шебер-
лігін мәтіннен мысал ала отырып дәлелдеу.

1. Жазушының Бақтығұлды суреттеуде қолданған ұқсату, 
теңеу сөздері мен сөз тіркестерін табу. 2. Жазушы шеберлігін 
танытатын тұс: автордың табиғат суретін кейіпкердің ішкі 
дүниесіне сай суреттеуі. 3. Бақтығұлдың ерекше тұлға екенін 
жазушы қалай суреттейді? 4. Талғар сайының пейзажын 
мәтіннен тауып оқы. 5. Бақтығұлдың монологтарын мәтіннен 

Кедей 
Ағайынды  
Намысқой 
Бауырмал 
Қайратты 

 
Бай 

Өзгелердің 
қолымен от 

көсейді 
Әділетсіз 
мейірімсіз 

тауып оқы.
Сөздікпен жұмыс.
Ұры – затты, нәрсені ұрлаушы адам. Ұрлық – біреудің 

затын рұқсатсыз алу. Кек – біреуге, жауға деген өшпенділік. 
Жоқшылық – кедей, жарлы болу. Зорлық – қиянат, зәбір 
көрсету, жала. Паналау – сүйеніш ету. Барымта – жауласқан 
екі топтың мал-мүлкін бір-бірінен күшпен тартып алуы.

- Балалар, біз бүгін қорытындылап отырған Мұхтар 
Әуезовтің «Қараш-Қараш оқиғасы» төменгі сыныпта өткен 
қандай шығармаға жақындығы бар? (Оқушылар жауап 
береді).

Шерхан Мұртазаның «Қызыл жебе» романына ұқсас. 
Бұл роман Тұрар Рысқұловтың өмірі мен қайраткерлігіне 
арналған. Біз «Қараш-Қараш оқиғасы» арқылы танысқан 
Бақтығұлдың өмірдегі прототипі (бейнесі) тарихи тұлға – 
Рысқұл Жылқайдаров. Бұл – қоғам және мемлекет қайрат-
кері Тұрар Рысқұловтың әкесі.

«Қараш-Қараш оқиғасы»             «Қызыл жебе»
Сейіт                                               Тұрар
Бақтығұл                                         Рысқұл
Жарасбай                                        Саймасай
М.Әуезовтің «Қараш-Қараш оқиғасы» 1927 жылдың 

желтоқсан айы мен 1928 жылдың қаңтар айларында 
жазылған. 1959 жылы қайта өңделіп басылған.

1961 ж. орыс тіліне аударылған. 1968 ж. «Қазақфильм» 
мен «Қырғызфильм» киностудиялары бірігіп «Асуда атылған 
оқ» деп аталатын көркем фильм түсірген. 

Сұлухия РЫСБАЕВА,
Маңғыстау облысының
Жаңаөзен қаласындағы

№10 орта мектептің мұғалімі.

«АВТОМОБИЛЬ» ХИКАЯТЫНДАҒЫ 
ЖАҚАН БЕЙНЕСІ

(6-сынып)

Сабақтың мақсаты: білімділік – хикаяттың басты 
кейіпкері Жақанның заман талабына сай техника тілін 
меңгеру жолындағы игі істерін, адамгершілік қасиетін 
ұғындыру; дамытушылық – оқушылардың өнерге, 
жаңалыққа деген құштарлығын ояту, сөз мәдениетін, 
ұлттық рухани санасын дамыту; тәрбиелік – оқушыларды 
еңбекқорлыққа, төзімділікке баулып, ел пайдасына жарар игі 
істерді жасауға, нағыз азамат болуға ұмтылдыру.

Түрі: дәстүрлі сабақ. Әдісі: оқыту, сұрақ-жауап, сөздік-
пен жұмыс, проблемалық сұрақ, мәтін бойынша іздену, сыни 
тұрғыдан ойлау. Пәнаралық байланыс: бейнелеу өнері, 
музыка. Көрнекілігі: жазушы портреті, шығармалары, Венн 
диаграммасы, топтастыру схемасы. Техникалық құрал: 
интерактивті тақта, компьютер, слайд, DVD диск.

Сабақтың жүрісі. 
Хикаяттың тақырыбы: соғыстан кейінгі ұрпақтың 

басынан кешкен тағдыры, ауыл өміріндегі жаңалық, тұрмыс-
тіршілік, жаңа кәсіпті меңгеру. Идеясы: кешегі Теңбілкөкке 
мінген қиялшыл жетім бала Жақанның жаңа техниканы 
игерудегі өсу жолы, азамат ретінде қалыптасуы. 

Хикаят (повесть) дегеніміз – романға қарағанда сюжетті 
жағынан онша күрделі емес әдеби шығарма.

Шығармадағы басты кейіпкер – Жақан. Жақан бейнесін 
жазушы өмірден алған. Прототипі бар. Прототип дегеніміз 
– әдеби кейіпкердің өмірде болған нақтылы тұлғасы. 
Жақанның түптұлғасы – Қобылан Зоранов (Дәптерге хикаят, 
прототип ережесін жаздыру).

Қобылан 1937 жылы Онды жерінде қарапайым шаруа 
отбасында туған. Мектепті бітіргесін аудан орталығындағы 
шоферлық курста оқиды, жүргізуші мамандығын алады. 
Ауылдағы алғашқы шоферлардың бірі болды. Күн-түн демей 
шаруашылықта жұмыс істейді. Ісіне ұқыпты, тиянақты, 
адамгершілігі мол жігіт еді. Қыс кезінде малды ауылға жем 
тиеп шығады. Ақ түтек боран басталып, Онды жерінен 23-
25 шақырым жердегі Басқұдықтың ақ шыңынан құлап (1965 
жылы) қаза табады. 

Қобылан Әбіш Кекілбаевпен ауылдас, көрші тұрған. 
Жазушыны талай рет оқуға машинасымен шығарып салған. 
Адамгершілігі мол, қатар құрдас адамның қазасын естіген 
Әбіш қайғырған, күйзелген, елді сағынған көңіл-күймен, 
қимастық сезіммен Қобыланға арнап «Автомобиль» 
хикаятын жазған екен.

Хикаяттың мазмұнын игерту үшін оқушыларға алдын ала 
үйден оқуға тапсырма берілген. Әңгімелеуші топ мүшелері 
берілген бөлімдер бойынша оқиғаны қысқаша баяндайды.

Мазмұндау жоспары (слайд):
1. Шіркін, Теңбілкөк!      2. Оқуға аттану.
3. Нағыз ұстаз.                 4. Ескі машинаға жан бітіру.
5. «Жақан асқан».
Кітаппен жұмыс. Оқушылар даярланған мәтіндерді 

мәнерлеп оқып, сұрақтарына жауап береді.
Өзіндік жұмыс. Мәтіндегі әр кейіпкердің сыр-сипатын 

ашатындай үзінділерді оқып талдадық. Енді осы берген 
жауаптардың негізінде Жақанға топтастыру әдісімен 
мінездеме берейік (тақтаға, дәптерге жаздыру).

                                       еңбекқор 
              қиялшыл                                намысшыл 

          төзімді                                                жасқаншақ 

                 беделді                                  елгезек
                                          азамат
Шығармадағы мамандықтары бірдей екі кейіпкерге 

салыстырамалы мінездеме берейік.
Венн диаграммасы
          Жақан                                               Ғинаят

Сөздікпен жұмыс (слайд):
1. Өкіл бала – тумаған, бірақ туған баласынан кем 

көрмейтін баласы. 2. Сүйек шатыс – құдандалы, жегжат. 
3. Кірме – басқа елден, сырт жақтан келіп сіңген адам, 
келімсек. 4. Көжетамыр – алыс-беріс жасап жүретін дос-
жар. 5. Жабы құрсақ – қазақ жылқысының нашар тұқымы.  
6. Жасық – жігерсіз, ынжық.

Бекіту. Күні кеше бір адамның бетіне тура қарай алмай 
төменшіктеген жетім Жақан хикаят соңында айналасын 
қоршаған қамқор жандардың көмегімен өсіп жетілді. Кешегі 

 

Ауыл баласы, 
жетім, жасқан-
шақ, намыс-
шыл, еңбекқор, 
қиялшыл, нағыз 
азамат 

Қаланың жігіті, 
өнерлі, суретші, 

гармоншы, тұ-
рақсыз, ұқыпсыз, 

ойын-сауыққа 
жаны құмар 

шофер, 
техни-
каны 

меңгер-
ген 

 

Жақан  

Теңбілкөкке мінуді армандаған, ат құлағында ойнаған Жақан 
салған талай жол ел кәдесіне жарап, пайдаға асты. «Шіркін, 
адамдарға қажетің болған қандай жақсы!» деп жақсылық 
жасауды бақыт санады. Арманы жүзеге асты.

Сабақты бекіту үшін қойылатын проблемалық сұрақтар:
1. Жақанның бойындағы қандай қасиет ұнады? 2. Сендер 

нені армандайсыңдар? Теңбілкөктей жүйрікті мінуді ме? 
Әлде... 3. Техниканың қай түрін меңгерсем деп ойлайсыңдар? 
4. Кешегі жасқаншақ Жақанның азамат болып қалыптасуына 
не әсер етті? 5. Бүгінгі күні Жақандай жетімдер кімнің 
қамқорлығында болуы керек?

Үйге тапсырма (деңгейлік тапсырма):
1. «Жетімін жылатпаған елміз» (ойтолғау) I деңгей.
2. Жігіт қандай болу керек? (пікір жазу) II деңгей.
3. Жақан арманы суреттелген үзінді (жаттау) III деңгей.

Тұрсынкүл ЖОЛДАСОВА,
Ыбырай Алтынсарин атындағы 

орта мектептің мұғалімі.
Алматы облысы,

Еңбекшіқазақ ауданы,
«Қырбалтабай» ауылы.

ШЕРХАН МҰРТАЗА. «АЙ МЕН 
АЙША» РОМАНЫ

(8-сынып)

Сабақтың мақсаты: 1) Шерхан Мұртазаның өмірі 
мен шығармашылығы туралы мәлімет беру, «Ай мен 
Айша» романының мазмұны мен тақырыбы, идеясы жайлы 
айту, жазушының тіл қарапайымдығына назар аударту; 

2) оқушылардың сөздік қорын молайту, тіл мәдениетін 
сақтауға, ойлау белсенділігін көтеруге, шығармашылық 
жұмыстар жүргізуге дағдыландыру; 3) Отанын, елін, туған 
жерін сүюге, адамгершілікке, имандылыққа, анаға деген 
махаббатты аялауға тәрбиелеу.

Түрі: семинар сабақ. Әдісі: түсіндіру, баяндау, сұрақ-
жауап, оқушылардың деңгейіне қарай тапсырмалар беру, 
сатылай кешенді талдау, сөздікпен жұмыс, шығармашылық 
ізденіс. Көрнекілігі: Шерхан Мұртазаның суреті, өмірі мен 
шығармашылығына арналған бүктеме, үлестірме қағаздар, 
Қазақстанның физикалық картасы, интерактивті тақта. 
Пәнаралық байланыс: қазақ тілі, тарих, география.

Сабақтың барысы.
І. Ұйымдастыру. Сәлемдесу, түгелдеу, сабаққа әзірлік 

жұмысын жүргізу.
ІІ. Өткен тақырыптарды еске түсіру.
1. Жамбыл өмірі мен шығармашылығы.
2. «Жаныс ақынға», «Сұраншы батыр», «Патша әмірі 

тарылды» шығармаларының идеялары, тақырыбы, оқиға 
желісін тарихпен байланыстыра әңгімелеу.

ІІІ. Үйге берілген тапсырманы сұрау. «Сұраншы батыр» 
дастанындағы оқиғаны тарихи деректермен байланыстыра 
отырып реферат жазу. Сөздікпен жұмыс жүргізу.

ІV. Жаңа тақырыпты түсіндіру. 
Шерхан Мұртазаның «Ай мен Айша» романын оқытуға 2 

сағат бөлінген. 1-сабақта «Ай мен Айша» шығармасындағы 
өмір шындығы, тарихи деректер, жер жағдайына қарай 
қиыншылық кездердегі адамдар өмірінің белестерін қамту 
көзделді. Оқушылар қолдарындағы 8-сыныпқа арналған 
«Қазақ әдебиет» (А., «Мектеп», 2004) оқулығында «Ай 
мен Айша» романы берілмеген. Сондықтан да романның 
мазмұнын, оқиға желісін білдіруде семинар сабақ барысында 
таныту ұтымды болады деп ойлаймын. Қысқы демалыс 

кезінде оқушыларға романның мазмұнымен танысуы 
тапсырылған болатын.

Бүкіл сыныпты қамту мақсатында бас баяндама мен 
қосымша баяндамалар төңірегінде пікірлесу, оқушылар 
білімін байқау көзделді.

«Ай мен Айша» романының мазмұнымен, тақырыбы 
және идеясымен таныспас бұрын жазушының өмір жолы 
мен шығармашылығы жайлы қысқаша мәлімет беріледі.

1. Өмірдеректік сызба
Жылы Мазмұны Шығармашылығы

1932ж. Жамбыл облысы, 
Жуалы ауданының, 
Мыңбұлақ ауылында 
дүниеге келген.

«Бұлтсыз күнгі найза-
ғай», «Мылтықсыз 
майдан», «41-жылғы 
келіншек», «Интернат 
наны» әңгімелері мен 
хикаяттар жинағы, 
«Сталинге хат», 
«Бесеудің хаты», 
«Жетім бұрыш», т.б. 
пьесалары бар. «Қара 
маржан», «Қызыл 
жебе» романдары 
жарық көрген.

1941-1945 
жылдардағы 
соғыс кезеңі

Мыңбұлақтағы ауыл 
мектебінен білім алады.

Соғыстан кейін Әулиеатадағы 
мектептен онжылдықты 
бітіреді.

1955ж. М.В.Ломоносов 
атындағы Мәскеу 
университетінің 
журналистика 
факультетін бітіреді.

2. Тірек-сызбада Ш.Мұртазаның тұлғасын көрсетемін.
             Жазушы                                      Журналист

ШЕРХАН 
МҰРТАЗА

          Драматург                                     Қоғам қайраткері
Романды оқып үйрену сабақтарына байланысты сыныпқа 

мына мазмұнда сұрау-тапсырмалар ұсынылды: 
1. Романда қазақ тарихындағы қандай «ақтаңдақ» жылдар 

көрсетіледі?
2. Кейіпкерлер характерлерін автор қалай ашуға 

талпынады?
3. Шығарма оқиғаларының өзара әрекеті, ішкі байланысы 

жайлы не айтасыңдар?

4. Барысхан төңірегіндегі адамдар бейнесі қалай көрі-
неді?

5. Соғыс жылдарындағы оқушы балалар өмірі қандай еді?
V. Сабақты пысықтау мақсатында сатылай кешенді 

талдау жасалынады.
«Ай мен Айша» романы.
1. Авторы: Шерхан Мұртаза.
2. Тақырыбы: Соғыс жылдарындағы балалар мен аналар-

дың қиындыққа толы шерлі өмірлері.
3. Әдеби жанры: проза (роман).
4. Шығармасының негізгі идеясы: Анаға деген құрмет 

(«Әкем өлсе өлсін, шешем өлмесін» деген қағиданың 
шындығы). Ананың тұмсықтыға шоқыттырмаймын деген 
жанкештігі.

5. Шығарманың композициялық құрылысының орнына 
жоспар жасалынды.

1) Басталуы: Әкесінің қасындағы қамсыз өмірі.
2) Оқиғаның басталуы: ССРО-Германия соғысы туралы.
3) Тылдағы ауыл адамдарының ауыр тіршілігі.
3) Жеңісті жақындатқан жандар.
4) Кейіпкердің ата-тегінің шежіресі.
5) Халық батыры Бауыржан Момышұлының ауылдастары.
6) Қазақ халқының бауырмалдығы.
6. Шығармадағы кейіпкерлер бейнесі.
1) Басты кейіпкер: Анасы Айша, Барысхан.
2) Лирикалық кейіпкер: Ай.
3) Жағымсыз кейіпкер: Тасбет, Жуанқұл.
7. Әдеби теориялық ұғымдар.
Теңеу: аршыған жұмыртқадай, киіздей тығыз, айдай 

жүзі, дүние алып айдаһардай, ұйқым шайдай ашылды, т.б.
Эпитет: сыңсыған сәмбі тал, бұйра тал, армандар 

мұхитқа айналған заман.
Тұрақты тіркес: тілім таңдайыма жабысып қалыпты.

                     Шолпан  БОХАНОВА, 
Ғұбайдолла Ақтаев атындағы

     №6 орта мектептің мұғалімі.
  Ақтөбе қаласы.

ТӨЛЕН  ӘБДІКОВ. «ҚОНАҚТАР»
(8-сынып)

Сабақтың мақсаты:  әңгіменің  мазмұнын  меңгерту. 
Міндеттері: а) жазушы  өміріне  шолу, әңгімені бүгінгі 

өмірмен  байланыстыру; ә) ойлау, сөйлеу қабілеттерін  
дамыту; б) оқушылардың  ата-ана  алдындағы  борышын  
сезінуге  тәрбиелеу.

Көрнекілігі:  жазушы  портреті, көркем  суреттер, буклет, 
интерактивті тақта, сызба-кестелер, сөзжұмбақ, бейнесөз. 
Типі: жаңа  материалды  меңгерту. Әдісі:  топтық, жұптық, 
жеке, сұрақ-жауап, іздендіру. 

Сабақтың  барысы.

Қазақ халқының салт-дәстүрі: бәсіре мінгізу. «Баяғы кез 
болса, астына тай мінгізетін-ақ жөнім бар. Қайтейін, қол 
қысқалау...». Келген қонаққа костюм кигізуі (Зиба әпкесінің 
шалбарды қысқартып беруі).

VІ. Үйге тапсырма.  Шерхан Мұртазаның тағы басқа 
шығармаларын еске түсіріп келу. Жеке оқушыларға озық 
тапсырма беру: Барысханға, анасы Айшаға, Тасбетке, Нохаға 
Венн диаграммасы бойынша салыстырмалы мінездеме 
жазып келу (Келесі сабаққа дайындық жасап келу).  

    



50

Ұйымдастыру: а) амандасу, оқушыларды  түгелдеу;    
ә) оқушылардың  назарын  сабаққа  аудару.
Бүгінгі  сабағымызда  Төлен  Әбдіковтің  «Қонақтар»  

әңгімесін жан-жақты  меңгергелі отырмыз.
Төлен  Әбдіков – Қазақстанның  еңбек сіңірген  қайраткері, 

қазақтың  танымал  жазушысы.
Төлен Әбдіковтің  «Қонақтар»  әңгімесін  топтық  жұмыс  

арқылы  жүзеге  асырғалы  отырмыз. 
Мұғалімнің  алдында   4 топтың  атауы  жатыр. Оқушылар  

қалаулары  бойынша  топтың  аттарын  таңдап  алады:                          
1-топ – «Арман», 2-топ – «Сағыныш», 3-топ – «Үміт», 4-топ 
– «Құрмет».

Кезекті  «Арман»  тобына  берейік. Өмірі мен 
шығармашылығы  бойынша жылдар сөйлейді.

           1942 ж.              1965 ж.
    2002 ж.                               1977 ж.

                                      Төлен Әбдіков 
    1987 ж.               1977-79 ж. 

  
         1985 ж.                     1985 ж.

1. 1942ж. 4 қыркүйегінде Қостанай облысының  
Жангелдин  ауданында  дүниеге  келген. 2. 1965 ж. қазіргі 
әл Фараби атындағы  Қазақ  мемлекеттік  университетін  
бітірген. 3. 1977 ж. грек  аңыздары «Эллада  ерлерін»  қазақ 
тіліне аударған. Жазушының   жекелеген  шығармалары  
шетел тілдеріне  аударылған. 4. 1977-79ж. «Қазақфильм»  
киностудиясында  бас  редактор қызметін  атқарған. 5. 1985 
ж. республика  театрларында  «Біз  үшеу  едік»  пьесасы  
қойылған. 6. 1985 ж. «Өліара» романы  жарық  көрген. 7. 
1987 ж.  «Ақшоқыда  қыс  қатты»  романы  жарияланды. 8. 

2002 ж. «Парасат  майданы» романының авторы Қазақстан  
Республикасы  мемлекеттік  сыйлығының, Фрац  Кафка  
атындағы  халықаралық  сыйлықтың  иегері болды. 

Мұғалімнің  сөзі: - Төлен Әбдіков  көркем  туындыларын-
да  халқымыздың  озық  салт-дәстүрін  ардақтап, адамгер-
шілік, ізгілік  мәселелерін  көтерген. Бүгінгі  өткелі  отырған  
«Қонақтар»  атты  әңгімеде  жазушы  оқыған, қалада  
тұратын  Сапабектің  қарт  әке-шешесіне  салқын, жасанды  
қарым-қатынасын  суреттеу  арқылы  әлпештеп  өсірген  ата-
ана  алдындағы баланың  перзенттік  парызы  туралы  ой  
қозғайды.

Ата-ананы  сыйлау – адамдардың парызы.
Сөз  кезегін «Сағыныш»  тобына берейік. 
Мәтінмен жұмыс.
1. Ерғабыл  қарттың  балаларын  күтуі.
2. - Кәрілік!  Е-е, жарықтық-ай!
3. Балаларға  еріп  өзім  кетем.
4. Қара  арғымақ  арыса, қарға  адым  жер  мұң  болар. 
Кезек «Үміт» тобына  беріледі.
5. Ерекеңнің  балаларының  келуі. 

6. Қуанған  мен  қорыққан  бірдей.
7. Сапабектің   әңгімесі.
8. Әке  жолын  қуса, менің  жолымды  қусын.
Ендігі кезек «Құрмет» тобына да келіп жетті.
9. Аспандиярдың  салған  әні.
10. Сапабектің  қайран  қалуы.
11. Ерекеңнің  ұйқысының  қашуы.
12. Қимай  қоштасқан  ана  мен  Ерғабыл қарттың  реніші.
Сұрақ-жауап:
1. Баласын  күткен қарттардың  өзара  тәжікелесуінен (сөз  

алысуынан) нені  ұқтыңдар? 2.Кемпірдің  баласының  қолына  
барып  тұрғысы  келуінің  себебі  неде  деп  ойлайсыңдар? 

1. Ерекең  баласының  қолына  баруға  неге  қарсы? 
2.Сапабек  ауыл  адамдарының  алдында  өзін  қалай  ұстады?

1. Келіні  Томаның  қылығы (отырысы, шай  құюы, 
киім-киісі) туралы  не  айтар едіңдер?   Қайда  өскендігін  
аңғардыңдар? 2. Қарттың  ендігі  үміті  кімде  еді?   Ол  үміті  
қалай  үзілді?

1. Баланың  ата-ана  алдындағы  азаматтық  парызы  
дегенді  қалай  түсінесіңдер? 2. Әңгімеде  автор  қандай  
мәселені  көтеріп  отыр?

Шығармашылық  жұмыс.
1. Ерғабыл  қарт  туралы  кестені  толтыру.
2. Сөзжұмбақ  – «Қонақтар».
Әңгіме  неліктен «Қонақтар» деп  аталған? «Қонақтар» 

деп отырғаны  кімдер?
3. «Қарияның  арманы»   тақырыбына  мәтін  құрау.
4. Бейнесөз. Борыш – ата-анаға  ақ  сүтін  өтеу  үшін  

жүргізілетін  салтқа  айналған  қайырым  іс-әрекеттер және 
ол қарыз деген  сөздің  баламасы. Өз  ой-пікірлеріңізді  айтып 
өтсеңіздер.

«Ағайынды» көркем фильмінен үзінді көрсету.
- Фильмнің  қоюшы  режиссері  кім?
- Ағайынды  үш  жігіттің есімдерін  ата.
Әр топ фильм  туралы  өз  ойларын  ортаға  салады.
Сәйкесін тап.

1. Амалдардың  ең  жақсысы –      ең  үлкен  парызымыз.
2. Ата-анаға құрмет –            ұзақ әрі берекелі,     

                           ризықтары  да  мол  
                                                          болады.
3. Ата-анаға  бойсұнып             жәннаттың  ортаңғы 
 қызмет  көрсету –                           есігі.
4. Ата-анасына қамқорлық             ата-анаға құрмет 
жасап  мойынсұнған                       көрсету 
перзентінің  өмірі   
Мұғалімнің  сөзі. Дана  халқымыз  ұрпақтарына  мұра  

етіп  қалдырған  асыл  сөздерін  санаға  сіңдіріп, «Ата-
ананы  сыйлау – адамдардың  парызы»   деп  бекер  
айтпаса  керек. Олай  болса  үлкеннің  де, кішінің  де парызы,  
міндеті, борышы – әлпештеп,  аялап  өсірген ата-анаға  деген  
құрметті  естен  шығармау.

Үйге тапсырма: «Ата-ана  қадірі» тақырыбына  
шығарма жазу.

ШУМАҚ  ШЫНДЫҒЫ             
             Кей пенделер білгішсініп тақылдар,
             Қуыстанған сақтығы бар үнінде.
             Ата-анасын сыйламаған пақырлар
             Орға жығып кетеді анық түбінде...

Оқулыққа қосымша

Әлия БИЯЗДЫҚОВА,
Абай атындағы 

ҚазҰПУ- дың докторанты.

КОНцЕПТ ҰҒЫМЫНЫҢ 
ЗЕРТТЕЛУІ

Тіл білімінде тіл, мәдениет және әлем арасындағы қарым-
қатынасты, олардың бір-біріне әсерін зерттейтін жаңа бағыт 
– когнитивтік тіл білімі ерекше орынға ие. Когнитивтік тіл 
білімінің бастауы тереңде жатыр. Оны В.фон  Гумбольдтың 
салыстырмалы антропологияны жасау идеясынан көруге 
болады. Ғалым аталған салыстырмалы антропологияны әр 
түрлі мәдени топтардың рухани ұйымдастырылу ерекшелігін 
айқындау мақсатында қатар қоя отырып зерттеу деп 
түсіндіреді. / Изб.труды по языкознанию. М., «Прогресс», 
1984, 396-б./.

Тілді когнитивтік тұрғыда зерттеу әлемдік тіл білімінде 
үлкен бағытқа айналды. Тіл арқылы көрініс тапқан санадағы 
дүниелер бейнесін анықтайтын когнитивтік талдаудың 
негізгі әдіс-тәсілдері мен теориясы Н.Хомский, Дж.Лакофф, 
М.Минский, Г.Филлмор, Э.Кассирер, Ю.Апресян, В.Маслова, 
Е.Кубрякова, Р.Павиленис, Ю.Караулов, Д.Лихачев, т.б. 
еңбектерінде тұжырымдалған. Ал қазақ тіл біліміндегі 
когнитивтік бағыттың қалыптасуында этнолингвистикалық 
зерттеулер ерекше мәнге ие. Ә. Қайдар, Е. Жанпейісов, 
М.Копыленко, Ж. Манкеева, Г.Смағұлова, т.б. зерттеулері 
тек этнолингвистика үшін ғана емес, когнитивтік зерттеулер 
үшін де құнды. Ал таза когнитивтік бағыттағы ізденістерді 
Г.Гиздатов, Э.Сүлейменова, Б.Хасанов, Қ.Жаманбаева, 

А.Ислам, С.Жапақов, М.Күштаева, Н.Аитова, т.б. 
еңбектерінен көруге болады. 

Когнитивтік тіл білімі – ХХ ғасырда философия, 
психология және тіл білімінің тоғысуынан пайда болған, 
таным мен білімді қолдану мәселелерін зерттеу бағытының 
кешені. Когнитивтік тіл білімінде бүкіл әлем бейнесінің адам 
санасында бейнелену мәселесі маңызды орынға ие. Бұл түрлі 
халық өкілдерінің, әр адамның концептуалдық әлем бейнесі 
әр түрлі болуымен байланысты. Когнитивті лингвистиканың 
басты категориясы – концептілер. Олар концептілік 
құрылымды ұйымдастырушы ұғымдардан тұрады. Концепт 
табиғатын түсіну үшін жасалған әрекеттердің қай-қайсысы да 
бір-бірінен шектес бірқатар ұғымдар мен терминдердің бар 
екенін аңғартады. Концепт ең алдымен ұғым мен мағынадан 
тұрады. Концепт ұғымы тіл біліміне философиядан келген. 

Философия мен логика үшін дәстүрлі терминге айналған 
«концепт» атауы қазір тіл білімінде де қолданылып, 
терминдік жүйеде өзіндік мазмұнға ие болып отыр. Концепт 
термині латын тілінен енген, conceptus – «ой», «түсінік», 
«ұғым» деген мағынаны білдіреді. Бірақ «концепт», «ұғым» 
терминдерінің негізі бір болғанмен, мәні, маңызы бірдей 
емес. Ұғым – нысанның танылған маңызды белгілерінің 
жиынтық бейнесі болса,  концепт – этностық ерекшеліктермен 
байланысты менталдық құрылым, ол мазмұны жағынан 
белгілі нысан жайындағы білімнің жиынтығы. Концепт 
арқылы тіл мен адам ойының арасындағы байланыс жүзеге 
асырылады. Концептілерді зерттеуде әлемдік лингвистикада 
бірінші болып көңіл аударған С.А.Аскольдов-Алексеев  
болды.  Ғалым «Концепт – ойдағы құрылым, яғни, белгілі 
бір затты ойлау кезінде оны сол тектес басқа бір заттармен 
ауыстырады» деп концептінің танымдық әдіс ретінде негізгі 
қызметі орынбасушылық қызмет екенін көрсетті / Концепт и 

слова // Русская речь. Новая серия/ под ред. И.Р.Гальперина. 
М., «Наука», 1986, 267-271-б./.

Ресей тіл білімінде концепт термині алғаш рет ХІХ 
ғасырдың 20-30 жылдары қоршаған орта құбылыстарын 
тіл  әлемінде  бейнелеу  мәселесін зерттеуге байланысты 
пайда болды. Концепт терминінің теориялық негіздері: 
Д.С.Лихачев, Н.Д.Арутюнова, Е.С.Кубрякова,  А.Н.Морохов-
ский, В.Рябцев, А.Айрапетян, В.В.Колесов, В.А.Маслова, 
С.А.Аскольдов, А.Вежбицкая сынды ғалымдардың 
еңбектерінде әр қырынан қарастырылады. Н.Д.Арутюнова 
«Мәдени концептілердің өзіндік заңы, лексиконы, тұрақты 
сөз тіркестері, риторикасы, шаблондары және өзінің 
референция саласы бар, сондықтан әрбір мәдени концептінің 
тілін талдап суреттеу арқылы біз өзімізге осыған сәйкес 
ұғымға енуге жол ашамыз» деген / Типы языковых значений: 
Оценка. Событие. Факт. М., 1998, 215-б./.

Ал шетелдік лингвистер Р.Лангакер, Г.Лакофф, Г.Джон-
сон, Г.Фокониер, Ф.Растиер концептіні когнитивті 
лингвистика тұрғысынан зерттеп, ұғым мен концептіні 
біртұтас бірлік ретінде қарастырады.  

Концепт ұғымы туралы әр түрлі пікір, анықтама бар. 
Профессор В.Маслова көптеген анықтамаларды қарастыра 
келе, концептіге мынадай жұмыс (рабочий) анықтамасын 
береді: «Это семантическое образование, отмеченное 
лингвокультурной спецификой и тем или иным образом 
характеризующие носителей определенной этнокультуры. 
Концепт, отражая этническое мировозрение, маркирует 
этническую картину мира и является кирпичиком для 
строительства «дома бытия» / Когнитивная лингвистика. 
Минск, «ТетраСист», 2004, 55-б./. Ал Ю.С.Степанов 
«Концепт – мәдениеттің жиынтығы, құрамы өте күрделі, 
оған бір жағынан, ұғымды құрайтын белгілердің бәрі тән, 

екінші жағынан, концептінің мазмұнының негізгі белгіле-
ріне қазіргі кездегі бағалау және қабылдау кіреді. Концепт 
– адамның менталды әлеміндегі мәдениеттің негізгі бөлігі» 
дейді /Константы. Словарь русской культуры. М., 1997, 347-
б./. 

Концепт – мәдени бірлік. Аталған мәдени концептіні 
Д.С.Лихачев барлық мағыналар мен түсініктердің жиынтығы 
ретінде қарастырып, ол сөздер жеке адамның санасында 
ойланып сөйленгенде пайда болатын түсініктер, образдар, 
ойлау жүйесі, саналы немесе саналы емес түрдегі қабылдау 
мен ойлаудан тұрады деген / Концептосфера русского языка 
// иан сля. М., 1983. Т. 52, №1, 3-9-б./. 

Концептілік зерттеулердегі таным мәселесін тіл 
тұрғысынан қарастыру қазақ тіл біліміне тек егемендік 
алғаннан кейін ғана келді.  Өйткені, бұл саланың зерттелуі 
мен дамуына қажетті жағдайлармен қоса, сол зерттеулердің 
нәтижесі жауап бере алатын сұрақтар да дәл осы кезде 
туындады. Қазақстанның гуманитарлық ғылымдарындағы 
елеулі өзгерістер ұлттық мәселелердің өзгеше қойылуы 
кезеңімен сәйкес келгендіктен болар, қазақ тіл білімінде 
концептінің зерттелуі таза таным мәселесімен айналысатын 
когнитивті лингвистиканың аясында да, мәдениеттанумен, 
лингвомәдениеттанумен тығыз байланыста қалыптасып 
келеді. Отандық зерттеушілер М.Күштаеваның «Тары» 
концептісінің семантикалық құрылымы мен лингвомәдени 
мазмұны», А.Смайловтың «Әйел» концептісін 
қалыптастыратын тұрақты тіркестердің лингвомәдени сипа-
ты», М.Абдрахманованың «Көз» концепті: лингвомәдени 
және танымдық парадигмасы», А.Байғұтованың «Қазақ 
әйелі» концептісінің этномәдени сипаты», Ж.Қошанованың 
«Қазақ тіліндегі «байлық-кедейлік» концептісі: танымдық 
сипаты мен қызметі», Ж.Жампейісованың «Ақ-қара» 

концепті: оппозициясы мен қызметі» атты еңбектері – 
осының дәлелі. Сонымен қатар әр халықтағы концептілік 
ұғымдарды салыстыра отырып зерттеген ғалымдар да 
баршылық.

Концептіні лингвистикалық тұрғыдан зерттегенде 
негізінен үш тәсіл анықталған. Біріншіден, кең мағынада 
концепті қатарына мағынасы ұлттық тілдік сананың мазмұ-
нын құрайтын және тіл өкілі дүниесінің қарапайым бейнесін 
қалыптастыратын лексемалар кіреді. Осындай концепт 
жиынтығы ұлт мәдениеті шоғырланатын тілдің концептілік 
өрісін құрайды. Екіншіден, тар мағынада концепт қатарына 
тілдік мәдени ерекшелігімен белгіленген немесе белгілі 
этномәдениеттің өкілдерін сипаттайтын семантикалық 
білім кіреді. Үшіншіден, концепт тікелей адам санасымен 
байланысты. Адам ақпаратты алушы, сақтаушы, өңдеуші 
жүйе ретінде қарастырылады, сондықтан барлық үдерістер 
адамның миында тілдің көмегімен жүзеге асырылады. Адам 
жас кезінен бастап тілмен қатар өз ұлтының мәдениетін де 
меңгереді. Мәдениеттің барлық ерекшеліктері тілде көрініс 
табады. Концептілерді зерттеу халықтың менталитетін 
жақсы түсінуге, рухына еніп, сол ұлттың әлемдік бейнесін 
осы ұлттың көзімен көруге мүмкіндік жасайды. 

Тілдегі концептілер ұлттың, халықтың мәдениетіне, 
әдебиетіне, ғылымына, тарихына, тәжірибесіне, дініне 
тікелей тәуелді. Ол қатып қалған семиотикалық жүйе емес, 
белгілі бір ұлттың мәдениеті негізінде уақыт пен кеңістікте 
өзгеріп отырады. Концептілер адамға берілген ақпараттың 
концептуалдану – адамның танымдық әрекетінің маңызды 
үдерістерінің бірі. Ол адамға берілген ақпаратты өңдеп, адам 
санасында (психикасында) жаңа концептілердің, концептілік 
құрылымдар мен концептуалдық жүйенің жасалуына жол 
ашады. 

Жарылқасын ӘБІШ, 
Гүлсім ДӘРКЕНБАЕВА,

Тұрар Рысқұлов атындағы 
Қазақ экономикалық 

университетінің доценттері.

«ӘРКІМНІҢ ТУҒАН ЖЕРІ – 
МЫСЫР ШАҺАР»

(Сегіз серінің еліне, жеріне арнаған туындылары    
хақында)

ХІХ ғасырдың бірінші жартысында өмір сүріп, артына 
өшпес мұра қалдырған және бүкіл өмірін туған халқының 
мұңын ойлап, елім-жерім деп жырлап өткізген бір перзенті – 
Сегіз сері. Ол қазіргі Солтүстік Қазақстан облысына қарасты 
Гүлтөбе-Маманай атты мекенде 1818 жылы дүниеге келген. 

Ұлттық поэзия тарихында бір басында ақындық, әншілік, 
композиторлық, жыршылық, тағы да басқа өнерлерді аса 
сәтті тоғыстырған әнші-ақындардың, сал-серілердің өрелі 
өнерпаздық табиғаты ерекше көзге түседі. Осындай біртуар 
өнер иелерінің қатарынан ХІХ ғасырда өмір сүріп, артында 
көптеген өлең, жыр, ән менен күй қалдырған қазақ халқының 
батыр-ақыны Сегіз сері Баһрамұлы Шақшақов айрықша 
орын алады. Ол өз ғасырында өнерпаздық туын асқақтата 
желбіреткен бал көмей, жезтаңдай, нәзік сезімді, тапқыр 
ойлы әнші-жыршы жан еді.

Сегіз сері (Мұхамед-Қанапия) Шақшақовтың өмір 
жолына қатысты деректер республикамыздың бұқаралық 
ақпарат құралдарында, баспасөз бетінде көрініс тауып келеді. 
Бүгінгі ұрпақ оның батырлық, ақындық, сазгерлік, атбегілік 
сияқты сан қырлы дарын иесі, ел намысын қорғаған айтулы 

тұлға екенін түгелдей біле бермейді. 
Туған даласын әнмен тербеген, қысқа ғұмырында жүзден 

астам жыр-дастан жазып, артына мол мұрасын тастап кеткен 
Сегіз сері орыс отаршылдарымен күрес туын үнемі жоғары 
ұстап, сан шайқаста орасан ерлік көрсетіп, өз есімін аңызға 
айналдырған.

Сегіз серінің туған жер тақырыбындағы туындылары 
ақын шығармаларының ішінде ерекше орын алады. Ол 
алғаш рет елінен ұзап кетіп бара жатқанда шығарған өлең 
жолдарында былай дейді:

 Туған жер жазығыңда жаттым аунап,
 Өлеңге бір өзіңнен шабыт сұрап.
 Көргенше енді айналып қош, есен бол,
 Артымда ардақты елім қалған жылап…
Сегіздің туған жерге арналған өлеңінен қоштасқандағы 

мұңды сарынымен қатар туған жер табиғатына деген үлкен 
сүйіспеншілік байқалады. Оны біз ақын өлеңінің алғашқы 
шумағынан бастап соңғы шумағына дейін, тіпті, өлеңнің әр 
жолынан да аңғара аламыз. 

Сегіз серінің туған жерінде болмаған адамның өзі 
оның өлеңін оқып отырып-ақ әсем табиғатын көз алдына 
айқын елестетуіне болады. Айталық, оның өз туған жері  – 
Маманайға барған кез келген адам ақынның туған жерге ар-
нап шығарған өлеңін оқып отырып, сол жерлердің табиғатын 
ол қаншалықты дәлме-дәл суреттегенін байқайды. Сегіз 
серінің ауылы орналасқан Бұқпа көлінің жағасы бүгін 
де қайың мен қарағай аралас орман, жаз айлары көкорай 
шалғын болып жайқалып тұрады.

 … Құлпырған баурайыңда бақша-бауың,
 Шық түсіп орманыңа жауар жауын.
 Бөленіп ойы-қыры көк торғынға,
 Алыстап қала берді думанды ауылым.



61

Өлеңнің осы бір соңғы жолдары қуғынға түскен жас 
жігіттің жүрегін жарып шыққан қайғылы үнге ұқсайды. 
Сегіз тап осындай көңілсіз күйде болса да, туған жерінің 
табиғатына сүйсініп: 

 … Ақ балтыр, жасыл желек, ну орманым,
 Дауылдан, бораннан да мал қорғадың.  
 Әрдайым бір өзіңнен алсам шабыт,
 Қалмас еді орындалмай ойға алғаным, – деген.
Өлеңнің келесі бір жолдарында ақынның «кір жуып, 

кіндік кескен» елі мен жеріне деген махаббаты шынайы 
көрініс табады:

 Көзімнен туған өлке бір-бір ұшып, 
 Сағындым көк Есілдің мөлдір суын.
  Қызылжар, Маманайым – туған жерім,
 Арқада қалың Керей шыққан елім.
 Жасымнан сайрандаған Омбы, Түмен,
 Дариға-ай, қадіріңді білмеп пе едім!
Ақын өз шығармаларын туған жерге арнай отырып, өмірде 

өзінің басынан өткен оқиғалардың барлығын осы туып 
өскен жерінің бейнесімен байланыстыра толғаған. Өзінің 
алғашқы махаббатын, туған-туыстарын, дос-жолдастарын 
есіне алып, оларға деген сүйіспеншілігін туған өлкесімен 
ұштастырады.   

 … Жүйрікті кермеге әкеп байлаған жер,
 Жүрмекке ұзақ жолға сайланған жер.
 Асынып қару-жарақ, сауыт киіп,
 Басшы боп топ әскерге жайнаған жер.
 Сол өмірім көзімнен бұл-бұл ұшып,
 Жүрекке осы күні байланған шер!
Сегіз сері 1836 жылы жазда Ор өзені бойында болыпты. 

Сонда Кіші жүз Әлімұлы Көбек бидің асында ол Шоң бимен 
кездесіп, оның батасын алады. Шоң би «Батыр да, ақын да 

екенсің. Отырған жерің базар екен. Дегенмен ел-жұртыңды 
сағынған шығарсың, балам» дегенде Сегіз сері қолына 
домбырасын алып, әнге қосып, сол арада өзінің атақты 
«Туған еліме» деген өлеңін шығарады. Бұл өлең қолжазба 
түрінде белгілі ауыз әдебиетін жинаушы Қаратай Биғожинде 
сақталған. Кейінгі жылдары көптеген қолжазбалар баспа 
беттерінде жарық көріп жүр. Солардың ішінде Сегіздің осы 
өлеңі де бар. Онда ақын былай жырлайды: 

 Қайран жұртым, ұмытам ба сені өлмей,
 Қалмайсың еш уақытта ойға келмей.
 Елдегі туысқандар еске түссе, 
        Боламын мен қайғылы ойнап-күлмей…
Сегіздің осы өлеңін тыңдап отырған әр адам өзінің туған 

өлкесін есіне түсіріп, көз алдына елестетеді. Жиналған 
халық ұйып тыңдап отырған соң ол өлеңін ары қарай 
жалғастырады:

 … Туған ел, қымбат болдың мұнша неге,
 Білмеймін, сонша ыстық па әр пендеге?
 Ойымнан қайда жүрсем бір кетпейсің,
 Көңіліме қағылыпсың болып шеге…
Сегіз серінің туған жерге арналған жырларынан «Айым-

жаным» атты туындысын бөле-жара атауға болады. Мұнда 
ақын туған жер табиғатын ырыс-байлық көзі санап, 
оны адам өмірімен астастыра сипаттап, өзіне де күш-
жігер, шалқар шабыт берер құтты қоныс, аяулы мекен 
ретінде көзге елестетеді. Айымжан – қыздың аты. Ертеде, 
жаугершілік заманында, ауылға жау шапқанда Айымжан ару 
көл жағасында жуынып жатып жау қолынан қаза тапқан. 
Ауылдың ең сұлу әрі сыйлы қызы Айымжанның өліміне ата-
анасы, ауыл жұрты қатты қайғырып, осы көлді «Айымжан 
көлі» деп атаған деседі. Кейінірек көл жағасындағы ауыл да 
«Айымжан» аталып кеткен. Бұл жер – Сегіз серінің туған 

өлкесі. Сондықтан өлеңін де осы ауылға арнаған: 
 Айнакөл мөлдір сұлу Айымжаным,
 Бір өзің ұйытқысысың мал мен жанның… – 

деп осы ауылдың жанындағы аттас көл мен оның жасыл 
алқабын өлеңге қосқан. Оның әр жолында Сегіз сері туған 
жерінің табиғатына тамашалай қарап, ерекше көзқарасын 
білдіреді.

Сегіз серінің туып өскен жеріне, еліне деген ең бір ыстық 
сезімі оның қуғынға ұшырап, шет жерлерде төрт жыл жүріп, 
еліне ораларда шығарған «Туған жер» атты өлеңінде айқын 
сезіліп тұр. 

Сегіз серінің осы «Туған жер» атты 52 жолдан тұратын 
өлеңінің бір нұсқасын Төлеш Сүлейменов «Сегіз сері» атты 
кітабына кіргізген. Сегіздің бұл шығармасын 1983 жылы 
Нәбиден Әбуталиев те «Қазақ әдебиеті» газетінде жария-
лады. Осы жылы Солтүстік Қазақстанның «Ленин туы» 
облыстық газетінде Б.Кенжеғозин де туындыны жарыққа 
шығарды. 

«Туған жерде» сері өзінің жер ауып жүріп келгенін 
баяндап, былай дейді: 

         … Әркімнің туған жері – Мысыр шаһар,
 Мекке мен Мединедей болған жерім.
 Тіккен соң патша әкімі үлкен қаһар,
 Жат жерде болып қайтты Сегіз серің… 
Ақын Сегіз өлеңінің соңында өзін көптен көрмеген 

төркініне келе жатқан қызбен теңестіріп, жазықсыз қуғын 
көргенін ұмыта алмайды: 

        … Секілді мен кәрі қыз төркіндеген,
 Келемін көрсем деген сертімменен.
 Жазықсыз губернатор қуғындады,
 Кеткем жоқ басқа өлкеге еркімменен… 
Өлеңінің соңында:

 … Аударып Еділ-Жайық дәм мен тұзы,
 Төрт жылдай туған жерге келтірмеген.
 Ел шеті көк Есілден көрінсе егер,
 Жас келер екі көзге мөлтілдеген, – деп, 

тыңдаушысын өзіне баурап алады. Сегіздің бұл әні бар 
өлеңін ел-жұрт қобызбен айтып, өзгеше бір толғаныс, 
сүйініш ырғағымен шарықтата шырқаған екен. Сегіз серінің 
жанында екі жыл бірге болғанында Жаяу Мұса да үйреніп 
алыпты. Ол еліне қайтып келгенде шығарған «Ер Сегіз» 
шығармасында «Туған жерді» өлең қатарына жатқызса да, 
«Ақбұлақ» пен «Ғұмыр» термелерімен шендестіріп:

 Бұлардан ешқашанда кем көрінбес
 «Туған жер» атты оның өлеңі де, - деген.
Осындай сөздерді жүректен шығарған ақын-әншінің 

жаны нәзік, ойы терең, ақылы асқар таудай екені белгілі. 
Сегіз сері өзі шығарып, өзі әсем әуенмен орындап жүрген 

әндерін әр түрлі музыкалық аспаптармен де сүйемелдей 
білген. Ол туған жерге деген ыстық ықыласын музыка 
үнімен ұштастырып, «Гүлтөбе-Маманай», «Есіл», «Қайран 
Арқа», «Сары қымыз» сияқты шығармаларын қобызбен 
де, домбырамен де орындаған. Мәселен, «Қайран Арқа» 
атты күйінде ол ұлан-байтақ сары даладағы ел-жұрттың 
сарқылмас қажыр-қайратын, жайлауға көшкен шағындағы 
қыз-жігіттің күлкісін, олардың шарықтап шалқыған асқақты 
сәттерін музыка тілімен баяндаған. Сондай-ақ Сегіз сері 
«Сары қымыз» күйі арқылы жайлау көрінісін, қымыздың 
сабада пісілуін, ожаумен сапырылуын музыка үніне қосқан. 

Сөзіміздің аяғында соңғы кезде баспасөз беттерінде Сегіз 
серінің өмірде болғандығына күмәнмен қарау үрдісінің 
дүниеге келуімен байланысты өз тарапымыздан бір ауыз 
пікірімізді білдіре кетуді жөн санап отырмыз. Сегіз сері 
(Мұхамед-Қанапия Баһрамұлы Шақшақов) – тарихи тұлға, 

айтулы ақын, дарынды сазгер, ел намысын қорғаған батыр. 
Ол туралы кезінде ғұлама ғалым Әлкей Марғұлан, белгілі 
ақындар Шәді Жәңгірұлы, Нұржан Наушабайұлы, Нәбиден 
Әбуталиев, дарынды зерттеуші Есенкелді Жақыпов, ауыз 
әдебиеті үлгілерін көптеп жинап, фольклорлық мұрамыздың 
молаюына сүбелі үлестерін қосқан Қаратай Биғожин, 
Сейітқали Қарамеңді, Мәди Болатов, т.б. жазды. Ұлы 
жазушы Ғабит Мүсірепов өз туындысына кейіпкер етіп 
қосып, мақалаларында Сегіз сері жайында дәлелдей жазып, 
мысалдар келтіреді. Ал атақты Біржан сал Қожағұлұлы оны 
пір тұтып, өнеріне аса ілтипатпен қараған, ол өзін Сегіз 
серінің шәкіртімін деп санаған. Біржан сал бір өлеңінде 
мынадай өкінішін білдіреді:

...Адамның асылдары сондай болар,
Дүниеден Сегіз сері, Нияз да өткен...
Жоғарыда аталған елге есімдері әйгілі жандардың 

пікірлеріне шүбә келтіру ешқандай абырой алып келмесі 
айдан анық. Қайта ол пікірлер Сегіз серінің дауылпаз ақын, 
әсем дауысты әнші, күмбірлетіп күй шерткен музыкант, 
даңқты сазгер һәм батыр екендігін бұлжытпай дәлелдейді.

Пайдаланылған әдебиеттер:
1. Т.Сүлейменов. Сегіз сері. А., «Өнер», 1991.
2. ХІХ ғасырдағы қазақ поэзиясы (жинақ). А., 1985.
3. ХІХ ғасырдағы қазақ ақындары (жинақ). А., 1988.
4. А.Қозыбаев. Шоң би мен Сегіз сері. «Қостанай таңы» 

газеті, 18.09.86 ж.
5. Сегіз сері (Мұхамед-Қанапия Баһрамұлы). Таңдамалы 

шығармалары. I том. Петропавл, 2003ж.
6. Е.Дәрменов. Сегіз сері Баһрамұлы Шақшақов – қазақ 

халқының батыры. Қостанай, 1999.        

Жанбота СЕКЕЙ,
Шәкәрім атындағы

Семей мемлекеттік университетінің 
аға оқытушысы, ф.ғ.к.

«КӨЗҚАРАС ТЕОРИЯСЫ» 
КОМПОЗИцИЯНЫ ТАЛДАУДЫҢ 

ҚҰРАЛЫ РЕТІНДЕ

ХХ ғасыр теориялық поэтикада, сондай-ақ туындының 
баяндалуын, мазмұнын қарастыратын нарратологияда  
«көзқарас теориясы» арқылы шығарма композициясын түрлі 
аспектіде қарастыруға мейлінше жол ашты.

Белгілі теоретик Б.А.Успенский  көркем мәтіннің құры-
лымына арналған «Композиция поэтикасы» атты еңбегінде 
шығармадағы сырттық және ішкі «көзқарас», тенденция 
ұғымына тоқтала келіп, шығарма шекарасы түсінігіне 
ғылыми барлау жасайды.

Қазіргі әдебиеттануда «автор мен қаһарман», «автор 
мен оқырман» мәселесі өте келелі мәселе болып 
табылатындықтан, оны шешу де аталған «көзқарас 
теориясы» арқылы мүмкін болмақ. 

Дж.Шипли өзінің («Dictionary of World Literary Terms») 
«Әдеби терминдер сөздігінде»  көзқарас, пікір терминінің  
(«point of view») тілдік табиғатын өткір де нақты ашады. Егер 
баяндаушы шығармадағы оқиғаларға тікелей өзі қатысып, 
шығарма кейіпкерлерінің бірі болып табылса, баяндаушы 
көзқарасы ішкі көзқарас болады. Ал егер баяндаушы 
оқиғадан сырт қалып, үшінші жақтан объективті тұрғыдан 
баяндап отырса, бұл сыртқы көзқарас болатынын айтады. 

Жазушы мен кейіпкер, оқырманның эстетикалық 

көзқарасы, талғамы мәтінде өзінен-өзі білінеді. Суретші 
кейіпкер өміріне еш қатысы жоқ, басқа кеңістік пен басқа 
уақытта өмір сүреді, оның әрекетінің жемісі көркем туынды, 
М.Бахтин тілімен айтсақ, бұл жағдайда автор – «эстетикалық 
іскер субъект».

Әдебиетте кейіпкердің іс-әрекеті үнемі өмірлік мақсат-
тар мен нәтижелерге сүйенеді, оның ортасы – суреттеліп 
отырған әлем ішінде. 

Кез келген көркем шығарманы түсіну, жан-тәнімен берілу, 
не көркем туындының кейіпкері бола білу сол кейіпкердің 
өмірін сүріп, сезінгенін сезіп, жегенін жеп, кигенін кигенде 
ғана толық  дәрежесінде болады. Алайда, мәтіннің байыбына 
барудың тағы бір әдісі бар –  сырттық пікірде болу, әдетте, 
автордың көзқарасында болу, үшінші сырт адамның объек-
тив көзқарасын ұстану.

Аталған мәселеге байланысты Успенский көркем 
сөздің белгілі көзқарасты берудің тәсілдеріне тоқталады: 
«идеологиялық  баға», «фразеологиялық мінездеме», 
«перспектива (кеңістіктік-уақыттық позиция)», «сипаттау-
дың субъективтілігі мен объективтілігі», т.б.

Мәтінді «идеологиялық бағамдау», зерттеушінің 
пікірінше, кейіпкердің сөйленісіндегі «индивидуалдық 
және әлеуметтік позициясын» тану арқылы, фольклордағы 
тұрақты эпитеттер арқылы, автор сөзінің түрлі стильдік 
қабаттары мен бояулары арқылы танылады. М.Ю.Лотман 
поэтикалық туындының құрылымына арналған зерттеуінде 
А.К.Толстойдың «Балдахин астында отырған...» өлеңіндегі 
авторлық идеологиялық баға өлең тіліндегі көптеген 
«руссоизмдер» мен «китаизмдер» арқылы берілгендігін 
айтады. 

Фразеологиядағы көзқарастар айырмашылығы 
кейіпкерлер тілінің тек өзіне тән даралығынан, тілдік 
стилінен айқын аңғарылады. Мәселен, А.С.Пушкиннің 

«Капитан қызында» Машаны тану Гринев пен Швабринде 
мүлдем екі бөлек түрде болады. 

Перспектива әдісінде көзқарас шартты «уақыттық-
кеңістік координаттарда» түрліше танылуы мүмкін, мысалы, 
Стендальдың «Қызыл мен қара» романында  Жульеннің 
тұтқындалар тұсында бас кейіпкер мен автор көзқарасы бір 
арнаға келіп саяды.

Сипаттаудың субъективтілігі мен объективтілігі, яғни, 
көзқарас психологиясына байланысты автор «өзіне белгілі 
фактілерге сүйеніп, мейлінше объективті болу керектігін» 
айтады. Толстойдың «Воскресение» романында автор 
Нехлюдовтың ішкі жан дүниесіне еніп, жеке басының 
түңілісін сипаттайды, алайда бұл объективтіліктен алыстап, 
керісінше, субъективтілікке бой ұрады. 

Бір сөзбен айтқанда, үшінші жақтан баяндау баяндаудың 
ең ұтымды тәсілі болып табылады, ол автордың кейіпкерге 
өте жақын, сонымен бірге өте алыс болуына мүмкіндік 
береді.

Успенскийдің көзқарас туралы концепциясын 
Б.Корманның ілімі толықтыра түсті. Ғалым фразеологиялық 
түрде перспективаның екі түрін арнайы қарастырады: 
кеңістіктік («физикалық») және уақыттық («уақыттық 
белгі»). Сонымен қатар Б.Корман  көркем мәтінде идеялық-
эмоциялық салада екі деңгейді бөліп көрсетеді:  тікелей-
бағалылық, жанама-бағалылық. Б.Корман  зерттеуінде 
тікелей-бағалылық көзқарас тұрғысынан «мәтін үстіндегі» 
сана субъектісі – сана нысанының арақатынасы ретінде 
қарастырады. Басқаша айтқанда, тікелей-бағалылық 
көзқарасы – авторлық пайымдау, сондай-ақ автор тарапынан 
мәтіндегі кейіпкерлер іс-әрекетіне тікелей сипаттама 
берілмейді.  

Шығармадағы сана субъектісі тікелей пайымдау беріп 
қана қоймай, бірақ оның өзара қатынасы қоршаған әлем, 

адамдар, заттар, табиғатпен болады. Бұл байланыстар 
Б.Корманмен жанама-бағалылық ретінде анықталады. 
Зерттеушінің тұжырымдамасында уақыттық, кеңістік және 
фразеологиялық көзқарас тұрғысынан композицияның 
жанама-бағалылық деңгейі әртүрлі көрініс табады. 
Сондықтан әдеби шығармадағы көзқарас бақылаушының 
жағдайымен сипатталады, яғни, әңгімелеуші, баяндаушы мен 
кейіпкерлер әлемінде (уақытпен, кеңістікпен, идеологиялық 
және тілдік орта бойынша) оның ой-өрісін анықтайтын 
(ұғыну деңгейі) және субъекті мен оның ой-өрісіне авторлық 
тұжырымын көрсетеді.

ҚАНДАЙ АҚЫЛ ҚОСАСЫЗ, ОҚЫРМАН?

Осы жұрналдың 70-ші бетіндегі «Авторлық бағдарлама» 
айдарында жарияланып жатқан «Мәнерлеп оқу» қолданбалы 
курсының авторы Кәмшат Әбдіқайымованың қызмет орыны 
былай берілген: ... «Үшжарма» орта мектебі мектепке дейінгі 
шағын орталығымен» мемлекеттік мекемесінің мұғалімі.

Қазір республикамыз бойынша осындай үрдіс қалыптас-
ты, яғни, заңмен бекітіп алдық, одан ауытқысақ – сотталып 
кететін сияқтымыз. «Үшжарма» орта мектебінің мұғалімі»  
деген бұрынғы әдемі атауы көзден ғайып болып, «мектеп 
мұғалімі» деген қасиетті ұғым «мемлекеттік мекеме мұғалімі» 
болып кеткен. Осы дұрыс па? Сәл ойланып көріңізші. Орта 
мектепке «мектепке дейінгі шағын орталығымен» деген 
сөздер тіркесін шұбыртып апарып, жалғап қойдық. Бұған 
не дейсіз? Өз қасиетімізді өзіміз кетіргеніміз қабырғамызға 
қатты батады. Қандай ақыл қосасыз, оқырман?

                                                                Редакциядан.  

Авторлық бағдарлама                                              
Кәмшат ӘБДІҚАЙЫМОВА,

 Алматы облысының
Балқаш ауданындағы

«Үшжарма  орта  мектебі мектепке
 дейінгі шағын орталығымен» 

мемлекеттік мекемесінің мұғалімі.

«МӘНЕРЛЕП ОҚУ»       
ҚОЛДАНБАЛЫ КУРСЫ

(10-11-сынып)

Бұл бағдарламаның мақсаты: мәнерлеп оқудың 
қыр-сыры мен ерекшелігі туралы мағлұмат бере отырып, 
оқушыларды дұрыс көркем оқуға үйрету, сөйлеу тілінің 
мәдениетін көтеруде тіліміздегі әр түрлі кемшіліктерді  
болдырмау, дауысын дұрыс жолға қою, дұрыс, анық сөйлеуге 
үйрету, өмірге қажетті іскерліктерін жетілдірулеріне 
мүмкіндік жасау.

Осы мақсаттан туындайтын міндеттер:
1. Дауыс ырғағын құрайтын негізгі элементттерін жете 

меңгеруге ықпал ету.
2. Әдеби тіліміздің орфоэпиялық және орфографиялық 

заңдылықтарын, олардың бір-бірінен айырмашылығын, 
байланысын меңгерту.

Оқушылардың кез келген көркем туындыны келістіре 
оқуын, көркем шығармадағы сөз сырын, мағынасын 
ұғындыру.

Әдеби білім өресін кеңейту.
Дауыс интонациясын (ырғағын) орынды келтіріп оты-

руға дағдыландыру.
Сөйлем түрлеріне қарай оқылу сазын жаттықтыру.
Мәнерлеп оқудың ерекшелігін анықтау.
Дауыс ырғағының кідірістерін игерту.
Өзектілігі:

1. Сөзді әсерлі, нақышты сөйлеудің, айтудың қажеттілігін 
сезіну.

2. Мәнерлеп оқу дағдылары мен қазақ тілі мен әдебиетінен 
алған білімдерін ұштастырып отыруға үйрету.

Жұмыстың түрі.
Көркем шығарманы оқушыларға оқыту алдында ондағы 

әрбір көріністі, әр детальды, әр сөзді іштей қорытып, толық 
меңгерту. 

Дидактикалық материалдармен жұмыс: сценарий құру, 
көркем шығармадан диалогы мол үзінділерді рөлге бөліп 
жаттау, көркем шығармадан ықшамдалған көріністі сахнада 
қою, мектептегі мерекелік кешті жүргізу, қара сөзді келістіре 
оқу.

Мәнерлеп оқу – дауысты жай ғана құбылту емес, мәтіннің 
идеялық мазмұнын сапалы меңгеруден туған дыбыс үйлесімі 
мен мағыналық екпін, дауыстың әсері, мәнді ырғағы. Бұл 
жағынан мәнерлеп оқуды мәтін талдау жұмысының сапалық 
көрсеткіші деуге болады. Сол себепті де жазушымен, оның 
шығармасымен таныстырмай жатып оқушыдан көркем 
шығарманы немесе өлеңді мәнерлеп оқуды талап ету жөн 
емес.  

Бағдарламаны жасауда Ә.Нұрмаханова  («Сөз құдіреті». 
А., 1971, Мәнерлеп оқу мәселелері. А.,1976), Х.Қожахметова 
(Мәнерлеп оқу. А.,1982), Л.Горбушина. («Выразительное 
чтение и рассказывание учителя». М., 1975), С.Тілешева 
(Әдебиет сабақтарында мәнерлеп оқу дағдыларын 
қалыптастыру. А.,1984) зерттеу еңбектері басшылыққа 
алынды.

«Өнерді үйрен, үйрен де жирен» демекші, бүгінгі заман 
талабы – білімді де өнерлі, іскер, жан-жақты бәсекеге 
қабілетті тұлға даярлау екендігін ескере отырып, оқушының 
қабілеті мен талабына қарай оның мамандықты дұрыс 
таңдауына көмек беруіміз керек. «Көргені жақсы көш бастар» 
демекші, кез келген жерде алған білімі, яғни, шешендігі мен 
нақышына келтіріп, мәнерлі де сазды  айта білсе, нұр үстіне 
нұр болары сөзсіз. 

Күнтізбелік жоспар (Жылдық сағаты – 34)

№ Сабақтың тақырыбы Сағ. 
саны

Жұмыс       
түрі

1. Кіріспе. Мәнерлеп оқу – 
көркем сөздің үлгісі

1  Баяндау, 
сұрақ-жауап

2. Мәнерлеп оқу нотасы 
немесе сөйлеу 
партитурасы

1 Баяндау

3. Сөйлеу техникасы 1 Сұрақ-
жауап, 
түсіндіру

4. Сөйлеу аппараты 1 Сұрақ-
жауап, 
түсіндіру

5. Дауыс.Оқудағы 
дауыстың мазмұны

1 Жұптық 
жұмыс

6. Үн реңі(дикция) 1 Түсіндіру
7. Орфоэпия.Орфоэпияның 

басты ережелері
1 Жұптық 

жұмыс
8. Негізгі дауыс 

сарыны(тоны)
1 Сұрақ-

жауап
9. Дауыс 

ырғағы(интонация) және 
оның компоненттері

1 Жұптық 
жұмыс

10. Екпін және оның түрлері 1 Пікірлесу
11. Дауыс кідірісі(пауза) 

және оның түрлері
1 Түсіндіру, 

пікірлесу
12. Өлең сөз кідірісі немесе 

ырғақ кідірісі
1 Жұптық 

жұмыс
13. Сөйлеу қарқыны(темп) 

мен ырғағы
1 Түсіндіру, 

жаттығу
14. Дауыс күші(дауыстың 

ашықтығы, тазалығы)
1 Түсіндіру

15. Сөйлеу әуені(мелодия) 1 Түсіндіру, 
сұрақ-жауап

16. Сөйлеу нақышы(тембр) 1 Пікір 
алмасу

17. Мәнерлеп оқу мен 
әңгімелеп берудің негізгі 
тәсілдері

1 Әңгіме, 
пікір алмасу

18. Аудитория алдында 
әдеби  шығарманы 
мәнерлеп оқу

1 Пікір алысу

19. Халық поэзиясын 
мәнерлеп оқу

1 Практика-
лық жұмыс

20. Лирикалық өлеңдерді 
мәнерлеп оқу

2 Практика-
лық жұмыс

21. Мысал өлеңдерді 
мәнерлеп оқу

1 Рөлге бөліп 
оқу

22. Әңгімелерді оқу 1 Практика-
лық жұмыс

23. Ертегілерді оқу 1 Рөлге бөліп 
оқу

24. Драмалық 
шығармаларды мәнерлеп 
оқу

3 Рөлге бөліп 
оқу

25. Сөйлеспелі сөзді(диалог) 
мәнерлеп, дауысты 
құбылта оқу

1 Практика-
лық жұмыс

26. Поэмаларды мәнерлеп 
оқу

1 Практика-
лық жұмыс

27. Кеш сценарийін құру 
және кешті жүргізу

3 Практика-
лық жұмыс

28. Мәнерлеп оқудың 
әдебиет сабағында 
алатын орны

1 Әңгімелеу, 
қорыту

Сыныптан тыс тәлім
Тамара ЖАМАЛИҚЫЗЫ, 
Шынар НҰРҒАМЫСОВА,

Мұхтар Әуезов атындағы 
педагогикалық колледж

 оқытушылары.
Семей қаласы.

 «АҢҚЫМА ӘЛІППЕСІ» 
(Ақын Тыныштықбек Әбдікәкімовпен кездесу кеші)

Мақсаты: ақынның жұпар иісті аңқыма, асыл шырын 
сөздері және жаһұт жырлары арқылы көркемдікке, рухани 
құндылыққа деген қызығушылықты ояту; тәуелсіз ел 
тарихындағы рухани ахуалды сезіндіру, бүгінгі өмірдің 
әр қырын зерттей, зерделей білуге талпындыру, білім мен 
ғылымды оқып үйрену жолындағы әрбір жастың салиқалы 
көзқарасының қалыптасуына мүмкіндік туғызу, ұлттық 
әдебиеттің даму жолы, бағыты жөнінде мәлімет беру, әдеби 
білім, білік, икем-дағдыларының қалыптасуына жол ашу. 

1-жүргізуші: - Қазақ халқы – жаратылысынан ақын, 
жырау халық . Қазақ – шежіреші халық. Қазақ – өз ерекшелігі 
өзіне ғана жарасқан, дәстүрлі мектебі бар әнші, күйші, сөз 
өнерін қадірлеген киелі халық.

(«Әлқисса» күйі орындалады.)
2-жүргізуші: - Әр кезеңнің әдебиеті сол кезеңнің айнасы 

екені анық. Әдебиет халықпен бірге туып, бірге қалыптасып, 
бірге дамиды. Көркем әдебиет арқылы қаламгер өз 
халқының мінез-құлқын, жаратылысын, болмысын, ой-
санасын бейнелейді. Біз көнеден келе жатқан  жырлардан өз 
халқымыздың ұлылығын, тұтастығын көреміз.

1-жүргізуші: - Қазақ – сан ғасырлық жолында Дала 
мектебін, Дала университетін, Дала академиясын, Дала 

эстетикасын қалыптастырған халық. Бүкіл өмір жолын, 
арман-мүддесін, мұң-шерін әнімен, сөзімен, күйімен 
бейнелеген. Ғасырлар бойы қалыптасқан қазақ әндерінің 
әуенінен де, ырғағынан да, сөзінен де  мін таппайсыз. Сізді 
рахатқа бөлейді, ойландырады, терең толғандырады.

2-жүргізуші: - XIX ғасырдың екінші жартысында Абай 
өлеңдері арқылы қазақ поэзиясы бұрын-соңды болмаған 
бірегей биік тұғырға көтерілді. Абай биігі арқылы ұлттық 
сөз өнеріне жаңа леп, жаңа өрнек, жаңа ырғақ енді. 
Ұлы тұлғаның ұлағат ізін суытпай, өмір сырын, замана 
тылсымын өлеңмен өрнектеуде ешкімге дес бермеген 
дербес толқын, тегеурінді топтың даңқ тұғыры Мағжан, 
Сұлтанмахмұт, Бернияз,  Ілияс, Қасымдардың есімдерімен 
айшықталды. Алдыңғы толқын ағалар армандаған алыс, 
қиыр арман сапарлардың  сабылысынан туар күміс көмей, 
күмбір үнді кейінгі толқынның керім поэзиясы да кемерінен 
асқан тегеурінімен, нәрлі негіз, әрлі әсемдігімен бір әлемге 
айналды. 

(Абай, Мағжан, Қасым өлеңдері оқылады).
1-жүргізуші: - Абай дәстүрінен нәр алып, ежелден 

өркен жайған ұлттық поэзия 60-90 жылдары заманның ұлы 
дүбірімен тыныстаған үздік өнерге айналды. Өмір-ғұмырдың 
түбегейлі, түбірлі құбылысын толғаған сөз өнері шеберлік  
пен парасаттылықтың жаңа сатысына көтерілді. Философия-
лық тереңдік пен ойшылдық, лиризм мен шыншылдық өлең-
жырдың төл қасиетіне айналды. Поэзия ақсақалы Әбділда 
Тәжібаев жырларынан ойшылдықтың, азаматтықтың зор 
үнін байқасақ, Қадыр Мырзалиев поэзиясынан туған жер 
топырағының иісі аңқиды, сағыныштан көздің жасын іркіп 
алған ақынның жүрек дүрсілі естіледі. «Ақ жаңбырлар 
тоздырған тау сияқты Мен өлемін өзімнің биігімде» деп, 
Төлеген Айбергенов жыр құдіретін қырантұғыр биіктен 
іздейді. Ал кешегі дүниеден өткен Тұманбай Молдағалиев 

жырларының әр сөзі – тұнып тұрған нәзік сезім. Ақын жүрегі 
табиғат-ана, өмір-анамен қосыла таңғы шықтай төгіліп 
тұрды. «Қазақ поэзиясының Хантәңірі» атанған Мұқағали 
Мақатаевтың саңлақ үні халық санасында деп айтуымызға 
әбден болады. 

(Мұқағали Мақатаев. «Таныс өлке, таныс аймақ..», ән 
орындалады).

2-жүргізуші: - Енді, міне, ғасырлар бойы ата-бабамыз 
аңсаған Бостандық келіп, Тәуелсіздік таңы атты. Тәуелсіздік 
жылдарының өз құндылықтары, әрбір адамға әсер етуі, 
ұлттық мақтаныш туғызуы – осының бәрі ерекше құбылыс! 
Азаттық қазаққа ұлттық мақтаныш сыйлады. Өз Туымыз, 
Елтаңбамыз, Әнұранымыз бар екенін мақтан тұттық. 
Санамыздағы цензурадан құтылдық. Ұлттық еркіндікті ашып 
айтудың мүмкіндігінің пайда болуы –осы тәуелсіздіктің 
берген құқығы.

Тәуелсіздіктің негізін қалап, егемендігімізді нығайтқан 
әр адам – жиырма жылдық тәуелсіз тарихымыздың сөзсіз 
кейіпкері. 

Бүгінгі қазақ поэзиясы әлеміндегі өзіндік орыны бар, 
Тәуелсіз Қазақстан әдебиетінің басында тұрған, Қазақстан 
Жазушылар Одағының мүшесі, бірнеше мәрте Президент 
стипендиясының иегері, белгілі ақын Тыныштықбек 
Әбдікәкімовпен кездесу кешіне қош келіпсіздер!

1-жүргізуші: - Бергісі түркі-қазақ, арғысы адамзаттық 
дүниетаным, жаратылыс танымына, жалпы өнер атаулының 
өмірлік жолына жаңғырған бағыт нұсқап, тарихтың көмескі 
беттеріне тың түрен салып жетіп, ойды оятып, еспен 
табыстыруға әрекет жасаған, кеш туса да ерте танылған 
ақын ол – Тыныштықбек.

(Ақынның «Қайран» атты өлеңі оқылады).
Ақынның Аңқыма  сөздерінен:
1. Қазақтың өлеңі түзелмей, өмірі түзелмейді. 2. Ақын 

– тәңірдің елшісі! 3. Әдетте мейірім, қайырым, махаббат 
бар жерде ғана өнеріңіз Өнер (жұпар шаша көктеп өсер; 
жұпар – искуство) болмақ. 4. Сайдағы қойшымыздан 
бастап, сарайдағы патшамызға дейін баршамыз Ақындыққа 
ұмтыла білуіміз қажет. 5. Біз жадына сенген жарқын ойлы 
елдің ұрпағымыз. 6. Сұлулықтың өзі қарапайымдылықта 
жатыр. 7. Бақ –бас, ауыз – дарбаза, сөз – самал. 8. Қазақтың 
басының өзі –жұмақ. Сөзі – періште. 9. «Аңқыма» деген сөз 
– қазақтың өзі (Қазақтың сөзі, өзі, мінез-құлқы, тұрмыс-
тіршілігі, көзқарасы, Тәңіртану, табиғаттану, адамтану, 
сөзтануы). 10. Бас бес елі сор емес, бес елі бақ орнау 
үшін керек. 11. Біз ежелгі қазақ пәлсапасын үлкен дарияға 
айналдыруымыз қажет. 12. Ақын – елдің үні. 13. Әлемде 
Ақын Қазақтай, Ер Қазақтай ел болмаған! 14. Жаратушы 
Иенің  Өзі де – ақын! 15. Нұрлы болашағымыздың кепілі де 
– жалпыхалықтық ақындықта! 16. Қай жерде өмір сүрсең, 
әдеби ортаң – сол. 17. Кемел адам болуға асығу – Ақындыққа 
ұмтылу деген сөз! 18. Көңілі тарға – Көк аспан да тар. 
19. Жалған дүниеде де Ақиқат өмір сүреді. 20. Қазақ – 
әңгімешіл, қазақ – ақын халық, демек, қазақ – туа бітті сөз 
иесі. 21. Мәңгүртте ғана Мұрат болмайды. Мұратыңыз не, 
онда мақсат та болмақ емес. 22. Мұрат дегеніміз – рухани 
кемелдіктің тәңірлік шынары.

2-жүргізуші: - Көкірегін сөйлетіп,көзін ашқан сұңғыла 
сезімді тіл жұпарына бөлеп тербеген, алыс қиырларға сапар 
шегіп, алыс қияндағы асыл мұраларды тапқан, қоламтасын 
қоздатып, жалынын қайта лаулатып, жарығының сәулесін 
сөзге түсірген, сөзі арқылы жан бітіріп жаһанға ұсынған, 
ұғымына сайлап берген,ойды ес арнасына түсіріп, сол 
арнадан тарамдалып ағып, тамырлана дамыған Ес әліппесі-
нің кілтін ашқан – Тыныштықбек.

(«Автовокзал. Кешқұрым» өлеңі оқылып, «Жүрегімді 
алақан ғып қол соғамын» атты әні орындалады).

1-жүргізуші: - Бір бояудан миллион бояу туғызып, қара 
қылды қақ жарды деген ұғымның қырыққа бөлінетінін, әр 
бөлігінің өзінде сорғалаған сор, тамшылаған мұң, күмбірі 
күйлі күңіренген дауыс, шындығы шымыр, шырқауы 
биік жыр, қайнар көзі, тұнық тұмасы түркі жұртында 
жатқан тіл тәңірінің тылсымға айнала бастаған тынысын 
ашар сөз барына бек сенім, берік байламын айтқан, сол 
үндерге құлағын түріп, көмескі күбілердің көмбесін ашуға 
талаптанған, талаптанып ашқан, алған, асылын жарқыратып 
алдыңа жайған ақын – Тыныштықбек. 

(«Транс», «Жүрегімнің орнына...» өлеңдері оқылады).
2-жүргізуші: - Тіл өнерінде арғы-бергі ақындардың,ұлы 

мұңның ұлы ұлдарының аңсармен армандаған кезеңдерін 
шалған, өзін әлдилеген сөз сұлуын,ақын ағысын теңіз 
тереңіне, мұрат мұхитына алып бара жатқан, тап басқан 
тамырлы сырларды қамау қалыбынан шығарып, көзін сүртіп 
жүйрік жолдарына қосқан, жаңа леп, тың үрдіспен келіп 
кимелемей, ақ кемесін танытып жол алған, замана, дәуір деп 
бөлшектеуге болмайтын өнер-өмірдің, өмір-өнердің өзегінде 
өзін танытып өлең өрген, демі де, тынысы да өзгеше, жақсы 
туыстың жаңа құбылысы болып қалам тербеген ақын – 
Тыныштықбек.

(«Сені сүю...», «Әуре» өлеңдері оқылып, «Қара жер» әні 
орындалады).

1-жүргізуші: - Өз өмірінің өтпелі шақтарынан тартқан 
сырларын сұлу сәуеге орап ұсынып көңіл байытар, мұң 
дүниесінің мұратын, тарих қасіретін, адамзаттың қайғы-
наласын, жан-жарасын жарыла жырлап, тасқа түскен көз 
жасындай уатылып, кейде мөлдірей домалап ойды оятар, жан 
түршіктірер әрекеттерді тезге салып, ұшқынын шашырата 
темірдей илеп, жаныштап, оны түзетудің күрес жолын да 
көрсетіп отырған – Тыныштықбек.

(«Қара өлең», «...Күн көтеріп келем мен...» өлеңдері 

оқылады).
Дарынды ақын Тыныштықбек Әбдікәкімовтің 

оқырмандары мен замандастарының көңілге 
түйгендері...

«Бұл – менің бұрын-соңды көрмеген де, естімеген де 
қаламгерім. Ешкімді қайталамайтын, қазақ өлеңдерінде ара-
тұра ұшырасып қалып жүрген талай-талай соны соқпақтар-
ды соңына дейін жеткізіп, айдын жолға салған аршынды, 
сонысымен де көзіне ол туралы сойқан елестейтін айбынды 
ақын. Бұрын-соңды болмаған ақын...». (Әбіш Кекілбаев).

«Тыныштықбектің шоқтығы – басқа ақындардан әлде-
қашан дараланған есім. Оған қара өлеңнің киесі шындап 
қонған». (Бауыржан Ерденбеков).

«Ауылым болушы еді күнде боран...
Өзгеріп кетті қазір мүлде балаң.
Қаздардың қаңқылынан қаймақ жалап,
Түнде сәл Ай сәулесін тыңдап алам». («Мерей»). Мұндай 

шумақты жұлдызды Аспаннан, түнгі түпсіз тұңғиықтан 
үнсіз ой баққан жан  ғана жаза алса керек. Дәлірек айтқанда, 
сол Аспанға мынау шексіз жаратылысқа бүкіл болмысымен, 
күрделі жан-дүниесімен сіңісіп, үйлесіп кеткен жан. 

«Түнде сәл Ай сәулесін тыңдап алам».
Поэзияның құдіретін жалғыз тұрып та паш ете алатын 

жол.
Бойында музыка да, әдемі көрініс те бар.
Сазгер бауырлар, суретші ағайындар ренжімей-ақ қойсын, 

анау-мынау опера, көркем полотноңыздың  салмағын көтеріп 
тұрған сиректің бірі! (Әмірхан Балқыбек) 

«Сұрағым бар...» айдары (Оқушылар мен ұстаздардың 
көкейкесті сұрақтарына ақын жауап береді, жаңа 
туындыларын оқыды).

Жас ақындар өз өлеңдерін оқып, арқалы ақын оларға 
бата беріп, ақ жол тіледі.

                                            Зүлфия ҚЫЛЫШБАЕВА,
                                                                     Бибінұр МҰСТАФИНА,

Алматы қаласындағы
№59 жалпы білім беретін 

мектептің мұғалімдері.

«ТІЛІ – БАСҚА, ТІЛЕГІ – БІР;    
ЖҮЗІ – БАСҚА, ЖҮРЕГІ – БІР»

Мақсаты: оқушыларды өз Отанын, тілін  сүйе білуге, 
әділдікке,  турашылдыққа, өжеттікке  тәрбиелеу; үлкенге  
құрмет, кішіге  ізет көрсете  білуге  үйрету; мемле-кеттік  
тілді құрметтеуге  баулу; көркем шығармаларды  оқи білуге  
ұмтылдыру.

Көрнекілігі: тіл жайында слайдтар, кітаптар  көрмесі, 
альбом, видеофильм. 

Кеш барысы.
Қонақтарды оркестрмен қарсы алу. «Ерке сылқым» күйі 

орындалды. Мұқағали Мақатаевтың «Үш  бақытым » өлеңі 
оқылды.

1-жүргізуші:  - Қош келіпсіздер, құрметті қонақтар!
2- жүргізуші: - Армысыздар, ардақты  ұстаздар мен 

оқушылар!
1-жүргізуші: - Көп  тіл білсең, көкжиегің кең болар,
                           Құрметтейді  кісі екен деп  төрге  озар.
                           Қай  елде  жүрсеңіз  де, ең дұрысы –
                           Мемлекеттік  тілді үйренген  жөн  болар.
2-жүргізуші: - Міне, біз, яғни Түрксіб ауданының  №59 

жалпы білім беретін мектеп ұжымы тіл жанашыры, қазақ 
тілін  өз  ана тіліндей құрметтейтін, мемлекеттік  тілде 
бұлбұлша  сайрайтын Асылы Османмен кездесіп отырмыз.

1-жүргізуші: - Асылы Осман – Қазақстан халқы Ассам-
блеясының мүшесі, «Мемлекеттік тілге құрмет» бірлестігі-

нің төрайымы, филология ғылымдарының кандидаты, 
ғалым.

(Осыдан кейін экраннан слайд көрсетіледі). 
2-жүргізуші: - «Ұлтым  әзірбайжан  болса да, мен – 

қазақтың бір  қызымын. Қазақша сөйлеп, қазақша  ойлап, 
қазақша  жырлаймын.   

Бір халықтың тілін білген адам сол халықтың жан 
дүниесін сезінеді, рухани  құндылықтарына бойлай  алады, 
қуанышы  мен қайғысына  ортақтасады.

Мен Қазақстанда  тұрып, сол  мемлекеттің тілін  білгенім-
ді өзіме зор  мәртебе  санаймын» деп айтқан  ғалым  Асылы 
Османның сөздерінен, ұлты  басқа  болса да,  біздің  елімізге,  
тілімізге  деген  зор  құрметін  көреміз.  

1-жүргізуші: - Ана  тілім, өзгелерден  бөлексің,
                          Бала  жүрек  саған  арнап жыр  төксін.
                          Қай  асылға  теңесем  де жарасар, 
                          Ана тілім, баға жетпес өнерсің.
(Оқушылар ана тілі  жайында  өлеңдер  оқиды).
2- жүргізуші: - Қазақстан халқы  бір  тілде – мемлекеттік  

тілде  тілдесуі қажет. Ел Президенті Нұрсұлтан Назарбаевтың  
сөзімен  айтсақ, «Мемлекеттік тіл – Қазақстан халқын 
ұйымдастырушы  фактор болуы керек».

1-жүргізуші: - «Қазақстан  халқын  топтастырудағы аса 
маңызды  факторы болып  табылатын  мемлекеттік  тілді  
меңгеру – Қазақстан Республикасының  әрбір  азаматының  
парызы».

2-жүргізуші: - Мемлекеттік  тіл – еліміздегі  барша  ұлт 
өкілдерін бір мақсатқа  ұйытудың басты  кепілі. 

1-жүргізуші: - Жүрегі  қазақ деп  соққан,  сол  тілдің 
сойылын соғып,  ұлттың жаны  болатын, туған тіліміздің 
тірегі  болып  жүрген қайраткерлердің  бірі – қонағымыз  
Асылы  Осман.

2-жүргізуші: - Тіл – халық  қазынасы, ұлттың жаны.
Тілдің мәселесі – ұлттың  мәселесі. 

1-жүргізуші: - Тілдің  мәртебесі – ұлттың  мәртебесі, 
елдің  мерейі.

6-сынып оқушылары  Бауыржан мен Мадияр  тіл туралы  
ой қозғайды.

2-жүргізуші: - Тіл  отбасынан бастау  алады, Отан  
аясында  дамиды. 

1-жүргізуші: - Отбасы  мен Отанның  мақсат-мұраты 
үндессе, ісіміз  береке  табады, тіліміз қанат жаяды. 

2-жүргізуші: - Қазақ тілі үшін  шыр-пыр  болып, қазақ  
халқы үшін  ыстыққа  күйіп, суыққа  тоңып  жүрген, қазақ  
тілін  өз  ана тіліндей құрметтейтін Асылы апай,  алыстан  
«ат терлетіп» келдіңіз, сіздің жүзіңізді көргенге біз өте 
қуаныштымыз. Енді  сізге  сөз берсек...

1- жүргізуші: - Асылы   апайға сұрақтар берейік.
- Асылы   апай, қазақ тілін үйренуіңізге  не  себеп  болды?
- Тіл туралы  қандай еңбектеріңіз  бар?
- Мемлекеттік тілдің  өз дәрежесінде  болуына  қандай  

үлес  қосудасыз? 
- Сіз ғалымсыз, оқушыларды ғылыми жұмысқа  тартуға 

мүмкіндігіңіз бар ма?
2- жүргізуші: - Әрбір  тілде  сөйле  әлемді  таң  қылып,
                           Ана  тілін  білмеу  қандай  заңдылық?!
                           Өсер  балаң, байтақ  далаң  тұрғанда,
                           Қазақ  тілі  жасау  керек  мәңгілік!
1- жүргізуші: - Қазақ  тілім  – өз  тілім, ана  тілім,
                          Абай, Мұхтар  сөйлеген дана  тілім.
                          Қастерлейді  ұл-қызың  мәңгі  сені,
                          Болашағым, бақытым,  дара  тілім.
Әдеби кеш қорытындыланды.

Ұстаз мерейі                                                 

Лескүл ИБРАЙМОВА,
Тараз мемлекеттік педагогикалық 

институтының доценті, п.ғ.к.

ҰСТАЗ БЕДЕЛІ – БІЛІКТІЛІГІНДЕ
Тәуелсіз еліміздің болашағы жас ұрпақты білім нәрімен 

сусындатып, тәрбие беруде өз ісінің білгірі, зерттеуші 
ғалым, әдіснамалық мәдениеті қалыптасқан маман қажет, 
себебі қоғам өзінің даму барысында өз халқының тарихын, 
тілі мен әдебиетін сүйіп оқитын, болашаққа мақтанышпен 
жеткізе білетін ұрпақты талап етуде. Білім беру саласының 
түпкі мақсаты – білімді де білікті тұлға тәрбиелеу.

Бүгінгі таңда Тараз мемлекеттік педагогикалық институты 
еліміздегі жоғары оқу орындарының ішінде ғылымның 
өрістеп дамуымен қатар, өскелең ұрпақты тәрбиелеуде 
алатын орыны ерекше білім ордаларының санатында. 
Міне, осындай шаңырақтан білім нәрімен сусындап, ғылым 
баспалдағына өзіндік бағыт-бағдармен көтерілген Миршат 
Елубаева – педагогика ғылымында өзіндік салмағы бар 
тұлға.

Миршат Сайлаубекқызы 2000-2002 жылдар арасында 
Мұхамед Хайдар Дулати атындағы Тараз мемлекеттік 
университетінің «Педагогика» кафедрасының оқытушысы 
қызметін атқарып, 2002-2005 жылдары Тараз мемлекеттік 
педагогикалық институтында аспирантураның күндізгі 
бөлімінде оқып, 2007 жылы «Мұзафар Әлімбаевтың 
педагогикалық көзқарастары» тақырыбында кандидаттық 
диссертациясын ойдағыдай қорғады. Қазіргі уақытта еңбек 
жолы Тараз мемлекеттік педагогикалық институтының 
«Педагогика және этнопедагогика» кафедрасының доцент 
қызметін атқаруымен жалғасып келеді. 

Қазақстандағы этнопедагогикалық ой-пікірлердің 
дамуын зерттеуде Миршат Сайлаубекқызының ұстаздық 
және ғылыми еңбектері арқылы жастарға білім, тәрбие 
берумен бірге, 1 библиографиялық көрсеткіш, 2 оқу 
құралы, бірнеше оқу-әдістемелік құралы және 50-ге тарта 
ғылыми мақалалары мерзімдік басылымдарда, сондай-
ақ халықаралық, республикалық, аймақтық ғылыми-
тәжірибелік конференцияларда жарияланып, студент-
жастарды ғылыми-педагогикалық және әдістемелік 
құралдармен қамтамасыз етуге айтарлықтай үлес қосуда. 
Аталмыш еңбектері гимназия және жалпы орта білім беретін 
мектептерде және педагогикалық жоғары оқу орындарында 
кеңінен қолданылуда. 

Ұрпақ тәрбиесі қай кезде де адамзат баласын бей-жай 
қалдырмағаны белгілі. Әсіресе, бұл тұрғыдан алғанда, қазақ 
этнопедагогикасын дамытуға елеулі үлес қосқан көрнекті 
қайраткер, педагог-тәлімгерлердің сіңірген еңбегін ерекше 
атаған жөн. Сондықтан олардың танымы мен тағылымы мол, 
тәрбиелік маңызы зор шығармаларын ұрпақ тәрбиесінде 
пайдаланудың маңызы ерекше. Осы тұрғыда Миршат 
Сайлаубекқызының қазақ балалар поэзиясында өзіндік 
орыны бар тұлға, педагог-тәлімгер Мұзафар Әлімбаевтың 
шығармашылығы жайында «Мұзафар Әлімбаев 
туындыларын оқу-тәрбие үрдісінде пайдалану әдістемесі» 
атты оқу-әдістемелік құралы да әзірленген.

Миршат Сайлаубекқызы – 2010 жылы «Мұзафар 
Әлімбаевтың этнопедагогикалық мұрасы» атты оқу құралын 
жазып, онда қазақ халық педагогикасына терең үңіліп, 
оның тағылымдарын жинақтап, жүйелеп, оларды ұрпақ 
тәрбиесінің игілігіне айналдырудың тиімді жолдарын 
көрсете білгендердің бірі. Аталмыш еңбекте заманның 
күрделі әлеуметтік мәселелерін, дәуірдің басты міндеттерін 
қозғап, олардың ұрпақ тәрбиесіне тигізер ықпалын, қатысты 

тұстарын саралаған. Әрбір бала өсе келе қоғамның белгілі 
бір мүшесі бола отырып, Отанымызға пайда тигізуде адами 
асыл құнды қасиеттерді бойына сіңірудің қажеттігіне баса 
көңіл аударған.

Мұзафар Әлімбаев өнериетінің алтын өзегі – бала 
тәрбиесі жайын, сөз өнері туралы толымды еңбектерін, 
даналық ойларын, аударма саласындағы сапалы еңбегін, 
балалар поэзиясына қосқан үлесін халқымыздың рухани 
игілігіне айналдырғанын сөз ете отырып, бүгінгі күн кәдесіне 
жаратуда ұлт болашағына алаңдаушылығын, ел мүддесін 
бәрінен жоғары қоятын перзенттік адалдығын, ұлтына 
деген кіршіксіз сүйіспеншілігін жан-жақты қарастырған. 
Бұл оқу құралын білімгерлерге, мектеп мұғалімдеріне, 
ата-аналарға, жоғары оқу орындары оқытушыларына 
көмекші құрал ретінде ұсынуға болады.

Ғалым халық педагогикасының XV-XVIII ғасырлардағы 
ақын-жыраулар шығармаларынан қаншалықты орын алғанын 
зерттеумен де айналыса отырып, 2011 жылы «Қазақ ақын-
жырауларының тәлім-тәрбиелік мұралары (XV-XVIIIғ.)» 
атты оқу құралын әзірледі. Онда қаруымен де, қаламымен де 
елді ерлікке, Отанды жаудан қорғауға шақырған, өздерінің 
өлең-жыр, толғауларымен елдік пен ерлікті, сақилық пен 
серілікті, әділдік пен адалдықты жалықпай насихаттаған 
Қазтуған, Доспамбет, Жиембет, Ақтамберді тәрізді жауынгер 
жыраулар мен заман, дәуір, ел басына түскен зұлмат күндер 
жайлы ой қозғап, халықты береке-бірлікке шақырған Асан 
қайғы, Тәтіқара ақын, Үмбетей, Бұқар жыраулар туралы, 
ұрпақты елдікке, бірлікке, адамгершілікке үндеген Шал 
ақынның шығармаларының өзіндік ерекшеліктері де жан-
жақты сараланып көрсетілген.  

Үнемі халық жанынан табылып, ел болашағы үшін 
замана салмағын өз жырларына арқау еткен ақын-жыраулар 
поэзиясындағы тәлім-тәрбие көріністеріне, оның ұлттық 

тұлға тәрбиелеудегі сіңірген қызметіне тоқталған. Бұл 
еңбектің де білімгерлерге, мұғалімдерге, қалың көпшілік 
қауымға пайдалы құрал болатыны сөзсіз. 

Жұмыс десе жанын салатын елгезек, мамандығын сүйе-
тін ұлағатты ұстаз кафедраның, факультеттің, институттың 
қоғамдық жұмыстарына белсене қатысып, барлық іс-
шараларға жауапкершілікпен қарайды. 

Адамдық болмысы, қоғамдық педагогикалық қызметі, 
азаматтық тұлғасы, адамгершілік қасиеті өзгеге үлгі 
боларлықтай еңбексүйгіш, аса қарапайым Миршат 
Сайлаубекқызынының бойындағы құнды асыл қасиеттер 
білімгерлерге жұғысты болып, ұлттық тұлға тәрбиелер 
тағылымы мол болсын демекпіз!

Миршат ЕЛУБАЕВА,
                                             Тараз мемлекеттік педагогикалық 

                             институтының доценті, п.ғ.к.

АСАН ҚАЙҒЫ – ХАЛЫҚ 
ҚАМҚОРШЫСЫ 

Асан – аты аңызға айналып кеткен даңқты адам, өз 
кезінің ірі қоғам қайраткері әрі шешен биі, асқан ақылгөйі. 
Қолжазба қорындағы аңыздар мен түрлі зерттеулерді саралай 
отырып, деректерді негізге алып, көрнекті ғалым Ханғали 
Сүйіншәлиев Асан қайғы туралы көптеген мағлұматтар 
берген. Асанның өз аты – Хасан. Ал әкесі – саятшы Сәбит, 
шешесі – Салиха, әйелінің аты – Күлжазира сұлу, баласы –
Абат батыр екен. Асанның енді бір баласы – жетім Жаңалы. 

Ол Әз Жәнібекпен бірге қалмақ ханында бірнеше жыл 
кепілдікте жүрген. Асан қайғы – Шыңғыс хан тұсында 
ғұмыр кешкен Майқы бидің 6-ұрпағы. Жырау шамамен 1330 
жылдары туып, 1450 жылдары дүние салған.

Академик Мұхтар Әуезов Асан қайғы жөнінде «Өзінен 
қалған қысқа сын болжаулары, өсиеті арқылы өзінің жайынан 
да, заман аңғарынан да бірталай көрініс-елес, білік-дерек 
береді» деген [Әр жылдар ойлары. А., ҚМКӘБ, 1959].

Қолжазба деректері мен аңыздарда 1420 жылы Орманбет 
хан бөлініп, сары ноғайлар Еділде қалады да, қара ноғайларды 
Қазтуған мен Абат бастап, көп қиындықты бастан кешіре 
отырып, жылы жақ – Қаратауға көшіп келеді. Шерқұтты 
бастаған бір топ кейін қайтып кетеді. Осы тұстағы жыр атасы 
Асанның «Кері қайтпа» деп кеңес берген ақылы мен батасы 
жайындағы толғауында өз жайынан да, заман аңғарынан да 
дерек берген.

               Қазтуған мен Абатым,
               Дұшпанды жер болғанда –
               Сегіз қырлы болатым!
               Мен бір жасы жеткен қарт едім
               Көлеңкелі жерде бағатын.
               Күні-түні жатырмын
               Бес намазды тәрк қылмай,
               Құдайдың өтеп тағатын...
               «Әумин» де, Абатжан,
               Батамды саған берейін.
               Балам да болсаң ер едің,
               Тұла бойым тұңғышым,
               Менен туып тұр едің.
               Жылы жерге алып бар,
               Қатын, бала тоңбасын.
               Енді кейін қайтуға

               Қақ тағала жазбасын... 
               Қайда барсаң, аман бол,
               Маңдайыңнан Алла оңдасын! 
[Х.Сүйіншәлиев. Қазақ әдебиетінің тарихы. А., «Санат», 

2006].
Жыр атасы – «Асан сөзі» деп айтылатын өлеңдегі:
Баласы еді ағамның
Құламай тұрған басында,
Жұрт билеген Қазтуған, 

деген жолдарынан әрі батыр, әрі шешен жырау Қазтуған 
Асанның ағасының баласы екендігі аңғарылады.

Асан өмір сүрген кезде Алтын Орданың қол астында 
болған орыс елі қайта көтеріліп, Алтын Орда ыдырап, 
оның орынын өзара қырқыстан басқаны білмейтін дербес 
хандықтар басты. Асан қайғының «Қырында киік жайлаған» 
атты толғауының мазмұнына ой жіберсек, өзара хандыққа 
таласып, қырқысып, елдің мазасын кетірген Алтын Орда 
хандарын көреміз.

Ойыл көздің жасы еді,
Ойылда кеңес қылмадың.
Ойылдан елді көшірдің.
Ерлер жортып күн көрген –
Еділ деген қиянға,
Еңкейіп келдің тар жерге, 
Мұнда кеңес қылмадың [Бес ғасыр жырлайды. А., 

«Жазушы», 1989].
Жәнібек бастаған қазақ хандығы ХV ғасырдың 

60-жылдарында Әбілхайыр (Өзбек) бірлестігінен бөлініп, 
Шу бойында жаңа Қазақ Ордасын құрды. Атақты ақын, 
жырау Хасан Сәбитұлы (тарихта Асан қайғы аталған) осы 
Қазақ Ордасының ұраншысы болды. Асан қайғы Жәнібек 
пен Керей ханның қазақ халқы үшін қызмет етуін, халықтың 

жай-күйін ойлау қажеттігін, қол бастап қазақ халқын, 
жерін жаудан қорғау керектігін, жалпы елжанды болуын 
уағыздаған.

Ел қамқоры Асан қайғы жырларында ел бастаған хан да, 
қол бастаған батыр да халқымен бірлікте болуы керектігі, 
жүрегі елім, жерім, халқым деп соққан азамат қана ел тірегі 
болатыны насихатталып, адамдарды кішіпейіл, жомарт, 
кешірімді, шыншыл болуға шақырған ой меңзеуі айқын 
көрінеді.

Мал баққан көшпелі елге керегі – бейбіт тіршілік. Бірақ ол 
кезде жаугершілік, басқыншылық, соғыс, құнарлы жер үшін 
ұрыс-қақтығыс жиі болып, ел берекесін кетіріп, күйзеліске 
ұшыратқан. Жырау халық басына түскен осы ауыртпалықты 
көре біліп, халық бақытын, ел тыныштығын ойлаған. 
Әділдік үшін күрескен Асан қайғы жайындағы аңыздарда 
«Бұл қария қашанда ханға жағынбай, жарамсақтанбай тура 
сөйлеуші еді» делінген.

Оның ақиқатын «Әй, хан, мен айтпасам білмейсің» деген 
Жәнібек ханға айтқан толғауынан байқаймыз. «Шабылып 
жатқан халқың бар, Аймағын көздеп көрмейсің» деп 
күйзелген халқыңның қамын ойлау орнына «Қымыз ішіп 
қызарып, масаттанып қызып терлейсің, Өзіңнен басқа хан 
жоқтай, Елеуреп неге сөйлейсің» деп мансабына масаттанған 
ханға батыл үн қатып, ханның өркөкірек асқақтығын бетіне 
айтып, ренішін білдіреді. Халықпен санасуды, елге қысым 
көрсетпеуді, егер халық көтерілсе, хан басына ауыр күн 
туатынын ескертеді. 

Оның ел қорғаушы азаматтарды қайырымды, кешірімді, 
көпшіл болуға, достықты бағалап, ерлік жасауға, теріс 
мінездерден аулақ болуға уағыздаған жырлары – өз 
тұсындағыларға да, келешек ұрпаққа да ғибрат, өнеге 
аларлық тағылымы зор мұра.

Ердің құны болса да,
Алдыңа келіп қалған соң,
Қол қусырып барған соң
Аса кеш те, қоя бер,
Бұрынғыны қуыспа, – 

деп көпшіл бол, кешірімді бол, достықты бағалай біл деп 
үгіт-насихат айтады. Жатса-тұрса халық қамын жеген, 
халықты берекелі бірлікке, достыққа шақырып, сөз 
маржанын тізбектеп, терең ойды топшылап өткен Асан 
қайғы жыраудың: 

Мінезі жаман адамға
Енді қайтіп жуыспа.
Тәуір көрер кісіңмен
Жалған айтып суыспа, –

деген моральдік, насихаттық жыр жолдарына ой жіберсек, 
ұлттық тәрбие тағылымының қайнар көзі, ұлт тәлімінің 
дүлдүл жаршысы дей аламыз.

Ол өзі бастан кешкен тұжырымды ойларын аз сөзбен 
жинақтап беруге бейім.

Әділдіктің белгісі –
Біле тұра бұрмаса.
Ақылдының белгісі –
Өткен істі қумаса.
Жамандардың белгісі –
Жауға қарсы тұрмаса.
Зұлымдардың белгісі –
Бейбіттің малын ұрласа.
Надандардың белгісі –
Білгеннің тілін алмаса.
Ғалымдарымыз ел ішіне кең тараған қанатты сөз, мақал-

мәтелдердің қалыптасуына жыраулардың да үлес қосқанын 
көру қиын емес екендігін айтады.

«Көлде жүрген қоңыр қаз» толғауындағы ғибратнамалық 
ойлары да тереңдігімен, парасаттылығымен құнды. 
Жастардың туған жер, өскен елдің қадірін біліп, Отанын сүю 
адамгершіліктің үлкен парызы деп ұғуын қалаған жырау 
Отан, ел-жұрт намысын қорлаушыларды ашына сынға алып:

Көлде жүрген қоңыр қаз
Қыр қадірін не білсін!
Қырда жүрген дуадақ
Су қадірін не білсін!
Ауылдағы жамандар
Ел қадірін не білсін!
Көшіп-қонып жүрмеген
Жер қадірін не білсін!..
Ақылыңа көнбеген
Жұрт қадірін не білсін! – 

дейді.
Қазақ хандығы жаңа ғана қаз тұра бастаған заманда 

әлеуметтік мәселеге өз жырымен үн қосып, қоғамдық 
көзқарасын таныта алған ақылшы жырау туралы ғалым 
Бейсенбай Кенжебаев «Асан қайғының шығармалары – өз 
тұсының айнасы, ол өз дәуіріндегі қазақ халқының мұңын, 
тілегін көрсетеді» деп жазған [М.Мағауин. Қобыз сарыны. 
А., «Атамұра», 2006].

Асан қайғы – данышпан, ғұлама адам. 
Резюме

В данной статье речь идет о страданиях, желаниях 
казахского народа в песнях поэта  того периода.

Resume
This article is devoted to some sufferings, wishes of Kazakh 

people in songs of poet of that period.

Оқыдық, пікір айтамыз

Жұмабақыт РАХМЕТОВА,
«Өнер» мектебінің мұғалімі.

Шығыс Қазақстан облысы,
Жарма ауданы.

ӨЗ ІСІНІҢ ҰСТАСЫ БОЛҒАН  
ҰСТАЗ

Асыға күтіп, сағына қарсы алып, сүйсіне оқитын «Қазақ 
тілі мен әдебиеті» жұрналының 2011 жылғы №12 саны 
қаңтар айының қапалақтай жауған қарымен жағымды 
жаңалығын ала келді.

Жұрналды қолымызға алып, әдеттегідей, ғылыми-
әдістемелік басылымды аялай сипағанымызда, мұқаба 
сыртындағы суретті де аялап тұрғанымызды байқап, рәсім 
соңындағы сөзге үңілсек: «Қазақстан Республикасы Білім 
беру ісінің құрметті қызметкері атанған білікті мұғалім, 
журналдың жауапты редакторы Сабырбаев Рыскелді 
Шынжырбайұлының редакциялық  ұжымда еңбек еткеніне 
– 20 жыл!» 

20 жылдағы еңбектер ...  Авторы таныс, аты таныс 
еңбектер...

Кейбір еңбектер оқығаннан кейін ойға түсе бастады. 
Ұстаздарға деген жанашырлық, көмек, пайда...  Қаншама 
еңбек... Көкейкесті көзқарас... Пікірлер... Ғылыми еңбектер...
Танымдар... Әдеби бағыттағы еңбектер...  Жан-жақтылық... 

Ой мен әдіс, ғылым мен білім тоғысы – бәрі бір арнаға 
құйылып, жұрналдың бір санынан табылып, мектеп 

ұстаздарына қол созған үлкен көмек боп табылғаны жанға  
шуақ, жұмыста қуат болары көңілге қуаныш ұялатты. 

Бір ғажабы, «Қазақ тілі мен әдебиеті» жұрналындағы 
еңбек жолының Ел Тәуелсіздігімен қатар басылуының өзі де 
– бір керемет ерекшелік.

Халқымызда «Жақсының аттан жығылғаны да жақсы» 
деген мақалы бар ғой, ал бұл жерде жақсының дер уақытында 
атқа қонғаны көпшілікке көмегінен-ақ көрініп тұр.

«Жақсы – ісімен жақсы» деген осы да. Жазушы Ғабит 
Мүсірепов «Көркем әдебиет деген – ең әуелі, жанды сөз, тек 
қана сыртқы емес, ішкі сөз. Адам жанын қозғай алар құдірет 
болмаса, төрт аяғын тең басқан өлеңнен де, сағымдай 
құлпырған қара сөзден де пайда жоқ» десе, Рыскелді 
Сабырбайдың туындыларының бәрі де пайдалы.

«Жиі қолданыс және тілдің ұқсастырмау заңдылығы», 
«Теңдестіктер, сол тәріздестер». «Жазылым мен оқылым: 
ы,і дыбыстары». 

«Бағдарлама, бағдарламалар», «Тілді оқыту бағыттары 
қалай болмақ?»... әрқайсысы бір-бір ғылыми жұмыс десе 
де болады. Жауапты редактор мақаласын қорыта келе 
оқырмандарға  төмендегідей сұрақ қойып, оған жауап күтеді: 
«Сіздің осы тарапта не ойыңыз бар, осы жолдарды оқыған 
ғалым мұғалім, сондай-ақ мұғалім ғалым оқырман?»

Рыскелді Сабырбай – ұстаздардың ұстазы. Ол тіл 
сауаттылығына, әліпбиімізге, жазу сауаттылығына назар 
аударады: «Болашақ әліпби, ондағы әріптің аты», «Қазақтың 
латынша әліпбиі», «Төл сөз және оның тыныс белгісі».

Оқушыға әсер ететін орын, мұғалімге, оқушыға  қол ұшын 
беріп көмектесетін  орынды да ойдан шығармай, «Кабинетке 
қажет», «Қолкөрнекілік – оқушы партасында» атты еңбегін 
арнады. 

Шығарма, талдауларды да ойдан аластамайды, ол туралы 
да ұстаздарға көмек көрсетеді: «Үндесер кезінде бір», 
«Талдамалық мәні бар түрліше сызбалар», « Өлеңнің буын, 
бунағы», «Ә» дыбысының қыр-сыры».

Сөз формалары, жұрнақ, жалғаулар да автордың ойынан 
таса қалмайды: «Жұрнақтың қазақша көрінуі», «Ең күрделі 
сөз формасы», «Жалғауды жақтырмайтын «дж» тіркесімі». 
Сонымен бірге «Айтыс» тақырыбына тоқталып топтайды.

Мұғалімдерге көмекші құрал ретіндегі қызықты 
грамматиканың да пайдасы зор. Олар: «Үстеудің 
мағыналық  топтары», «Сөз тіркестеріндегі омонимдер», 
«Жаңылтпаштар», «Жұмбақтар». Бәрі де – керек дүние.

Ал өтіп жатқан байқауларға жай қатысып, байқап қоймай, 
соны пікір айтып ой салуы – көп ұстаздың көңілінен 
шығатын жайт. Әсіресе, «Республикалық Абай, Шәкәрім 
оқулары» туралы.

«Сан мен сапа біте қайнап өрлісе». Саны бар, сапасы 
жоқ көп өлең оқылғанша, мөлшерленіп,  сапалы болып өлең 
оқылғаны оқушыға да пайдалы болар еді, оқушының өлеңді 
тұщынып оқығаны, ойға тоқығаны, үлгі-өнеге алғаны жөн 
болар еді.

Екінші бөлімдегі «Домбыралы ән биіктерден көрінсе» 
деген ойы сол 2004  жылдары-ақ көптің көңілінен шыққан.

Ол үшін өз шығармашылықтарын орындайтын сайыс 
кезеңіндегі «Туындысы шәкірттердің тосыннан Бір тақырып 
аясында берілсе». Р.Сабырбайдың ойы көптің ойы, сол жерде 
жазылған өлең болмаса бұл өнерді бағалау өте қиын-ақ. Әрі 
оқушы кімнің өлеңімен келіп тұр? Өзінікі ме? Өзгенікі ме?

Ал өлең берілген бір тақырыпта жазылса, салыстыруға да, 
талдауға да, көркемдік ерекшелігін байқауға да, бағалауға да 
тиімді болар еді. Бұл мақала 2004 жылы жарық көргенімен 

әлі күшіне толық енбей келе жатыр (Біздің аудандық білім 
бөлімі қолданады).

«Қазақ  тілі мен әдебиеті» жұрналымен біте қайнасқан 
Рыскелді Сабырбай – ұстаздардың ұстазы, ұстазы ғана 
емес, оларды қырнап-жонып тәрбиелер нағыз ұстасы. 
Халық мақалында айтылғандай, «Ұсталы ел озар, Ұстасыз 
ел тозар» демекші, республика бойынша әр облыстан 
атақты мұғалімдердің, танымал мұғалімдердің шығуы да, 
тәжірибелерінің таратылуы да – ұстасының мықтылығынан 
болар.

Сол сияқты, халық даналығы «Көп көрген – нұсқа, Көп 
істеген – ұста» дейді, шынымен-ақ, Р.Сабырбай жазған 
еңбектер ұстаздар үшін нұсқа болса, өзінің білім саласындағы 
ұсталығын, ұстаздарға деген көмегін көрсетеді.

Ал жұрналдың  бас редакторы Зернебек Шілдебайұлы-
ның:

«Тіршілікте «өмір-өзен» екенін бәрі білген, 
Жүргендер бар, жаны тұрмақ, тазармай тәні кірден.
Осы ұжымда еңбек етіп түлеген қыран құстай
Әріптестер көзге ыстық, жанған шын бағы бірден»,-

дегені – бүкіл әріптестер пікірі, әріптестер ризашылығын-
дай, бәріне бақ болып жүре бергейсіз! 

ТАҚЫРЫПҚА  ТҰЗДЫҚ
                Байытты шын әдістеме әлемін
                Жиырма жыл талмай жазған еңбегі.
                Мұғалімдер алып жатыр керегін,
                Жарқырайды Рыскелді өрнегі!

Гүлнара СЕЙІТХАНҚЫЗЫ,
№86 орта мектептің мұғалімі.

Қызылорда облысы,
Жаңақорған ауданы.

КЕҢЕЙТТІ ОЛ ТӨЛ ЖҰРНАЛДЫҢ 
ТЫНЫСЫН...

(Мерейтойға мерейлі сөз)

Ел тәуелсіздігінің 20 жылдық тарихи бедерінде қайта 
жарық көргеніне 20 жылды еншілеген республикалық, 
ғылыми-педагогикалық, әдістемелік «Қазақ тілі мен 
әдебиеті» жұрналы да тәуелсіз ел тынысымен бірге түлеп, 
қиын асулардан аман өтті.

Ал енді, бір қызығы – республикадағы қазақ тілі мен 
әдебиеті пәні мұғалімдерінің алтын қазығына айналған 
кәсіби жұрналда барлық қиыншылықтарға төтеп беріп, 
табан аудармастан жауапты редакторы болған Сабырбаев 
Рыскелді Шынжырбайұлының редакциялық ұжымда еңбек 
еткеніне де 20 жыл толыпты!

Бір-бірімен үйлесе де, үндесе де келген қандай бақыт 
десеңші!

Ақын Мұқағали Мақатаев жырлағандай, «Үш бақытым» 
дегені де, сірә, осы болар!

***
Тәуелсіздігіміздің 20 жылдық мерейтойына тарту-та-

ралғы ретінде педагогикалық басылымның он екінші санын 
түгелдей әріптесіміздің шығармашылық әлеміне арнап, 
«ең тұрақты алтын кадрдің» автопортреттік тұлғасын жан-
жақты таныстырған редакциялық ұжымға ризашылығымды 
білдірмекпін.

Қазіргі Абай атындағы Қазақ ұлттық педагогикалық 
университетінің 1986 жылғы түлегі, халқымыздың біртуар 

ақыны Мұқағали Мақатаев пен көрнекті әдебиет сыншысы, 
қоғам қайраткері Сағат Әшімбаев шыққан құнарлы 
топырақтың тумасы Рыскелді Сабырбай бұл күндері иісі 
қазаққа өзінің кемелденген тілшілік, зерттеушілік, яғни, 
қаламгерлік қызметімен танылып отыр десек, артық 
айтқандық болмас.

Қазақстан Республикасының Білім беру ісінің құрметті 
қызметкері атанған білікті маман қазақ тіл білімінің 
қордаланған көкейкесті мәселелерін практикалық-ғылыми 
таным тұрғысынан көтеріп отырды. Тіл табиғатына терең 
бойлайтын зерделі зерттеушінің жазылған салмақты 
еңбектері ұстаздар назарына дер кезінде ұсынылды.

Мұғалімдерге ой туғызатын өміршең дүниелері – 
болашақта жазылатын сүбелі еңбектеріне жол салатын 
алтын желі, құнарлы қазығындай.

Рыскелді Сабырбай институтта оқыған студенттік 
жылдарында көп оқып, тынымсыз еңбектеніп, өзіндік 
сыни пікірлері мен тұжырымды ой қорытындыларын 
шебер жеткізе білетін білімдарлығымен ерекшеленетін. 
Ізденімпаздығының арқасында студенттерден оқ бойы озық 
тұрды. Практикалық семинар сабақтардың сапалы өтуіне өз 
білімін, күш-жігерін, эрудициялық танымын аямай қосатын.

Бүгінгі таңда Рыскелді Сабырбайды республиканың 
түкпір-түкпірінде қызмет етіп жүрген дос-жарандары 
мақтан ететіні сөзсіз.

Қазақ тілі мен әдебиеті пәнін оқыту әдістемесінің 
шебері, журналист-редактор Сабырбай Рыскелді 
Шынжырбайұлының шығармашылық қызметіне жеміс, 
отбасына бақыт, жасампаз тыныс-тіршілігіне ұзақ ғұмыр 
тілеймін.

Қайта жарық көргеніне 20 жыл толған төл жұрналымыз-
дың шығармашылық ұжымында нұрлы да шуақты күндер 
мол болсын!

Сыныптан тыс сабақ
Гүлжанар КӘДІРОВА,

Қаныш Сәтбаев  атындағы 
№216 орта мектептің 

мұғалімі.
Қызылорда облысы, 

Қазалы ауданы,
Қожабақы ауылы.

ДАЛАНЫҢ ДАРА ҰСТАЗЫ
(Ыбырай Алтынсарин шығармашылығы)

Халықтың  данышпан  перзенті,  даланың  дара  ұстазы  
Ыбырай  Алтынсарин  шығармашылығын  талдай  отырып, 
оқушылардың  білімдерін  жүйелеу, жинақтау  мақсатында  
сабағымда  топтық  жұмыс  жүргіздім. Нәтижесінде  оқушы-
лар Ыбырай Алтынсарин   туралы  білімдерін  жинақтады. 
Әрбір  оқушы  өз  ойын  еркін, ашық, сауатты  айтуға  
дағдыланды. Сөйлеу  мәдениеті   қалыптасып,  белсенділігі  
артты. Еңбекті   сүюге, өнер - білімге  ұмтылуға,  жігерлі, 
мақсатшыл  болуға  дағдыланды. Сайыстың  әртүрлі  
шарттарын  орындау  арқылы   шығармашылық  қабілеттері  
шыңдалды.

Сабақ  тартымды, қызықты  өтті. Өз  тәжірибемде  топтық  
жұмыстың тиімділігіне  көз  жеткіздім.

Сабақтың мақсаты: білімділік – Ыбырай шығарма-
шылығын талдай отырып, оқушылардың  білімдерін 
жүйелеу, жинақтау, шығармашылық жұмыстар арқылы  
Ыбырай мұрасын жан-жақты таныту; дамытушылық – 
оқушылардың ойын тиянақты,  жинақы жеткізу, мәнерлеп  
оқу, еркін сөйлеу, шығармашылық  ізденісін  дамыту; 
тәрбиелік – оқушыларды өнер-білім алуға ұмтылуға, 
жігерлі, мақсатшыл болуға тәрбиелеу.

Әдісі:  топтық  жұмыс, сұрақ-жауап, баяндау. Түрі: 
сайыс сабақ. Көрнекілігі: интерактивті  тақта, шығармалар  
жинағы, портреті.

Сабақтың барысы. Ұйымдастыру: а) оқушыларды  
сабаққа  әзірлеу; ә) топтарды  таныстыру; б) сайыстың  
шарттарын, талабын айту.

- Құрметті оқушылар мен ұстаздар! Әр халықтың 
болашаққа бет алған тарихи даму жолында өшпес жұлдыздай 
болып есімі ерекше аталатын ірі тұлғалары болады. Соның 
бірі қазақ сахарасында өмір сүрген, халықтың данышпан 
перзенті, даланың дара ұстазы -  Ыбырай Алтынсарин.

Ыбырай – өз заманының ірі қоғам қайраткері. Өнер-
білімнің қандай жолға апаратынын, оқудың мұратқа 
жеткізетіндігін қазақ даласына паш еткен дара ұстаз ретінде 
танимыз. Осы орайда “Даланың дара ұстазы” тақырыбында 
9 «а» сынып  оқушыларының қатысуымен  сайыс сабақ  
өтеді. Сынып  оқушылары  үш  топқа  бөліне  отырып, 
сайыс  сабақтың  бірнеше  бөлімнен тұратын  шарттарын  
орындайды. Сабағымызды бастамас бұрын қазылар алқасын 
сайлап аламыз. Қазылар  алқасына  төрт бөлім бойынша 
әрбір топқа бағаларын қою үшін  мына үлгідегі бақылау 
парағы таратылады. 

Онда  қазылар  алқасы  сайыстың   әр  бөлімі  бойынша  
үш  топтың  бағасын  қойып  отырады.

1  І  бөлім
Ыбырай – білім  атасы

   
2 

 ІІ  бөлім
«Сөйле, сөйле, қызыл тіл»:
а) Екі  өлеңін жатқа айту;
ә) Өлеңнің жалғасын табу.

    
3

ІІІ  бөлім. Ыбырай  әңгімелері:
а) Өз қалауы бойынша бір әңгімені 
мазмұндау, мақал-мәтел жатқа айту;
ә) Жасырылған әңгімені тауып, мазмұндау.

  4  ІV бөлім.
Оқушы шығармашылығы.

  5 Бағалаушының аты-жөні:
                            Уақыты:

I. «Ыбырай – білім атасы». Бұл  бөлім  бойынша  
ағартушының өмірі, шығармашылығы, өміріндегі  аса  
маңызды  даталар  туралы үш  топ  кезектесіп баяндайды.

II. «Сөйле, сөйле,  қызыл  тіл». Ыбырайдың  екі  өлеңін  
жатқа  айтқанда үш  топ бірін-бірі  қайталамай  айтуы  керек.

2-шарты  бойынша  жасырылған өлеңнің  жалғасын 
табады, қай өлеңнен  үзінді  екенін  айтады.

І  топ
------------------------------------
Денеңде бар дертіңді қашырады,
------------------------------------
------------------------------------
Қынарда тілсіз тұрған тоғайлары,
Шуылдап желмен бірге бас ұрады.    
Жауабы: «Өзен»
ІІ  топ
--------------------------
Еш ақылға жарымас,
--------------------------
Ақ-қараны танымас.
--------------------------
Білім деген қарымас,
--------------------------
Қыдыр-ата дарымас.
                             Жауабы: «Кел, балалар, оқылық!»
ІІІ  топ
---------------------------
Дүниені  кезді  жалықпай.

------------------------------
Бәрі-дағы  анықтай,
------------------------------
Біз де  бекер  жатпалық
-------------------------------
                            Жауабы: «Өнер-білім бар  жұрттар»
III. Ыбырай  әңгімелері. 
І топ. “Аз жұмысты қиынсынсаң – көп жұмысқа тап 

боларсың; азға қанағат  ете  білмесең – көптен де  құр  
қаларсың” деді.  Жауабы: « Әке  мен  бала».

ІІ топ.  “Бүгін жұмысымды бітірдім, қарнымды той-
дырдым, енді не уайымым бар, жатып  бір  ұйықтайын” деп...

                            Жауабы: «Мұңсыз  адам».
ІІІ топ. Бір жаман  жіпті  далада ұмытып  қалдырдым  

деп  сонша  кейіп тұрған адам бізге еш нәрсе бере қоймас, 
аузымызды ауыртпай келген  ізімізбен   қайталық.

                            Жауабы: «Сараңдық пен жинақтылық».
IV. Оқушылар  шығармашылығы. Бұл  бөлім  бойынша  

үш  топтың  оқушылары  Ыбырай Алтынсаринге  арналған 
эссе, өлең, хат жазуға  кезек алады.

Сайыс соңында сөз кезегі қазылар алқасына беріледі.
Қазылар алқасы мәреге жеткен топты хабарлап, топ 
жеңімпаздарын құттықтайды.

ТАҚЫРЫПҚА  ТҰЗДЫҚ
              Ұмытса ез Жер-Анадан жаралғанын,
              Қимаса туғанына жаман малын,
              Ыбырай Алтынсарин әңгімесі
              Бөлейді мейірімге адам жанын!

Жас маманға жәрдем
Райысбек ҮМБЕТБЕК,

Павлодар мемлекеттік педагогикалық 
институтының ІІ курс студенті.

ОСПАН – ҰЛТ БАТЫРЫ

Әдетте, біз Алаштың азаттығы жолында  болған ұлы 
күрестер мен оны бастаған батыр-баһадүрлер турасында 
сөз қылғанда қазіргі Қазақстан шекарасынан шиырылып 
шықпай жатамыз. Ақиқатында қазақтың азаттығы үшін 
басы оққа ілінген батырлар кеңестік Қазақстан өңірлерінен 
тысқары өлкелерде де аз болмаған. Солардың бірегейі – 
Шығыс Түркістан қазақтарының еркіндігін құру жолында 
шәйіт болған Оспан батыр Ісләмұлы.

 «Оспан батыр бастаған ХХ ғасыр ортасындағы Қытай 
басқыншыларына қарсы күресті ХІХ ғасыр ортасында 
Кенесары хан орыс отаршылдығына қарсы бағыттаған ұлт-
азаттық қозғалыстың жалғасы деп пайымдаған жөн. Оспан 
батыр – хан Кенеден кейінгі қазақтың тәуелсіздігі жолында 
құрбан болған соңғы қолбасшы». Оспанның да ақтық демі 
хан Кененің тағдырына ұқсас. Азаттық үшін аһ ұрып 12 жыл 
бойы ат үстінен түспей қол бастаған Оспанды 1951 жылы 
28 сәуірде Үрімжі қаласында коммунистік қытай өкіметінің 
жендеттері ел көзінше атып тастайды. Батырдың балалары 
да аяусыз өлтіріледі. 18 жастағы өрімдей қызы мен 14 
жастағы ұлын аналарының көзінше турап өлтірген. Ал 11 
жастағы ұлын құдыққа тастап шәйіт қылған.

Батыр туралы баспа бетін көрген еңбектер де баршылық. 
Оспан батыр, тіпті, Моңғолия, Қытай, Түркия, АҚШ, Ресей 
ғалымдарының да еңбегіне арқау болды. Әйтсе де, ұлт 
жолында құрбан болған дала батырының өмірі мен өткен 
жолы әлі де зерттелуі керек. Жарты ғасырдан астам уақыт 

өтсе де қазақ батырын Қытай өкіметі ресми түрде ақтаған 
жоқ. Жаңа қоғам салтанат құрғанымен қытай өмірінде батыр 
Оспан «банды Оспан» атынан әлі арыла алмай келеді. Батыр 
қазақтікі. Сондықтан оны ақтарға алғашқы қадамды ресми 
Қазақстан жасауы керек деп санаймыз.

Батыр Оспан туралы жазушы Жақсылық Самитұлы 
өзінің «Оспан батыр» атты мақаласында «Қазіргі кезде 
коммунистік қытай өкіметінің өміріне қарап кейбіреулер 
оны «банды Оспан» дейді. Бірақ Түркияда және басқа да 
Еуропа елдерінің көбінде оны «Оспан батыр» деп атайды» 
деп атап көрсетеді. Шындығында, шолақ  мылтықпен  ғана 
мұқым Шығыс Түркістанды қорғап, құртша қаптаған жау 
әскерінің әуеден де, жерден де шабуылына азғана қолмен 
төтеп беру нағыз ерліктің өзі еді.

2007 жылы Дәулеткерей Кәпұлы мен Өркенбек 
Нәбиұлының құрастыруымен «Оспан батыр» атты деректі 
зерттеулер жинағы (Алматы, «Арда» баспасы) жарық көрді. 
Бұл еңбек батырға байланысты жарыққа шыққан бұдан 
бұрынғы  Асқар Алтайдың  «Ноқталы Арман» романы, 
Пәтхан Сүгірбайұлының «Алтай арпалыстары» романы, 
Шайұлжан Қызырұлының «Қайқая шапқан қара кер» 
романы, Шынай Рахметұлының «Оспан» кітабы, Халифа 
Алтайдың «Алтайдан ауған ел», Хасен Оралтайдың «Елім-
айлап өткен өмір» қатарлы шығармалардың заңды жалғасы 
болып табылады. Аталған еңбектің құндылығы сол –  бұрын 
көп жарияланбаған, бізге түсініксіз болып келген Қытай, 
Моңғолия мұрағаттарынан алынған нақты мәлімет-деректер 
негізінде Оспанның халық батыры ретіндегі шынайы 
бейнесін одан әрі әрлендіре түседі. 

Оспан батыр – Шыңжаң өлкесі, Алтай аймағы, Көктоғай 
ауданының тумасы. Батырдың туған жылына байланысты 
1898, 1899, 1900 жыл деген түрлі мәліметтер бар. Руы – Абақ 
Керей ішінде Молқы-машан.

Оспанның батыр атағының шығуы – 1940-1951жылдар 
арасы.  1940 жылы Есімхан, Ырысхан бастаған Көктоғай, 
Шіңгіл елі Шың Шысай үкіметіне қарсы қарулы көтеріліс 
жасағанда сол топқа қосылып шыққан, бұрын қарапайым 
шаруаның бірі болған Оспан соғыс барысында көрсеткен 
ерліктері арқылы батыр атанып, қол басқарып көзге түсе 
бастаған. 1940 жылдың соңында Есімхан, Ырысхандар  
Шың Шысай үкіметімен келісімге келіп, қару жарағын 
тапсырып бітім жасағанда Оспан батыр қаруын тапсырмай, 
елден бөлініп шығып кеткен. 1941жылы Құбының құмын 
жалаңаш қоспен қыстап шыққан Оспан тобы небәрі 7-ақ 
адам еді. 1942 жылдың жаз  маусымына ілінген соң-ақ әр 
тараптан, Қытай үкіметінен қорлық-зорлық көріп қашып 
шыққандардың қосылуымен адам саны көбейе берді.

Сол жылы жазда жайлау үстінде Алтайдың теріскей 
бетіндегі Моңғолия үкіметі Оспанға адам жіберіп, оны 
қолдайтындығын білдіреді. 1943 жылы қыста Бұлғын 
өзенінің Майхантас деген жерінде отырған Оспанға 
Моңғолия үкімет басшысы, маршал Чойбалсан өзі іздеп 
барып, кездесіп қайтады. Қыруар оқ-дәрі, қару-жарақ береді. 
«Қазақ-моңғол екі ел болып жиылып Оспанды ақ киізге 
салып көтеріп, қазақтың соңғы ханы деп жариялайды» 

Қалың қол жинап, қару-жарағын сайлап алған Оспан 
батыр 1943 жылдың жазынан бастап Өр Алтайды жайлап, 
бекініп жатқан қытай қосындарына бүйідей тиеді. Көктоғай, 
Шіңгіл аудандарындағы қытай  бекіністерінің тас-талқанын 
шығарады. 1944 жылы 12 қарашада Шыңжанда Шығыс 
Түркістан Республикасы құрылғандығы жарияланды. 
Бұл жаңа үкіметті Оспан батыр жан-тәнімен қорғауға 
бел байлайды. Ол аса ауыр күрес арқылы 1945 жылы 6 
қыркүйекке дейін Алтай аймағын қытайлардан толық азат 
етіп, Гоминдаң үкіметін тып-типыл қылып қуып шықты.

Бірақ сол күннен бастап Шығыс Түркістан Республикасы 
КСРО және Қытай сынды екі алып мемлекеттің қыспағына 
түседі: дипломатиялық әртүрлі айла-шарғымен бірі олай 
атып, бірі былай қағып, қақпақылға салып жүріп, ақыры 1946 
жылға келгенде барлық іс Қытайдың пайдасына шешіледі. 
1946 жылы 1 шілдеде Шыңжаң өлкелік бірлескен үкімет 
құрады. Ал Оспан батыр өлкелік үкімет мүшесі, қосымша 
аймағының Губернаторы болып тағайындалады. 

Оспан батыр Сарысүмбе қаласына көшіп барып, сол 
жерде губернаторлық міндетін өтеп жүріп, 1946 жылы 
көктемде атақ, мансаптан бас тартып, Көктоғайдың Қу үй 
деген жеріндегі өзінің байырғы мекеніне қайта көшеді. 

Алтай аймағының губернаторы болып тұрған бір жыл 
ішінде ол өзі басқарып тұрған үкіметтің Кеңестік Ресей мен 
Қытай мемлекетінің ойыншығына айнала бастағанын танып 
біледі. Сондықтан ол бұл үкіметтен бас тартып, өзінің негізгі 
мақсатын жүзеге асыру үшін жаңа майдан ұйымдастыруға 
кіріседі. 

Оспанның сол кездегі мақсаты, көңіл-күйі жайлы белгілі 
жазушы Сейітхан Әбілқасымұлы: «Осы кезде коммунистік 
билеушілердің түпкі мақсат сыңайын аңғарған Оспан ішін 
тартып, ойланып қалған. Ол Чойбалсанға «Ашық аспан 
астында өлмей тірі жүрсем, бір елдің, әсіресе, қытайдың 
қол астына кіріп бодан бола алмаймын» деп ашық ескертпе 
жасағаны бар» деп жазады. 

«Арман-тілегі жүзеге аспай, көлденеңнен киліккен 
орыстың итегімен жүруге көңілі көншімейді. Талай жылдың 
күресінің жеңісі зая кетерге айналды. Желбіреген қызыл 
тудың астында отыру жүрегін мұздатты. Бұлай болғанда 
Жәнібектің ақ туын көтеріп шығып, шайқас жасауды да 
ойластырды. Қатты тарықты. Алдауға түскеніне, орыстың 
пайдаланып кеткеніне өкінді. Ақыры бармағын тістеп: 
«Бұның несі қызық, несі қуаныш?» деді де, әкімдік шенді 

де, көп бөлмелі кең сарай үйді де тастап қырға көшіп кетті» 
деп жазады ары қарай Сейітхан Әбілқасымұлы. Ол сол кезде 
КСРО-дан келген өкіл, полковник Доскеновке «Мен орыстың 
қызыл үкіметін құру үшін күрескенім жоқ. Кешікпей келген 
жолыңмен қайтып кет. Андағы жарқылдатып салдырлатқан 
моншақтарыңды өздерің тағыңдар. «Тәуелсіздік үшін 
күрескен» моншағы дейсің. Мен Шығыс Түркістанның 
нағыз еркіндігін көрмей отырмын. Айтарым – осы» деген. 

Ал Шығыс Түркістан әскери қолбасшысы Ысқақбек 
Моноков бір топ нөкерімен әдейі барғанда «Мен нағыз 
азаттықты көргенім жоқ. Енді барып орысқа бодан болғым 
келмейді» деген қысқа жауап болды. Ысқақбек ұсынған 
ордендерді қолына алып көрген батыр «Бұл алтын болса, 
мынаған лайық дүние екен» деп мысқылдап жымиып, 
бәйбішесіне ұстата салған.

Оспан батыр 1946 жылдан бастап коммунистердің, 
ашығын айтқанда, Кеңес Одағының тікелей басқаруындағы 
Шығыс Түркістан армиясымен соғысуға бел байлады. 1943 
жылы Моңғолия арқылы Оспан батырға көмекке келіп, 
бірнеше жыл істес болған коммунистер енді қожасының 
бұйрығы бойынша Оспан батырға қарсы әшкере соғыс 
ашады. Шығыс Түркістан армиясының қолбасшысы генерал-
лейтенант Ысқақбек Моноков, генерал-мойор Дәлелхан 
Сүкірбайұлы қатарлы қуыршақ көсемдер армияның 
барлық күшін Оспанға қарсы бағыттады. Құлжадағы, 
Тарбағатайдағы жастарды алдап-арбап армияға шақырып, 
Алтайдағы Оспан батырға қарсы соғыс шебіне аттандырды. 
Бірақ таулы жердегі соғысқа, дала ұрысынан партизандық 
қимылға әбден ысылған Оспан батыр оларды келген бетінде, 
Алтай топырағына табаны тиген жерден қырып, тоз-тозын 
шығарды. Әр түрлі қарулы күрестерді басқарып жүрген 
генерал Дәлелхан Сүкірбайұлы мен полковник Нүсіпхан 
Көнбайұлы екеуінің бірі Қазақстан, бірі Моңғолияға 

армияларын тастап қашады. 
Сол кезде ІІ Дүниежүзілік соғыста жеңіске жеткен, 

соғысқа әбден төселген күшті армиясы бар Кеңес Одағы 
полк-полк әскерге Шығыс Түркістанның әскери формасын 
кигізіп, шекарадан өткізіп жібереді. «Олар Жеменай, Бақты 
шекарасынан өтіп, әр бағыттан ұмтылып, Оспан батырмен 
соғысқа кіріседі. Алтай тауынын арғы бетінен Моңғолия 
армиясы тағы аттанады. Күшті жаудың алдында амалсыз 
шегініп, Бәйтік тауына, одан ары Қаптыққа шыққан кезде 
Моңғолия Қызыл армиясының шабуылына ұшырайды. Батыс 
жағынан Кеңес Одағының Шығыс Түркістан формасын 
киген солдаттары, солтүстігінен Моңғолияның қызыл 
армиясы, оңтүстіктен, яғни, Үрімжі жақтан Қытай қызыл 
армиясының шабуылына тап болған Оспан батыр соғыс 
шебін ерлікпен жара отырып, Гансу өлкесіне қарай бет алды. 
Содан ары Тибет арқылы Үндістан, Пәкістанға өтіп барып, 
бір мезет күш жинап алып, қайтып келіп соғысуды көздеді. 
Бірақ қарсы алдынан тағы да Қытай армиясы шығады... 
Барар жер, басар тау қалдырмай, үш жақтан анталаған жау 
әскері Оспан батырды қыспаққа алады».

Міне, осылайша бастапқыда Қытай қолымен, кейін КСРО, 
Моңғолия, Қытай қатарлы үш мемлекеттегі коммунистік  
қызыл армиямен 10 жыл соғысқан, олардың 20 мыңнан 
астам адамын қырып, дүниені дүр сілкіндірген Оспан батыр 
ақыры 1951 жылдың ақпан айында Гансу өлкесінің Ханзы 
деген жерінде қапыда қолға түседі.

Пайдаланылған әдебиеттер:
1. Оспан батыр (моңғол тіліндегі деректер аудармалары).
2. Оспан батыр (деректі зертеулер). Құрастырған: 

Ж.Шәкенұлы, Д.Кәпұлы, Ө.Нәбиұлы. А., «Арда», 2007, 184-
бет.

3. Сейітхан Әбілқасымұлы. «Оспан батыр» (мақала). 
«Қазақ әдебиеті» газеті, 1994, №42.

Нұрлан МЕҢДЕШЕВ,
Берқайыр Аманшин атындағы жалпы 

орта білім беретін мектептің
мұғалімі.

Батыс Қазақстан облысы,
Қаратөбе ауданы.

ҮЙІРМЕ ЖҰМЫСТАРЫНДА 
ШЕШЕНДІК ӨНЕРГЕ БАУЛУ

Шешендік өнерді ортаңғы сыныптарда (V-VІІІ) оқытуда 
қазақ ауыз әдебиетіндегі шешендік сөздерді мазмұнына 
қарай шешендік арнау, шешендік толғау, шешендік дау 
деп үшке бөліп қарастырып жүргенімізді ескеру абзал. 
Сондай-ақ өлеңмен айтылған шешендік сөздердің термелі, 
қара сөзбен айтылғандардың пернелі деп аталатынын да 
ойымыздан шығармағанымыз орынды.

Шешендік өнерге баулу жұмыстарын ұйымдастыруда 
оқушылардың жас ерекшелігін басшылыққа алу аса 
қажет. Олардың сабаққа деген қызығушылығын арттыруда 
«Достық», «Туған ел», «Мен және менің отбасым», т.б. 
тақырыптарда  пікіралмасулардың зор маңызы бар. Сондай-
ақ оқушылардың оқыған көркем әдебиеттері, көрген 
кинолары, тыңдаған радио, теледидар хабарлары жөнінде 
қозғаған ой-пікірлерінің де әсері мол. Мұғалім оқушыға 
ойын шұбалаңқы көп сөзбен емес,бір-екі ауыз сөзбен түйінін 
айтып жеткізуге бағыт-бағдар сілтеуі керек.

Мектепке шешендік өнерге баулу сабақтарына негіздеп 
төмендегідей тақырыптарды, тапсырмаларды ұсынуға 
болар деп ойлаймыз: Қожанасыр туралы, оның алғырлығы, 
тапқырлығы, білгірлігі жайында әңгімелер; Алдар Көсеге 
байланысты әңгімелер; Жиренше мен Қарашаш, Қаз 

дауысты Қазыбек, Төле би, Әйтеке би, Сырым Датұлы, Бала 
би, Досбол би, т.б. данышпан, ойшыл гуманист көсемдердің 
өмірімен таныстыру, сондай-ақ  олардың ел арасындағы дау 
мен билікке араласқан «от ауызды, орақ тілді» болғандығын 
мысалдармен дәлелдеп, тәрбиелік мәнін ашып, оларға өнеге 
ету.

Дау-таластарды шешуде билердің алғырлық, тапқырлық- 
пен айтқан көркем де көсем, өнегелі ойлардан туған 
шешендік сөздердің жас ұрпақтарды тәрбиелеуде маңызы 
зор. Қисынды, ойлы, түйінді, мәнді сөйлеу үшін әрбір 
адамның ойы терең, тілі жетік болуы шарт.

Шешендік өнерге баулу сабақтарында шәкіртке 
төмендегідей тапсырмаларды ұсынуға болады. 

Майқы би айтыпты дейтін, ел есінде сақталып,  мақал- 
нақылға айналып кеткен сөздер:

Бірлік түбі – береке,
Береке түбі – мереке.
Ақ білектің күшімен,
Ақ найзаның ұшымен 
Ел болуды ойлаңдар.
Тапсырма. Қай сөз қайталанып отыр? Неге? 
Шешендік өнерге баулу мақсатындағы сұрақ-тап-

сырмалар: 
Ежелгі дәуірдегі шешендік өнерге тән басты белгілерді 

ата. Қазіргі шешендер классикалық дәуір шешендерінің 
қандай қасиеттерін қабылдауы керек? Кеңес дәуіріндегі 
шешендік өнердің қандай ерекше белгілері бар? Күнделікті 
қарым-қатынас жасау барысында ауызша сөйлеу 
ерекшелігін және оның көпшілік алдында, яғни, радио-
теледидардан сөйлеуден айырмашылықтарын атаңыз. 
Шешендік сөздерге тән басты белгілер қандай? Көпшілік 

Жәмила СӘКЕНОВА,
Солтүстік Қазақстан облысы

Айыртау ауданындағы
Казанка орта мектебінің 

мұғалімі.

ЫБЫРАЙ АЛТЫНСАРИН ӨМІРІ 
МЕН  ШЫҒАРМАШЫЛЫҒЫ

Сабақтың мақсаты: білімділік – оқушыларға Ыбырай  
Алтынсариннің өмірі мен шығармашылығы туралы 
мағлұмат беру, өнегелі өмірімен таныстыру; дамытушылық 
– ұлы ағартушы жайында оқыған, білгендері арқылы 
ойларын қорытындылауға талпындыру, ізденуге, дәлелді  
мысалдар  арқылы сауатты сөйлеуге, шығармашылыққа 
баулу, танымдық қабілеттерін арттыру, қосымша деректер 
арқылы оқушылардың дүниетанымын кеңейту; тәрбиелік 
– балаларды ұлтжандылыққа, адамгершілікке, отансүйгіш-
тікке тәрбиелеу.

Түрі: жаңа білімді меңгерту. Әдіс-тәсілі: сұрақ-жауап, 

алдында сөйлеуге дайындықтың қандай кездерін сіз аса 
қажет деп санайсыз. Сөзінің сәтті немесе сәтсіз шығуына 
шешеннің беделі қалай әсер етеді? Көпшілік алдында 
сөйлеген кезде тыңдаушы қауымның жетік түсінуі және 
қабылдауы үшін қандай ерекшеліктерді ескеруі қажет?

Халқымыздың асыл мұраларының бірі – шешендік өнерді 
дамыта оқытуда, оны бүгінгі ұрпақ санасына сіңіре білуде 
мұғалімдер мен оқушылар қауымының бірлесе ізденіп 
жұмыстануы қажет деп ойлаймыз.  

баяндау, түсіндіру, талдау, СТО технологиясынан автор 
орындығы, «INSERT». Көрнекілік: интертақта, Қазақстан 
картасы, Алтынсарин портреті, кеспелер.

Сабақ барысы.      
Ұйымдастыру: оқушылармен сәлемдесу, сабаққа 

дайындау.
Үй тапсырмасын сұрау.
Махамбет өлеңдерінің  ерекшеліктері. Ақын өлеңдеріне 

сүйене отырып, «романтизм, прогресшіл романтизм» 
жайында не айта аласыңдар? Тақтада бір өлеңін талдату, 
өлеңін жатқа айту.

«Патшаның отарлау, еріксіз орыстандыру саясаты қазақ 
даласын жайлаған заманда Ыбырайдың діни мистикалық 
оқуға да, орыстандыру-шоқындыру ісіне де бет бұрмай екі 
оттың арасынан өзінің ағартушылық идеясын аман алып 
шығуы – теңдесі жоқ елін сүйген патриоттық сезімнің күші 
еді.                                           Мекемтас Мырзахметұлы.

І. Ой қозғау (5мин).
- Ыбырай Алтынсарин  және оның шығармалары туралы  

не білесіңдер? («БББ» бойынша жазып айтады)
Оқушылар жазғандарын оқиды.
Ыбырай Алтынсарин өмірі, қызметі, шығармашылығы

 

Ыбырай Алтынсарин 
(1841-1889) 

жазушы 

аудармашы 
инспектор 

ақын 

  тілмаш 

ағартушы 
 

ғалым педагог 

ІІ. Мағынаны ашу (10 мин).
Даталармен жұмыс. 
1841 ж.   қазанның 20-сында Торғай өңірінде  дүниеге 

келген. 3 жасынан атасы Балғожа бидің тәрбиесінде болады.
Балғожа Жаңбыршин – дәулетті, қазақ ортасында да, 

орыс әкімдері алдында да  беделге ие, өз кезінің  белгілі 
адамының бірі. Заман ағымын болжай білген ол немересін 
1850 ж. Орынбор Шекаралық комисия жанынан ашылған 
орыс-қазақ мектебіне оқуға береді.   

1857 ж. Ыбырай мектепті үздік бітіреді. Орыс-қазақ 
мектептерінің түп мақсаты қазақ жастарынан миссионер  
орыс әкімдерінің   билік жүргізу, жергілікті ұлтты 
орыстандыру саясатын іске асыруға қажетті көмекшілер 
даярлау еді.

1859 ж. Бұдан соң елде тілмаштық қызмет атқарады. 
Орынборда кіші тілмаштық қызмет атқарады...

1876 ж. Петербург, Қазан қалаларына барып, орыс 
мектептерінің оқулықтар құрылымымен, жалпы оқу-тәрбие 
жұмысымен танысады, зерттейді. Осыдан кейін Ыбырай 
оқулық жазуға кіріседі.

1876 ж. 3 желтоқсан. «Татар тілінде жазылған кітаптар-
дан құтылу үшін қазақ тілінде оқуға арналған бастауыш 
кітабымды кеше бастадым» деп хабарлайды.

1879 ж. Орынбор қаласында Ыбырайдың орыс графи-
касы негізінде ана тілінде жазылған «Қазақ хрестоматиясы» 
атты оқулығы жарық көреді.

Оқулықпен жұмыс. 181, 182-беттерден оқыту, сұрау.
Топтық жұмыс. Ыбырай Алтынсариннің  әңгімелерін 

беру, оқу, өз тобында талдау. Топтан  бір-бір оқушыдан 
сөйлету.

Пысықтау.  

Білемін Білдім Мен үшін 
жаңа ақпарат

Мені таң 
қалдырды

VІ. Үйге тапсырма. Оқулықтың 177-186 беттерін оқу. 
6, 8, 9, 11, 13 сұрақтарына жауап және ауызша жұрналға 
шығаруға қосымша материал жинату.

Іңкәр РАЙЫМБЕКОВА,
М.Х.Дулати атындағы

 ТарМУ-дың магистранты.

МОМЫШҰЛЫ 
ШЫҒАРМАЛАРЫНДАҒЫ   

ҚАРУЛАС СЕРІКТЕР БЕЙНЕСІ

Соғыстан кейін шығармашылық жолға біржола көшіп, 
көптеген көркем еңбектерді жазып қалдырды. Жазушылық 
жолда аянбай еңбек еткен Бауыржан Момышұлының  
қаламынан шыққан  шығармалары жауынгерлер тұлғасына 
арналды. Оның шығармашылығының өзгешелігі – «Ерлік 
елеусіз қалмасын» деп өзі айтқандай, соғыстың қиын 
ауыртпалығын, жауынгерлердің бейнелерін, олардың 
ішкі әлемін, рухани болмысын ашып, солардың қайғы-
қасіретін, қуаныштарын қаһармандарының  сезім түйсігі 
арқылы суреттеу. Өз кейіпкерлерінің образын жасауда 
түрлі іс-әрекеттерімен, қимыл-қозғалыстарымен, сөйлеген 
сөздерімен  жауынгер психологиясын әр қырынан ашып 
отырған.

«Москва үшін шайқас» (А., 2004) романындағы генерал 
Панфиловтың  портретін былайша суреттейді: «Біз 
көріспеген аз уақыттың ішінде генерал арықтап, бұрынғыдан  
да кішірейіп еңкіштеп, кителінің жағасы мойнына кеңейіп 
қалыпты. Мықынынан балағына дейін екі елі қызыл әдіпті 
генералдық белгісі бар шалбары өзіне шақ еместей, олпы-
солпы көрінеді. Жүзі тотыққан, әжімдері бұрынғыдан гөрі 
терең сызаттана түскен. Қысқа бурыл шашы қылтанақтай 
тікірейіп тұр. Мұрны мен иегі аздап сүйірленген. 
Бұрын мұқият күзеп жүретін суағарындағы бармақтың 
тырнағындай төрт бұрышты қара мұрты бұрынғыдан гөрі 
тікірейе өсіп кетіпті. Соғыс әуресі кейінгі күндері мұртын 
басуға мұршасын келтірмегені сезіледі» [11-б.].

Бауыржан батырға соғыстың өзі емес, онда жасалған ерлік 
те емес, сол ерлікті жасаған адамның имандылық бейнесі, 
қаһарман мінез-құлқының қалыптасуы қызықтырады.

Ол өзінің «Ұстаз» деген әңгімесінде әскерде алғашқы 
ұстаздарының бірі әрі тәрбиешісі, ақылшысы болған 
помкомвзвод Николай Рединнің тұлғасын сомдаған. «Әскери 
өмір мектебінің бірінші рет есігін ашып, әскер өнерінің 
алфавитін «әліпті таяқ» деп танытып бетімді ашқан ұстазым 
помкомвзвод Николай Редин болатын» [134-б.] деп жазады. 
Жас жауынгерге қамқор болып, оны мергендік өнеріне 
баулыған, ізгі қасиеттер мен өз өмірлік тәжірибелерін 
бойына дарыта білген тәрбиеші. Әсіресе, әскери өмірдің 
қатаң да қатал тәртіптеріне бағынуды баса айтып, олпы-
солпы киініп, жағасын жайлауға жіберіп, командирдің 
бұйрықтарын орындауды өзіне ар санайтын, шәлкес мінезді 
қара домалақ балаға жинақылық пен тазалықты үйретіп, 
бұйрықты бұлжытпай орындау жауынгердің міндеті екенін 
түсіндірген. «Ол орта бойлы, ашаңдау келген, көк көзді, 

сергек денелі, сары орыс жігіттерінің біреуі еді. Оның 
барлық тұрпатымен, тән жүйесі мен жан жүйесіне қарағанда 
тапқан-таянғанын орынды жұмсай білетін шаруаның баласы 
екені көрініп тұрушы еді» [135-б.] деген суреттеуде автордың 
этнографиялық, этнопсихологиялық түйіндемелерін 
орынды пайдалануын көреміз. «Ол киіне де, істей де білетін 
еді. Киімі өзіне шап-шақ болып жарасып тұратын. Істеген 
істері тап-тұйнақтай, ұқыпты. Оның жүріс-тұрысына, мінез-
құлқына қарап ішімізден сондай болсақ деп тырысатынбыз. 
Рединнен қорқатынбыз. Рединді ішімізден қадірлейтінбіз. 
Ол қатал командирдің бірі болатын. Қызмет жағынан біз 
түгіл өзін де аямайтын» [135-б.] деп қорқу мен қадірлеудің 
арасынан параллель өткізіп, сол сезімдердің арқасында ғана 
адам баласы белгілі бір жетістікке жететінін аңғартқандай.

Бауыржанның «Төлеген Тоқтаров» атты әңгімесі жас 
жауынгердің үлкен сынға алынуы жайлы. Ол Төлеген 
туралы, оның ерлікпен қаза тапқанын өзек етіп шындықпен 
суреттейді. «Егер ер туралы шын айтсам, шынды сыр етіп 
шынықтыра айтсам деген ниет ойымда. Шыным мен сырым 
Төлегендей таза, ақ пейіл, ақ ниет болса, ақ қағазға түсіріп, 
елге сөз жеткізсем мен Төлегеннің қарызынан құтылған 
болар едім» [109-б.] дейді. Сондықтан да ерлікті елеусіз 
қалдыру командирге күнә мен адамгершілігіне қатты сын 
деп түсінген Бауыржан жауынгері үшін қолына қалам алады.

«Сұңғақ бойлы, қыр мұрынды, айбынды тік көзді, ашаң 
жүзді, әдемі қара торы жігіт шекпенінің белін қыса буған, 
қадамын дікілдете басып келіп, әскери әдеп сақтап, сіресе 
тұра қалып: - Жауынгер Төлеген Тоқтаров, - деп аты-
жөнін мәлімдеді» [111-б.] деп автор Төлегеннің портретін 
суреттейді. Жиырма жасар жас солдат өз ерлігімен әрі бойына 
біткен қарапайымдылық, адамгершілік қасиеттерімен 

жазушыны ғана емес, бүкіл дивизияны қайран қалдырған. 
Тәртіпті, әдеп сақтаған, ибалы жауынгер болғанын бәрі де 
аса бір жылылықпен естеріне алады.

«Көзді ашып-жұмғанша біреу ыршып барып автоматтың 
шүйдесімен офицердің шекесінен періп қалып, өзі 
шалқалақтай барып жерді құша құлады. Офицер тырп етпей 
қатты.

Өзіміздің жауынгерді аударып басын сүйей берсем, 
бетінде қасық қаны жоқ Төлеген... Көзі жұмулы, тыныс жоқ. 
Бауыры ұйыған қара қан» [113-б.] деп Алтайдың қыраны 
болған майдандас серігін есіне алады.

Бауыржан Момышұлы «Алатаудың сұңқары» атты 
естелігінде қырғыз ұлтының жауынгері Сатыбалды 
Тоқтағұловты еске алады. Келіскен келбетіне сай жасаған 
ерлігі қас батыр Бауыржанның өзін таңдандырды. 

1941 жыл 26 қараша. Ол кезде Бауыржанның полк 
командирі лауазымына тағайындалып, үлкен сенімге ие 
болған кезі еді. Трусова деревнясында орналасқан полк 
штабында жүрген Бауыржанның жасағына кенеттен 
немістер шабуыл жасап, қарсыласуға шамасы жоғын сезген 
Бауыржан шегінуге мәжбүр болады.

«Соғыста сәтсіз, сәтті нәрсе болады. Атқан оғы әркімге 
тие бермейді. Сол жолы (әлгі қырғыз жігітінің фамилиясы 
Тоқтағұлов,  аты Сатыбалды екен) оның  зеңбірегінің сәті 
түсті. Әр атқан снаряды далаға кеткен жоқ. Сегіз танктың 
бесеуін қиратты. Немістерге жан керек. Қалған үш танкі 
шегінуге мәжбүр болды.» [Көз алдымда бәріңсің. Тараз, 
2007, 81-б.].

30 қараша күні ержүрек қырғыз жауынгері жасаған 
ерлігінің тағы бір көрінісі.

«Мен де алдыңғы шептің қатарында жүгіріп бара 
жатырмын. Немістердің бірнеше минометтері бізді атқылай 
бастады. Сол бір  шақта минаның жаңқасы менің алдымда 
кетіп бара жатқан әскердің қолына тиіп, білезігінен жұлып 
кетіпті де, оның қолы екі-ақ елі теріге ілініп қалыпты.  
Менің көзімше жаңағы  әскер теріге ілініп тұрған қолын 
жұлып алып қарға лақтырып жіберді. Соны көрген мен 
есімнен танып қала жаздадым». «Атаңның  көрі, қоқи!» 
деп мылтығын оқтап алып, сермеп атып алға тұра жүгірді. 
Соғыс заңы бойынша, ол ауыр жараланғаннан кейін шетке 
шығып тұрып қалуы керек еді, бірақ ол өйтпеді. Ол қайта 
ызаланып-өршеленіп алға жүгіріп барады. Мен тағы таң 
қалдым. Мен оны қуып жетіп түріне қарасам, әлгі жауынгер 
– баяғы старшина Тоқтағұлов Сатыбалды екен» [81-б.]. 
Соғыста қорқақтықты, батырлықты көп көрген Бауыржан 
«Шын Алатаудың сұңқары екенсің ғой» деп ердің ерлігі 
алдында жүрегімен бас иеді. Бауыржанның биік талғамынан 
суреттелген бұл қырғыз ұлтының ерлігі расында да 
оқырманды тәнті етеді.

Міне, әлгі айтқан жеке тұлғаның бір сәттік ерлігі жазушы 
шығармаларында осылай көрініс тапты. Кейіпкердің сол 
сәтте ойлануға шамасы жоқ. Оны ерлікке итермелеп тұрған 
– бүкіл болмыстың бір тұтас болып түйіліп қалған, «есемді 
жібермеймін» дегендей жан айқайының қуаты.

Жауға қарсы бір кісінің баласындай күресіп жатқан қан 
майдан соғыс кезінде әрбір жауынгердің ерлік қасиеті ғана 
емес, адамгершілік  қасиеттері де ашылары сөзсіз.  Мұны 
біз батыр жазушы шығармаларының өн бойынан байқаймыз.  

Құралай ҚҰМАРОВА,
Шүкір Еркінов орта мектебінің мұғалімі.

Атырау облысы,
Қызылқоға ауданы,

«Жас қайрат» ауылы.

АБАЙ. «ӘСЕМПАЗ БОЛМА 
ӘРНЕГЕ»

(6-сынып)

Сабақтың мақсаты: ұлы ақынның өмірі мен 
шығармашылығы туралы алған білімдерін нақтылау, 
кеңейту, қазақ поэзиясының асқар биігі Абайға, оның 
шығармашылығына құрмет, мақтаныш сезімдерін туғызу. 

Міндеті: білімділік – өлеңнің тақырыбы мен идеясын ашу, 
түсіндіру; дамытушылық – оқушылардың шығармашылық 
қабілетін арттыру, сөйлеу мәдениетін жетілдіру, көркем сөз 
оқуын дамыту; тәрбиелік – адамгершілікке, өнер-білімді 
меңгеруге, өлеңді мәнерлеп оқуға тәрбиелеу.

Әдісі: ой қозғау, сұрақ-жауап, топтастыру, «Бес жолды 
өлең», талдау. Көрнекілігі: Абай суреті, сабақ кезеңдері 
(слайд). 

Сабақтың барысы.
І. Ұйымдастыру. Оқушылармен амандасу, сабаққа 

қатысын, оқу құралын тексеру.
ІІ. Үй тапсырмасын сұрау.
Қызығушылықты ояту. «Кім жылдам?»
1. Абай кім? 2. Қашан, қай жерде дүниеге келген? 3. 

Абайдың шын есімі кім? 4. Абайдың  қандай өлеңдерін 
білесіңдер? 5. Қандай әндерін білесіңдер? 6. Қанша қара 
сөзі бар? 7. Ұлы ақын туралы жазылған роман-эпопея қалай 

аталады? 8. Оның авторы кім? 9. Ән туралы жазылған қандай 
өлеңдері бар? 10. Отыз бірінші қара сөзі не туралы?

Топтастыру әдісі
            ақын               философ             сазгер

   сыншы                       Абай                        аудармашы

қоғам қайраткері   табиғат жыршысы    дана
Мағынаны  тану.
ІІІ. Жаңа сабақ. 
- Оқушылар, біз бүгін Абай ақынның «Әсемпаз 

болма әрнеге» өлеңімен танысамыз. Бұл өлеңінде ақын 
өнерге,білімге, биік адамгершілік қасиеттерге баулиды. 
Адам баласына қайрат пен ақыл, әділет пен мейірім қатар 
керек қасиеттер екенін жырына арқау етеді. Әділет пен 
мейірім болмаса, адам баласы алды – жалын, арты – мұз 
болып қайда барарын білмейді. Пайда іздеп, мақтанға 
салынбау керектігін, өзімде бар деп біреуден артық болудан, 
қызғаншақтық қасиеттен аулақ жүру туралы ой айтады.

IV. Оқулықпен жұмыс.
«Әсемпаз болма әрнеге» өлеңін мәнерлеп оқыту.
Өлең мазмұны жайлы оқушылардың ой-пікірін тыңдау.
1. Әсемпаз болма әрнеге Өнерпаз болсаң – арқалан де-

генді қалай түсінесіңдер?
2. Ақын қандай жақсы қасиеттер туралы айтады?
3. «Алдың – жалын, артың – мұз» деген өлең жолдарын 

қалай түсінесіңдер?
4. «Пайда, мақтан, мінін ұрлап, бәйге, жасыру» сөздерінің 

мағынасын ашыңдар?
5. Осы өлеңде нақылға айналып кеткен қандай өлең 

жолдары  бар?

V. Дәптермен жұмыс. «Пайда, мақтан, бәйге, жасыру» 
сөздерінің синонимін тауып, дәптерге жазу.

Ақынның  нақылға айналып кеткен өлең жолдарын 
дәптерге түсіріп алу.

Өлең дегеніміз – белгілі  бір өлшеммен, үйлесімді 
ырғақпен ұйқасып келетін өрнекті сөз жүйесі.

Өлең 6 шумақтан, әр шумақ  4 тармақтан құралған. 
Шалыс ұйқаспен жазылған.

Ә-сем-паз// бол-ма// әр-не-ге           8 буын        а)
Ө-нер- паз // бол-саң// ар-қа-лан,      // -  //          б)
Сен/-де  бір // кір-піш // дү-ние-ге,   // -  //          а)
Ке-ті-гін // тап та // бар қа-лан!         // - //           б)
VI. Сөздікпен жұмыс.
Шапқат (шапағат) – мейірім, жәрдем, көмек.
Ез (езбе) – мезі етуші, мыжыма.
VIІ. Сергіту сәті. Абай – сазгер. 
Олай болса Абайдың бір  әнімен көңілімізді көтеріп, 

сергіп алайық.
Ән: «Желсіз түнде жарық ай».
Ойтолғаныс. «Сен де бір кірпіш дүниеге». Болашақта кім  

боласыңдар? 
Осы тақырыпта  шағын ойтолғау жазу, оқыту, талдау.
VIIІ. Үйге тапсырма. 1. Өлеңді жаттау; 2. «Абай – ұлт 

мақтанышы» тақырыбында эссе жазып келу.

АБАЙ
                  Бағаламай кезінде жат-танысы,
                  Жанға батып аяққа ар тапталысы,
                  Бүкіл елдің айнасы болған Абай –
                  Адамзаттың мәңгілік мақтанышы!

Ләззат НҰРБАЛИЕВА,
Ақтау қаласындағы

                                №23 орта мектептің 
                                мұғалімі.

СИНТАКСИС ТАРАУЫ  
БОЙЫНША ҚАЙТАЛАУ

(7-сынып)

Сабақтың мақсаты: білімдік – сөздердің грамматика-
лық байланысу тәсілдері мен түрлерін меңгерте отырып 
салыстыра талдау тәсілдерін ұғындыру; дамытушылық 
– сөздерді түрлі тәсілдермен байланыстыра отырып 
сөйлеу тілін дамытуға, өз ойларын еркін жеткізе алуға 
дағдыландыру, шығармашылық жұмысқа машықтандыру; 
тәрбиелік – заман талабына сай білімді де парасатты азамат 
болуға тәрбиелеу.

Түрі: қалыптан тыс сабақ. Әдісі: сұрақ-жауап, талдау, 
деңгейлік тапсырмалар.

Сабақтың көрнектілігі: кестелер, бағалау, қиықшалар, 
интерактивті тақта. Пәнаралық байланыс: әдебиет.

Сабақтың жүрісі.
- Балалар, бүгінгі сабағымыз – синтаксис тарауы 

бойынша сөздердің байланысу тәсілдері мен түрлерін терең 
меңгеру мақсатында өтетін қайталау сабағы. Бұл сабақта 
сіздер деңгейлік тапсырмаларды орындайсыздар. Сабақ төрт 
бөлімнен тұрады.

I бөлім: «Жалғау». Бұл бөлімде I деңгей тапсырмалары 
орындалады.

1-тапсырма. Сөз тіркесінің бағыңқы сыңарын табыңыз.
... ғимарат, ... кеш, ... орман, ... жылқы, ... көзді, ... таза, 

... сараң, ... қамқор, ... қарау, ... күлу, ... жазу, ... жүру.

2-тапсырма. Сөздерді тиісті орын тәртібіне келтіре 
сөйлем жазып шығыңыз.

А) Халқымыздың, жасау, бірі, дәстүрлерінің, бастаңғы, 
ерекше. Халқымыздың ерекше дәстүрлерінің бірі – бастаңғы 
жасау.

Ә) Жетісудың, жауын-шашын, болды, Биыл, өңірінде, 
таулы, мол. Биыл Жетісудың таулы өңірінде жауын-шашын 
мол болды.

Б) Жаңа, жігітке, құдық, кедей, екі, жайлауға, бай, 
қоныстанған, қаздырды, бір. Жаңа жайлауға қоныстанған 
бір бай екі кедей жігітке құдық қаздырды.

В) Асқар, басында, етіпті, тау, тіршілік, бір, арқар.
Асқар тау басында бір арқар тіршілік етіпті.
3-тапсырма.  Кестені толтырыңдар.
№ Сөздердің байланысу тәсілдері Мысалдар
1 Жалғау арқылы
2 Шылау арқылы
3 Орын тәртібі
4 Интонация арқылы

II бөлім: «Талдау». Бұл бөлімде II деңгей тапсырмалары 
орындалады.

1-тапсырма. Сөйлемдегі сөздердің байланысу тәсілдерін 
талда. 1. Алғашқы қар да түсті. 2. Мал үшін таласпа, ар үшін 
талас. 3. Жан-жануарлардың азығы қардың астында қалды. 
4. Білімсіздік хайуандық болады.

2-тапсырма. Сөйлемдегі сөздерді байланысу түрлеріне 
талдаңдар.

№ Сөйлемдер Қиысу Матасу Меңгеру Қабысу Жанасу

1 Мен оны 
қатты аядым.

мен 
аядым.

оны
аядым.

қатты
аядым.

2 Табиғаттың 
тыныштығын 
енді ешкім де 
бұзбайды.

ешкім 
бұзбай-
ды.

табиғат-
тың 
тыныш-
тығын.

тыныш-
тығын 
бұзбай-
ды.

енді 
бұзбайды.

3 Ағыбай оның 
жауабына 
қанағат-
танбай, досы-
на қарайды.

Ағыбай 
қарайды.

оның 
жауа-
бына.

досына 
қарайды.

қанағат-
танбай 
қарайды.

III бөлім:  «Самғау». Бұл бөлімде III деңгей тапсырма-
лары орындалады.                                                      

1. Ақынның  қандай шығармаларын білесің?
а) «Мен кім?» ә) «Сүйемін»; б) «Мен  жастарға сенемін».                
2. Қиыса байланысқан шығарма тақырыбын анықта.
Үзінді айтыңыз.
3. Өлеңнің бірінші тармағын талдаңдар.
1. Жазушының қандай шығармаларын білесің?
а) «Боранды түнде»;    ә) «Автобиографиялық әңгіме»;
б) «Ананың анасы».
2. Матаса байланысқан шығарма тақырыбын 

табыңыз.
Үзінді айтыңыз.   
1. Ақынның  қандай шығармаларын білесің?
а) «Қара бұлт»;     ә) «Ақын ініме»;    б) «Анама хат».
2.Меңгеріле байланысқан шығарма тақырыбын 

табыңыз.
Үзінді айтыңыз.   
1. Жазушының қандай шығармаларын білесің?
а) «Есіл бойында»;     ә) «Саятшы Ораз»;   б) «Лашын».
2. Қабыса шығарма тақырыбын табыңыз.
Үзінді айтыңыз.
IV бөлім: «Арнау». Бұл бөлімде IV деңгей тапсырмалары 

орындалады.
Берілген тірек сөздер мен сөз тіркестерін қатыстыра 

отырып «Туған өлке» тақырыбында шағын мәтін жазыңдар.
Каспийдің жағасы, ару қала, бұлқынған толқын, қызыға 

қарау, мен өстім, болашаққа зор үміт, қиялдағы мекен... 
Маңғыстау түбегі, менің арманым.

Мерейтой – 85

Бақтияр СМАНОВ,
Халықаралық Айтматов академиясының  

академигі, п.ғ.д., профессор.

ӘДЕБИЕТШІ ҒАЛЫМ, ӘДІСКЕР 
ҰСТАЗ

Біздің Серағаң – Серік Смайылұлы Қирабаев бүгінгі 
қазақ әдебиеттану ғылымының көшбасшысы, иісі алаш 
зиялы қауымының қазіргі кезеңдегі ардақты абыз ақсақалы. 
Ол кісінің әдебиетіміз бен мәдениетімізге, бүкіл рухани 
әлемімізге қосқан үлесі ұлан-ғайыр екені әмбеге аян. Үлкен 
ғалым, асыл азамат, ұлағатты ұстаз, өнегелі тәлімгер ғибраты 
сонау кеңес заманынан ел назарында келеді. Биыл ұстаз 
ағаның туғанына 85 жыл толып отыр. Ғалым Қазақстан 
Ұлттық Ғылым Академиясының академигі, Мемлекеттік 
сыйлықтың және басқа да көптеген жоғары дәрежелі 
марапаттардың иегері, филология ғылымдарының докторы, 
профессор атанды.

Рас, әйгілі әдебиетші ғалымның сыншылық, 
әдебиеттанушылық еңбектері, ғылыми-шығармашылық 
зерттеулері жайында біршама жақсы ойлар, пайымды 
пікірлер айтылып, жазылып  келеді. Оның еңбектері сегіз 
том болып жарық көрді. Бұдан кейін де жаңа туындылары 
бірнеше рет кітап болып басылып шықты. 

Алайда, Серағаңның әлі де жете мән беріліп, айтыла 
бермей келе жатқан бір қыры – оның әдіскер әдебиетші 
екендігі дер едік. Серік Смайылұлының бұл қыры сонау 
Ұлы Отан соғысынан кейінгі жылдары өзі тәлім-тәрбие  
алған  еліміздің қарашаңырақ жоғары оқу орны – Абай 
атындағы Қазақ педагогикалық институтынан бастау 

алғандай. Мұнда ол әдістеме ғылымын әйгілі ғұлама ғалым 
Қ.Жұмалиев, әдіскер-әдебиетші ғалымдар А.Көшімбаев, 
Ш.Кәрібаев сынды оқыту әдістемесінің білгірлерімен 
қатар жүріп бойына сіңіргендей. Ол ағамыздың бүгінгі 
күнге дейін жалғасып келе жатқан қазақ орта мектебіне 
арналған пәндік тұжырымдамалар мен оқу бағдарламаларын 
құрастырудағы, оқулық, оқу-әдістемелік құралдар жазудағы 
үздіксіз еңбегінен байқалады. Осы ретте Серағаңды бүгінгі 
қазақ  әдебиетін оқытудағы білім мазмұнының, оның осы 
күнгі тұтас жүйесінің негізін салушы бірден-бір әдіскер-
ғалым деп айтуға толық негіз бар. Олай дейтініміз, ол кісі 
өткен ғасырдың 70 жылдарынан бастап, кешегі күнге дейін 
бұрынғы Оқу министрлігі мен қазіргі Білім министрлігі 
жанындағы қазақ әдебиетін оқыту бойынша республикалық 
Оқу-әдістемелік ғылыми кеңестің тұрақты төрағасы болып 
келе жатқанына өзіміз куәміз.

Педагогика ғылымы мен әдебиетті оқыту әдістемесі 
саласындағы қыруар ғылыми-зерттеу еңбектері ескеріліп, 
Серік Смайылұлы сол кездегі Кеңестер Одағы Педагогика 
ғылымдары академиясына корреспондент-мүше болып 
сайланды. Бұл зерделі ғалым еңбегіне  берілген аса жоғары 
баға болатын. Содан бергі дәуірдің өзіне де біршама уақыт 
болып қалыпты. Мен Серағаңды сол кезден бастап, яғни, 
баяғы кеңестік кезеңдегі Оқу министрлігінде қызмет еткен 
тұсымыздан жақын танып біле бастадым. 

Кейіннен ол кісі Мәскеуде қорғаған «Қазақ орта 
мектебінің жоғары сыныптарында кейіпкер бейнесін талдау» 
тақырыбындағы кандидаттық диссертацияма, басқа да қазақ 
әдебиетін оқыту әдістемесінен жазған еңбектеріме ақыл-
кеңестерін айтып, бағыт берді. Онан соң «Мектепте көркем 
шығарманы талдаудың ғылыми-әдістемелік негіздері» атты 
педагогика ғылымдарының докторы ғылыми дәрежесін алу 
үшін қорғаған диссертациямызға ғылыми кеңесші болды. 
Серағаңның біз секілді шәкірттері елуден асады. Олардың 

бәрі ұстаз ұлағатынан нәр алып, қоғамдық өмірдің сан 
салаларында табысты еңбек етіп жүр.

Ол жылдар жайлы, жалпы оқыту тарихына байланысты 
ұстаз-ғалым: «Мектепте өтілетін қазақ әдебиеті сабағының 
мазмұнының негізі бізде отызыншы жылдардың ішінде 
қалыптаса бастады. Оған арналған  оқу бағдарламалары мен 
оқулықтар жасау ісіне С.Сейфуллин, М.Әуезов, С.Мұқанов, 
Ғ.Мүсірепов, Ө.Тұрманжанов, Қ.Жұмалиев, М.Қаратаев, 
Е.Ысмайылов, М.Ғабдуллин, Ш.Кәрібаев, А.Көшімбаев 
сияқты қазақ әдебиетінің көрнекті қайраткерлері мен 
әдебиетші-ғалымдары қатысты. Содан бері мектептегі қазақ 
әдебиеті курсы заман талаптарын ескере отырып, үнемі 
жаңарумен, жетілдіру жолындағы ізденістермен келеді», – 
деп еске алады.  (1;17-б.).

Алпыс жылдан  астам уақыттан бері жас жеткіншектерге 
сапалы білім, саналы тәрбие беру жолында оларға қажетті 
оқулықтар мен оқу-әдістемелік құралдар жазуға, өзімен бірге 
басқа да авторлар ұжымын осынау баршаға ортақ игілікті 
іске жұмылдыруда үнемі бас болып, үлкен жауапкершіліктен 
танбай-тайынбай еңбек етіп келе жатқан ғалым ұлы Абайдың: 

Ақырын жүріп, анық бас,
Еңбегің кетпес далаға.
Ұстаздық еткен жалықпас,
Үйретуден балаға, – деген ұлағатты ойларын ешқашан 

жадынан шығарған емес. 
Данышпан ойшыл-ақынның осы өлең жолдары 

Серағаңды үнемі әдіскерлік ордалы ойларға, пайымды 
парасатты пікірлерге жетелеп тұратын сияқты. «Мектепте  
әдебиет оқыту – жас ұрпақты тәрбиелеудің маңызды 
жолының бірі, – дейді ол «Мектеп және қазақ әдебиеті» атты 
еңбегінде, – Бұл тәрбиенің құралы – әдебиет материалы,  
өнер туындысы. Ендеше, оны заман талабына сай оқыту – 
жастарға біздің қоғамымыздың болашағы, оның алдыңғы 
қатарлы идеологиясы туралы түсіндірумен бірдей. Осы 

арқылы біз қоғамның белсенді және сенімді, жоғары білімді, 
тәрбиелі құрылысшыларын өсіру ісіне зор үлес қоса аламыз» 
(1;37-б.). Көрнекті әдебиетші ғалымның бұл әдістемелік ойы 
айтылғанына қырық жылға тақау уақыт өтсе де әлі де өз 
құнын жоймай, дәл  күні бүгін айтылғандай әсер қалдырады. 

Пәндік тұжырымдаманы белгілі бір ғылым негіздерінен 
берілетін білім мазмұнының алтын арқауы деп ұқсақ, оқу 
бағдарламасы – оқу мазмұнындағы көген яки желі іспетті. Ал 
оқулық (аталған нормативтік құжаттарға бағындырылған) 
– білім беру мекемесінде оқитын шәкірттердің басты оқу 
кітабы әрі жалпы көпшіліктің, оқырман қауымның танымдық-
тәрбиелік қажетін өтейтін рухани бағалы қазына. Өйткені 
оқулық арқылы сан мыңдаған жас жеткіншектер, бірнеше 
ұрпақ өкілдері сауатын ашады, білім нәрімен сусындайды, 
өнегелі тәрбие үлгілерін бойына сіңіреді. Сондықтан 
оқулық жазу ісі аса үлкен әдіскерлік жауапкершілікті, білгір 
біліктілікті, автор-маманның кемел іс-тәжірибесін жинақтай 
білу дағдыларын меңгеруді қажет етеді.

Ғалым өзінің шығармашылық ғұмырында 40-тан астам 
монография мен сын-зерттеу кітаптарын, 17 оқулық пен оқу 
құралдарын шығарғанын ескерсек, оның, әсіресе, оқулық 
жазудағы қарым-қабілеті, әдіскерлік шеберлігі жарқырай 
көрінетіні белгілі. Мұны Серағаңның оқулықтарының 
дидактикалық құрылымынан, әдістемелік нәрлілігінен, 
оқу материалын, сұрау-тапсырмалар жүйесін берудегі 
өзіндік ерекше қолтаңбасынан, дидактикалық аппаратынан 
байқауға болар еді. Бұдан әдебиетші-ғалымның оқулық 
жазудағы шеберлігінің өсу барысын байқаймыз және оның  
оқулық жасау технологиясын жете меңгеріп, оқулықтың 
қайта басылымдарында жетілдіру  жұмысын үнемі жүргізіп 
отырғанын көреміз.

Мұны ол оқулықты қалай пайдалану жөніндегі 
ұстаздар қауымына арналған әдістемелік  еңбектерінде 
дәлелді мысалдармен орынды ескертіп отырады: «Қандай 

да болмасын оқулық, егер оны оқудың, пайдаланудың 
жолдарын көрсетіп, мұғалім басшылық етпесе, баланың 
өз бетінше оқуына оңайлықпен көне бермейді. Ол үшін 
оқулық жасаудың принципін, ғылыми негізін түсіну керек. 
Мектептегі әдебиет мұғалімдерін оқулықтағы өзгерістердің 
сипатымен таныстырудың мақсаты да осыдан туады», 
– дейді ол өзінің бұрын пайдаланып келген профессор 
Қ.Жұмалиевтің оқулығын жаңарту негізінде жазған қазақ 
әдебиетінің ІХ сыныпқа арналған жаңа оқулығы жайында 
осы сыныпқа арналған әдістемелік нұсқау құралында.  

Онда автор оқулығының құрылымы да, материалдарды 
беру, баяндау тәсілі де өзгергенін, бұрынғы 
оқулықтардағыдай, әуелі жазушы өмірбаянын айтып, кейін 
шығармаларын талдау мұнда болмайтынын, қаламгер 
өмірінің барлық кезеңдері мен оған қатысты ұсақ-түйек 
мәліметтер тізбеленбейтінін, оның қажеті де жоқ екенін 
өмір тәжірибесі дәлелдегенін ескертеді. Өмірбаяндық 
деректер суреткер шығармашылығының басты кезеңдеріне, 
оның негізгі туындыларының туу, жазылу жайттарына 
байланысты айтылатынын, сол негізде қаламгердің 
тұтас адами келбетін ашу, оның азаматтық, суреткерлік 
бейнесін таныту көзделетінін айтады. Ол, сонымен бірге, 
жазушы шығармаларының өмірге келу, жазылу кезеңімен 
өмірбаяндық мағлұматтарды байланыстыра қарастыру оның 
шығармашылық даму динамикасын, қаламгер ретіндегі 
қалыптасу,  өсу үдерісін танытуға мүмкіндік беретінін 
баяндайды. 

Академик С.Қирабаев – бүгінгі күнге дейін жалпы білім 
беретін қазақ орта мектебінің қоғамдық-гуманитарлық 
бағытындағы Х сыныпқа арналған «Қазақ әдебиеті» 
оқулығының негізгі авторларының   бірі. Серағаң мұнда 
оқулықтың «Шоқан Уәлиханов», «Ыбырай Алтынсарин», 
«Абай Құнанбаев» атты бөлімдерін жазды. 

Ол сондай-ақ, жалпы білім беретін қазақ орта мектебінің 

қоғамдық-гуманитарлық бағытындағы ХІ сыныпқа арналған 
«Қазақ әдебиеті» оқулығының да авторларының бірі. Ғалым 
бұл оқулықтың «ХХ ғасыр басындағы қазақ әдебиеті», 
«Міржақып Дулатов», «Сұлтанмахмұт Торайғыров», 
«Спандияр Көбеев», «Сәбит Дөнентаев», «1916 жылғы ұлт-
азаттық көтеріліс туралы жырлар», «20-60 жылдардағы қазақ 
әдебиеті», «Сәкен Сейфуллин», «Жүсіпбек Аймауытов», 
«Сәбит Мұқанов», «Қасым  Аманжолов», «Әбділда 
Тәжібаев», «Сырбай Мәуленов», «Тахауи Ахтанов», 
«Жұбан Молдағалиев» атты негізгі тарауларын жазып, 
жалпы редакциясын басқарды. Оқулықта аталған ақын-
жазушылар шығармашылығының қоғамдық-саяси, рухани-
мәдени мән-мағынасын, көркемдік ерекшеліктерін арнайы 
саралап талдаумен қатар, «ХХ ғасыр басындағы қазақ 
әдебиеті» атты шолу тақырыбын баяндағанда сол кезеңдегі 
тарихи-әлеуметтік жағдайларға мән бере отырып, оның ХІХ 
ғасырдың екінші жартысындағы кезеңнен өзгешелігі қандай, 
ондағы ерекшеліктердің  болу себептері неде, олардың сол 
дәуір әдебиетінің дамуына әсері қалай болғанына көңіл 
бөледі. 

Жоғарыда аталып отырған екі сыныптың оқулығы да 
уақыт сынынан сүрінбей өтіп, тәуелсіздігіміздің тұсында 
үш-төрт рет өңделіп, толықтырылып, қайта басылып 
шықты. Бұл оқулықтар бүгінде жалпы білім беретін қазақ 
орта мектептерінің кәдесіне жарап, шәкірттер мен пән 
мұғалімдерінің көңілінен шығып жүр. 

Биылғы көктемде әйгілі ғалым сексен бес жасқа, ал 
құдай қосқан жұбайы – Әлия Сәрсенқызы Бейсенова апамыз 
сексеннің сеңгіріне шығып отыр. Екеуі де – ел мақтанышы, 
Қазақстан Республикасы Ұлттық Ғылым Академиясының 
академиктері, профессорлар, шын мәніндегі ұлағатты ұстаз-
ғалымдар. Біз қос ғұламаны мерейлі мерекелерімен құттық-
тай отырып, оларға зор денсаулық, мол шығармашылық 
табыстар тілейміз.

Тереңдетіп оқытатын білім ордасында
Қалима ҚАППАСҚЫЗЫ,

Білім беру ісінің үздігі,
Қазақстан Республикасының Білім беру

ісінің құрметті қызметкері,
«Ы. Алтынсарин» төсбелгісінің иегері,

«Қазақ тілі мен әдебиетін тереңдетіп
оқыту бағдарламаларының» авторы.

«АБАЙ ЖОЛЫ» РОМАН-        
ЭПОПЕЯСЫНДАҒЫ АНАЛАР

                   (Жалғасы. Бастапқы бөлігі өткен нөмірде)

2-тапсырма. Үлестірме кеспелер арқылы «Абай жолы» 
романындағы 2,3-кітаптар бойынша аналар бейнелерін 
ашуға байланысты әр оқушыға жеке-жеке тапсырмалар 
беріледі.

1) Мәтін үзіндісі қай кейіпкерге арналып айтылған? 
Ұлттық дәстүрге байланысты ұғымдарды анықтау.

- ... үй серігім ғана емес, өмір серігім едің. Ұзақ кешкен 
тірлікте қай белдің астында жүрсем де, артымда отырған бір 
ел – өзің едің. Өзіме тағдыр бақ берген жанмын деуші ем. 
Айтпасақ та жер танытып отыратын  қабақ пен жүрек бар 
еді, соған сенуші ем де, кейде шәлкес, кейде қия да басып 
кете беруші ем. Бағыма масайып еркелегенім болса керек. 
Енді қай дөңнің басында қалармыз, кім біледі? Сенің айтар 
кінәң болса да, менің саған артар бір түйірдей назым жоқ. 
Адал жүрек, ақ бейілің үшін балаларыңның бағы ашылсын. 
Мен айтарды өзің айтыпсың. Менің арманымды өз арманың 
етіпсің,- деді (2-кітап. 17-бет).

2) Мәтін үзіндісі қай кейіпкерге арналып, қай оқиға 
кезеңінде айтылған?

... нұрлы біткен ақшыл-қызғылт жүзі, ішін тоңазытқан 

сезімнен көкшіл тартып, қатты өзгерді. Бірақ көпке шейін 
үндемей отырып, жүрек тоқтатты.

- ... аталық арманыңды ақтар балаң болсын. Сен үшін де, 
өзім үшін де тілер бар тілегім – осы ғана! Мынадай сапарыңа 
кінә түгіл, наз ертсем, оным – білместік. Мені дардай етіп 
көтеріп айттың. Бірақ мен ондай емеспін ғой. Әр кездегі 
ісімді ойласам, өзімнің де кінәм көп. Жөн бе, теріс пе, 
білмеймін, мырза,– деп күйеуінің бетіне салмақпен қарады... 
енді тең адаммен мейлінше еркін сөйлескен ойшыл түске 
ауысты. Бұл уақытта оның өңі қайтадан өз ажарын тауып, 
бір түрлі балқып тұр еді. Кесек біткен сұлу, кең, дана пішін. 
Сөзін дамыта берді (17-бет).

3) Мәтін үзіндісі қай кейіпкерге арналып айтылған, 
үзіндіден тіл айшықтарын табыңдар.

Осыдан соң ... «Топайкөкке» шырқап кетті. Сөйлегендегі 
көркем үні еріксіз ұйытып барады. Жібек талдай жіңішке 
бұралған, бөлек саз тапты. Абайға ән жер үні емес, өмірде, 
сірә, естілмеген сымбат пен сыр лебізіндей. Жігіттердің 
өзіне таныс болғанмен, «Топайкөк» бұрын мұндай үнде, 
дәл осындай жан бітіп, ішін ашқан емес-ті. Абай табынып 
ұйып тыңдады. Бір ғана сәтте ... жүзіне көзі түсіп еді. Сұлу 
жас қыз енді қымсынбайды. Барлық сезімтал жүрек, тал 
бойымен күй ырғағына берілген екен. Жіңішке қасы кейде 
аз шытынап, кейде көтеріле керіліп, іш толқынынан леп-леп 
елес береді.

Қазіргі ... нәзік ырғақ мөлдір саздың тұсында бар қасиетін 
аша түсті. Өзгеше өнер нұрымен балқыған, ерекше сұлу 
еді. Әнінде ашық айқын бір келісті сарыннан басқа үзілмей 
ілескен майда, рақат саз, бір күміс лебіз толқын бар.

Жігіт жүрегіне, әсіресе, сол ілес үн өзгеше ыстық әсер 
етеді. Көз алдынан нелер сұлу көріністер өтіп жатыр. Ай 
сәулесі, сылдырап аққан бұлақ жүзіне түсіп, жарқырай 

қуана ма? Түн үніне сүйсініп кеп, сәулесін төккендей бола 
ма! Сондай бір сурет, әсіресе, көп елестейді. ... тағы да баяу 
толқытып, салмақпен еркеленіп кеп, ақырындатып барып 
тоқтады. Жұрт тегіс жым-жырт сүйсініп, бағына тыңдап, 
қалған екен (42-бет).

4) Мәтін үзіндісі қай кейіпкерге арналып, қай оқиға 
кезеңінде айтылған?

– ... ниетіңді ұғындым. Қызыққан кісің кім? Оны да мына 
Жиренше танытты. Маған ақыл салыпсың. Жақсы ма осыным 
дейсің ғой? Жақсы демеймін. Сөзім қысқа. Мен айтардың 
көбін өзің көзіңмен де көріп өсіп ең. Көп қатынның бірі мен 
болғанда, сол көп қатынның бірінен туған, көп баланың 
бірі сен боп өсіп ең. Сырлас, шерлес едік қой. Тәтті ме еді 
маған да?  Жеңіл ме еді саған да? Біз басқан ізді баспаса 
дегенде, мына бір ойлайтыным осы бір жер еді. Өкінесің 
деп қорқамын. Алды қызық көрінгенмен, оңай түйілгенмен, 
арты зәр еді мұның. Опық жейсің, жақсы, балам. Міне, 
айтарымды айттым. Бірақ көрер қызық та – сенің өзіңдікі, 
татар зәр де – өзіңнің сыбағаң. Мына Жиренше де, мен де 
былай қаламыз. Қинаған қаупімді айтып шықтым. Ендігіңді 
өзің біл! Өзің ойлап, өзің шеш!– деді (52-бет).

5) Мәтін үзіндісі қай кейіпкерге арналып, қай оқиға 
кезеңінде айтылған? Тіл айшықтарын табыңдар.

«Қаракесектен күйеу келеді. Осы жолы алғалы келеді, 
әкетеді» дейді. Енді Оралбай тек дерт құшып, айырылу 
зарын зарлап қана қалғалы тұр. Істер шара деген бар ма 
дүниеде, жоқ па? Өмір жастықтан осыдан басқа тілек жоқ. 
Ілгері тілеудің бәрі де орындалмай-ақ қойсын. Қысқа тілеу, 
бір-ақ тілеу тілесін жас! Сонысы осы жол – тек ... Соның 
жолында өлу. Бірақ білгенінен ұстап өлу. Ұзын өрім, қолаң 
қара шашын Оралбай өз мойынына асып тастап, қыпша 
белінен бұралта құшып тұратын, айырылмайтын күн болса, 

одан арғы дүние өртеніп кеп, мұны жұтсын! Арманы да, 
қыңқ қынжылуы да болмас еді (94-бет).

6) Мәтін үзіндісі қай кейіпкерге арналған, кейіпкер 
психологиясынан не аңғарылады?

Ән үзіліпті. Абай ... жүзіне «Ақ жұмыр иегің неге 
қозғалмай қалды? Жұқалаң, сұлу, қып-қызыл еріндерің 
неге жаңағы назыңды қайталамайды? Кіршіксіз, аппақ, 
мінсіз сұлу тістерің неге іш қайнатқан қатарын жасырды?» 
дегендей ұзақ сұрақпен қадалып қалған екен...

Әні тоқтаған ... күліп қана қымыз ұсынып, Абайды тағы 
өзі оятты (73-бет).

7) Мәтін үзіндісі қай кейіпкерге арналған, кейіпкер 
психологиясынан не аңғарылады?

... әңгіменің бұлай басталғанына сабырсыздық етіп, ырза 
болмай:

- Біз айтпай, саған кім айтады? Бір жол емес, бір күн емес, 
осы ала жаздай масайрап кеткенің қалай? Сөйтетін күн бе 
еді? Не ойың бар осы?- деді (75-бет).

8) Мәтін үзіндісі қай кейіпкерге арналып айтылған? 
Ұлттық дәстүрге байланысты ұғымдарды анықтау.

... бұл сияқты қатты сөздерді тыйған жоқ. Тағы да бір кінә 
қосып:

- Ауылдағы қонақ жалғыз сал-сері, қыз-қырқын емес. 
Мына Ділдә келіннің шешесі де келіп жатыр. Ол сенің анаң 
ғой, балам. Оған да берген бейіл, шырайың жоқ. Сырлас 
құдағиын күтетін әкең болса, бір сәрі еді. Мен емес еді 
ғой оның іздеп келгені. Көріп қайтайын, өлім бар да қаза 
бар, батамды беріп қайтайын дегені – сен едің. Оны да 
ойламайсың. Бас сұқпайсың. Кімнен жатырқап, қайда тартып 
барасың?- деді (75-бет).

9) Мәтін үзіндісі қай кейіпкерге арналып, қай оқиға 
кезеңінде  айтылған? Асты сызылған сөздің мағынасын 

аш.
... осы тұста ызалы жасын ыршытып отырып, долданып 

кетіп:
- Сіңірі шыққан кедейдің қызы босағамды көруге тең бе 

еді! Енді, міне, желек астында желігін жасыра алмай, күнде-
күнде әнін шырқап, төбеме ойнап отыр. Қу кедейдің қызын 
құтыртып отырған...

- Бармайды балаларым... Ендігі қалғаны жәдігөй 
қатынның босағасынан сығалау ма еді, әкесі тіріде жетім 
боп!...- деп, еңіреп жіберіп, үйден ата жөнелді (76-бет).

10) Мәтін үзіндісі қай кейіпкерге арналып, қандай 
оқиға кезеңінде айтылған?

... Көз алдында шын ашық, ынтызар жүздері. Сан кітаптан 
өзі оқыған әмір-құдірет, тағдырдан да астам, сиқырлы қуат 
отын көреді. Жаңағы асқақ сұлу, сері қыз, сал жігіт жүзінде 
сәулеленіп тұрған ынтызар нұрын ойлайды. Көз жұмулы, 
көңіл мастай. Абай қай ауылға, қай бетке келе жатқанын 
аңғармайды. Бір ырғақ тауып, күйге шомып кетеді. Бұның 
ақылына көнбейтін жас жүректің соншалық сыншыл, 
өзімшіл ырғағы келеді. Шыншыл сөз, ақырын күңіренген 
әнге өз-өзінен оралып кетті...

...Ғашықтың тілі – тілсіз тіл,
Көзбен көр де, ішпен біл...
11) Мәтін үзіндісі қай кейіпкерге арналып айтылған? 

Асты сызылған сөздің мағынасын аш.
11) - Қалқам Әбіш, әжең сені де көп ойлады ғой, марқұм. 

Өзінен өрген өрен-жаранның ішінде жалғыз сенің шетте 
жүргеніңді қанша уайым етуші еді. «Басы ауырып, балтыры 
сыздаса серігі жоқ, бұтағынан үзілген мәуем еді, пісіп 
толғанын әкесіндей-ақ аңсаушы ем!» деп көп күрсінетін. 
Осыны саған айту маған бір қарыз еді (3-кітап, 145-бет).

12) Мәтін үзіндісі қай кейіпкерге арналып айтылған? 

Осы үзіндіден қандай ой түюге болады?
– Кешегі өткен енеден менің де ұққан өсиетім бар-ды. 

Баяғыда, сендер жас шақта, Абай қалаға оқуға кетем дегенде 
«Талабына тілек қос, тізгінін алмай, оң шыраймен ұзат. Білім 
іздеп барады. Адам болсам деп аттанып отыр. Ол сенің де, 
мына кішкентай күшіктеріңнің де ырысы» деген еді. Сенің 
ұзақ шырқап жүрген жүрісіңді де солай ұғынам. Әлі де 
жолың болсын!- деп көзіне жас алды. Орамалымен бетін де 
басты. Қимастық шерге толы сағынышты ана көңілі зорға 
шыдап жүргенін сездірді (146-бет).

Берілген сұрақтарға оқушы жауап бере алмаған 
жағдайда мұғалім өзі айтып түсіндіреді.

Жаңа сабақты бекіту.
3-тапсырма. Әр топқа аналар, арулар, әжелер мейіріміне 

байланысты өлең жолдарын ұсынып, нүктенің орнына өз 
ойларын жалғастырып жазу тапсырылады.

4-тапсырма. Алдын ала берілген тапсырма бойынша әр 
топ кейіпкерлер образдарын қысқаша көріністер арқылы 
ашады.

Оқушыларға үлгі ретінде мына көріністі ұсынуға болады:
...Ұлжан Абайға қарап жымиып:
- Ал, балам, әжең екеумізді қажай беруші ең, әңгіме-

жырдың дүкені, міне, жаңа келді. Мына кісі – Барлас деген 
ақын!

- Е, балам, «шешенің судай төгілген, тыңдаушың бордай 
үгілген» дегендей, сөйлеуді де, тыңдауды да сүйген ел – 
ел-дағы. Тыңдауға өзің жалықпасаң, айтуға Байкөкше 
жалықпас!

5-тапсырма. «Абай жолы» роман-эпопеясындағы 
нақтылы іс-қимылды білдіретін, аналарға байланысты 
айтылған фразеологизмдерді табыңдар. 

Үлгі ретінде төмендегі мысалдарды ұсынуға болады.

- Шіркін, Қаражан-ай! Сенен де мырза, бай бар ма екен? 
Кедейін сендей жарылқаған бәйбіше көрсем көзім шықсын!

6-тапсырма. «Абай жолы» эпопеясындағы өзіңе ұнаған 
кейіпкерлерінің портрет, мінездемелерін жатқа айту. 

Үлгі ретінде ана, арулар портреттерін ұсынуға болады.
7-тапсырма. 1. Өзіне ұнайтын сыныптас қыздардың 

портреттерін жазу (ұл балаларға); 2. Өзіне ұнайтын әйел 
адамдардың портреттерін жазу (қыз балаларға, әжесіне, 
анасына, ұстаздарына жазуға болады).

8-тапсырма. М.Әуезовтің «Абай жолы» эпопеясындағы 
төмендегі үзіндіден айшықты сөздерді басқа сөздермен 
ауыстыра қолдану. 

-Бәйбіше, ... үй серігім ғана емес, өмір серігім едің. Ұзақ 
кешкен тірлікте қай белдің астында жүрсем де, артымда 
отырған бір бел – өзің едің. Өзіме тағдыр бақ берген жанмын 
деуші ем. Айтыспасақ та жер танытып отыратын қабақ пен 
жүрек бар еді, соған сенуші ем де, кейде шәлкес, кейде 
қия да басып кете беруші ем. Бағыма масайып еркелегенім 
болса керек. Енді қай дөңнің басында қалармыз, кім біледі?! 
Сенің айтар кінәң болса да, менің саған артар бір түйірдей 
назым жоқ. Адал жүрек, ақ бейілің үшін балаларыңның бағы 
ашылсын! Мен айтарды өзің айтыпсың. Менің арманымды 
өз арманың етіпсің,- деді.

Ұлжанның нұрлы біткен ақшыл-қызғылт жүзі ішін 
тоңазытқан сезімнен көкшіл тартып, қатты өзгерді. Бірақ 
көпке шейін үндемей отырып, жүрек тоқтатты (2-кітап, 17-
бет).

9-тапсырма. «Абай жолы» романындағы аналар 
бейнесіне байланысты тест тапсырмалары.

10-тапсырма. 
Жүрек қылып көп әуеннің мекенін,
Ырғағында тербелетін неше мұң.

Абай жанын баурап алған, айтыңдар,
Әйгерімнің қандай әні екенін?
Оқушылардың орындауында Татьяна әні айтылады.
11-тапсырма. Аудиокітап арқылы жұмыс.
12-тапсырма. «Бүгінгі сабақтан алған әсерім» атты 

ойтолғау (Өлеңмен, қара сөзбен жазуға, айтыс арқылы 
айтуға болады).

Мұғалімнің қорытынды сөзі: - Абай «Көзімнің қарасы», 
«Қақталған ақ күмістей кең маңдайлы», «Білектей арқасында 
өрген бұрым» деген өлеңдерінде қазақ қызының кескін-
келбетін, дене мүсінін жұртшылықтың әдемілік туралы 
эстетикалық ұғымына лайықтап, оның сипат ерекшелікте-
ріне жеке-жеке тоқталып, толымды портрет жасайды. Ақын 
қазақ аруының келісті, жарасымды, тартымды сұлулығын 
санамалап айтып, оның кескіндемесін өрнектеген. Соған 
көңілі толмаған М.Әуезов: «Абай мұнда жанды, тірі адамды 
бейнелеудің орынына жансыз сурет беріп отырған сияқты... 
Әсем сұлудың сырт көркімен қатар сезімін, ақыл-мінезін, 
адамдық ішкі жан дүниесін беруді ескермейді, паспорттық 
сипаттау жасайды» дейді.

Ал жазушы өз шығармасында Тоғжан, Әйгерім, Қуандық, 
Салтанат, Мағаш және тағы басқа жас әйелдердің сыртқы 
кескіндемесін жасағанда, Абай қолданған портреттік 
детальдарды жиі пайдаланады. Сөйтіп Абай сипаттаған әйел 
портретінің «паспорттық белгілерімен шектелмей, оны одан 
әрі қарай дамытып, кескіндемесінің психикалық әрі қимыл-
қозғалысқа толы динамикалы үлгілерін өрнектейді.

«Бұның жас, сәулелі жүзінде кіші қара көзі естен 
кетпестей.

Аса сыпайы қарайтын ойлы, нұрлы көзінде бір шұғыла 
бар...

Сондайлық нұрлы, шұғылалы көзі төрдегі Балбалаға 

қарап, Әйгерім ән шырқады» (448-бет).
«Ділдәмен қысқа жауаптасып отырып, Абай Әйгерім 

жүзіне қайта-қайта жалтақтайды. Енді байқаса, оның 
жүзі бір ағарып, бір көкшіл тартады.

... Әйгерім тоңазығандай дірілдеп, бір тоқтап қалғанда, 
күйеуі оның көзіне іркілген, шарасы толы жасты байқап 
қалды» (3-кітап, 586-бет).

Автор бірінші эпизодта Абайдың сүйген жары – Әйгерім 
кескіндемесін (бір штрих) – көзін нұрлы, шұғылалы, 
ойлы деп эпитет-детальмен суреттесе, екінші суреттемеде 
күйеуіне өкпелеген жас келіншектің психофизиологиялық 
өзгерісін бет ажарының құбылуы арқылы өрнектеген.

Қаламгер Әйгерім көкірегінде шер-шемен боп қатқан 
өкпе-наз, өкініш, күйініш сезімдерін аналитикалық тұрғыдан 
сипаттап, оның бет жүзіндегі өзгерістерді: «бір ағарып, бір 
көкшіл», дене қозғалысын «тоңазығандай, дірілдей» деп 
бірыңғай етістік араласып келген образды детальдармен 
береді.

Сонымен бірге романда ішкі жан қозғалысына, беттің 
құбылуына негізделген Тоғжанның (1-кітап, 115, 158-б.), 
Қуандықтың (1-кітап, 327-б.), Салтанаттың (1-кітап, 559-б.) 
және т.б. әйелдердің динамикалық және күрделі портреттері 
М.Әуезовтің қолтаңбасына тән шеберлікпен суреттелген 
және бұл кескіндеменің бәрі көркем туындыда ақынның 
шығармашылық психологиясын ашуға елеулі әсерін 
тигізді. Ұлы жазушы аталмыш портреттік детальдарды 
кейіпкерлердің толыққанды бейнесін оқырманның есінде 
мәңгі қалдыру үшін әлсін-әлсін қайталап отырады. Осындай 
бірегей әрі әсерлі, көрнекі портреттік детальді «Абай 
жолынан» айқын көреміз.

Үй тапсырмасы: «Абай жолы» эпопеясындағы аналар 
бейнесіне шығарма жазу.

Өнер алды – қызыл тіл
Самал МӘДЕН,

«Қалбатау» ауылындағы
«Өнер» мектебінің түлегі.
Шығыс Қазақстан облысы,

Жарма ауданы.

ЖАНЫМНЫҢ ЖАЛЫН ЖЫРЛАРЫ

ӘЛІ ЕСІМДЕ
Әлі есімде туған жердің гүл шөптері, бау-бағы,
Әлі есімде туған жердің асқар асу таулары.
Әлі есімде әр кештері апамның
Маңдайымнан сипап тұрып беретұғын қаймағы.
      Әлі есімде сары жусанды қырат-қырат белдері,
      Шабақ ойнап, балық тулар өзені мен көлдері.
      Суы тұнық, шөбі шүйгін жер қуалап күн кешкен,
      Кең даладай кең пейілді көкейімде елдері.
Туған жердің көз ұшында қалықтаған қыраны,
Мың бұралып құрақтармен сылдырлаған бұлағы.
Тасты жара тауда өскен дараланып шынары,
Қой шетінде күзет болған атама ұқсап тұрады.
      Әлі есімде тарғыл-тарғыл тастары да тауымның,
      Жер ырысы – сіркіреген көктемдегі жауының.
      Шуақ төккен, қуат берген ойыма,
      Ауыл сені, ауыл сені, сағындым!

МҰҢАЙМА ӘСТЕ
Өмір-өмір, өз қолыңда тұрмайтын,
Қатыгез ол сынайтын да шыңдайтын.
Өмір деген айырбастық – бекет  ол,
Бірде шаттық, бірде қайғы сыйлайтын.
        Әр адамға көрінбейтін күн бұрын,
        Өмір-өмір, өмір деген – сырлы ұғым.

        Өмір жолы – тұңғиық жол, түнек жол,
        Бірде күлкі, сыйлайтұғын бірде мұң.
Өмір жолы осылай ма, тылсым ба,
Дүрсілдерді соғады әкеп дүрсілге.
Өмір осы, заңдылығы осылай,
Оған, досым, күрсінбе сен, күрсінбе.
        Өмір-өмір – сынға салар өткел бұл,
        Бір түнеріп, бір жадырап төккен нұр.
        Сыңарланба, халық үшін еңбек ет,
        Ұлы той ғой көрген ісің көппен бір. 

       ТҰМАНДА
Қалай барам, 
мен адасып кетер ме екем тұманда,
Мына тұман  алауратқан көңілім бе, кінәм ба?!
Алауратқан көңілің болса, алақайлап қуан да,
Кере қайыр кінәң болса жабырқама, мұңайма.
     Кім біледі шаттығым ба, жұбанышым-мұңым ба,
    Ала құйын көңілімнен атқақтаған жырым ба?!
    Қиялым ба көкті кернеп көз алдымнан шұбырған,
    Мың түрленіп тотыдайын, мың түрленіп құбылған.
Әлде мынау өткен күнгі үмітім бе  үзілген,
Керуен бе, алда күнгі болашақ па тізілген.
Жүрек жасып, көңіл қалған күндерім бе түңілген,
Қуат берер жалау ма  әлде асқар шыңда тігілген?!
    Кім біледі, махаббат па қалған жолда қыршылып, 
    Жалын атқан жүрегім бе сені іздеген жұлқынып?!
    Түсінбедім, дәл осындай қым-қуыт бір тіршілік,
    Жата кетем кең далаға ауыр-ауыр күрсініп.

АЙНАБҰЛАҚ
Айналдым айна бұлақ сылдырынан,
Тұп-тұнық қайнарында сыр бұғылған.
Болғанда қуаңшылық ата-бабам
Мал сойып жағаңа кеп құлдық ұрған.
      Тұсында елемеген қайқаңын мың
      Куәсің тарихына қайсар ұлдың.
      Мөп-мөлдір тұнбаларың тұнып қалған
      Көз жасы екен, сірә, қайсы арудың?!
Бойыңда зор қасиет жатқан шығар,
Суыңда сарқылмайтын бақ бар шығар.
Кезінде кербез ойлы бір азамат
Көзіңді қолмен тырнап ашқан шығар.
     Киелі, айналайын Айнабұлақ,
     Жатырсың тастан ыршып сайға құлап.
     Шертпестен мәңгі осылай өтесің бе
     Бар сырына тарихтың байланып ап?!

САБАҚТАСТАР
Сабақтастар, қанаттастар,
Өздеріңмен мақтанам.
Көздерің мен сөздеріңнен
Ләззат тауып шаттанам.
       Қимастарым, сыйластарым,
       Сабақтастар, сырластар.
       Бірге жүріп, бірге күліп,
       Бірге ойнаған құрдастар.
Қиырлардан, қияндардан
Алға жебеп дем берген.
Жалындастар, жаным достар,
Артық жан жоқ сендерден.

Қуаныш тек туады іштен
Бізге мынау өмірде.
Пәк болыңдар, ақ болыңдар,
Шық әділдік төріне.

АСЫЛ ЖЕҢГЕ
Кеше ғана құлпырған көктемдегі,
Бір гүл едің жайнаған бөктердегі.
Бүгін бізге жеңге етіп алып келді
Майда сипап мезгілдің өпкен лебі.
     Махаббаттан өмірде керемет жоқ,
     Сезімдерің қосылды себелеп кеп.
     Ашық-жарқын, ақ еділ ағамыздың
     Қона қалдың бағына көбелек боп.
Сараң болма туысқа қайыры жоқ, 
Бетке баспа жолдастың айыбын көп.
Біз де мәз боп қалармыз барған кезде,
Еркелетіп қарсы алсаң «ақ ерке» деп.
    Жұбаныштан төгіліп жасыл жерге,
    Көңілімнен болғанда ақыл пенде.
    Ойда жатса сүйрейтін басымды өрге
    Және-дағы өзіңсің, асыл жеңге!

СӘБИ КҮНГЕ САҒЫНЫШ
Қашан еді балдырған қауашақ күн,
Іздеуменен мен өзіңді аласарттым.
Әттең-әттең алыста қалыпсың ғой
Жаңғырығы боп қана қара тастың.
     Ана жолдан түсіріп мына жолға,
     Дана жолдан ыршытып сара жолға.
     Дамылдатпай соқпақты жағалауға,
     Өмір – арба сүйрелеп барады алға.

Сәби үнді бер маған сырнай қылып,
Аралайын көңілде тұрмай күдік.
Жастық шақтың жалынды шақтарында
Өткен күнге қараймын бір қайрылып.

ТУҒАН ЖЕР
Туған жерім – тынысым, 
Сарқылмасын ырысың.
Туған жерге еркеле,
Сен де оның гүлісің.
Туған жерім, нұрлысың,
Ұмытылмас ұлысың.
Шуағыңды төге бер,
Кеткенше сөніп ғұмыр шың.
     Төгілмесе туған жердің шуағы,
     Жайқалмас-ау жағадағы құрағы.
     Туған жерді елемейтін пенденің
     Жағылмайды өмірдегі шырағы.
     Небір ойлы данышпандар қырағы,
     Басталған-ды туған жерден тұрағы.
     Батырлар мен ақындарың не қилы
     Үлгіленіп туған жерден шығады.

***
Жұлқылады жүрегім дамыл таппай,
Май үстінде қуырған бауырсақтай.
Сағыныштан сарғайып өтті күндер,
Тамыр тартпай қураған сарымсақтай.
      Өтсе де жылдар жылжып, жалғасып ай,
      Сандалып өтемін бе мәңгі осылай?!
      Сарқылып сағыныштан қалды бүгін
      Көңілді көл бұрқанып арнасы бай.
Сағынышың санамды сарсаң қылып,
Сені іздеумен артамын әр таңға үміт...



144

Бас редакторы – Зернебек ШІЛДЕБАЙҰЛЫ.

Қазақ тілі мен әдебиеті» – 
ай сайын шығатын республикалық ғылыми-

педагогикалық және әдістемелік жұрнал.

Құрылтайшы және шығарушы: «Қазақ тілі мен әдебиеті» 
және «Ұлағат» жауапкершілігі шектеулі серіктестігі.

Жауапты редакторы – Рыскелді САБЫРБАЙ.
Корректоры – Гүлзира ӨМІРБЕКҚЫЗЫ.
Компьютерде теріп, беттеген – Жанар СЕЙДУЛЛАҚЫЗЫ.

Қолжазба қайтарылмайды. Авторлардың мақалаларындағы 
ой-пікірлер редакцияның көзқарасын білдірмейді.
Жұрнал Қазақстан Республикасының Мәдениет, ақпарат 
және спорт министрлігінің Ақпарат және мұрағат 
комитетінде тіркеліп, оған 2005 жылдың қыркүйек 
айының 14-і күні Бұқаралық ақпарат құралын есепке 
қою туралы №6266-ж Куәлігі берілген.
Басуға 20.04.2012 ж. қол қойылды. Пішімі – 84х108 1/32
Офсеттік басылым. Әріп түрі – Times New Roman.
Шартты басылым табағы – 8.0.
Есептік баспа табағы – 7.68. Таралымы – 5320.
Бағасы – келісімді. ИНДЕКСІ – 75746.
Мекен-жайымыз: 050009, Алматы қаласы,
Гайдар көшесі, 123-үй. Бас редактордың қабылдау 
бөлмесі және бөлімдер...............256-06-46.
Факс..............................................256-13-41.   
Электрондық пошта: KazUlagat@mail.ru.
Басылатын жері – «Хай Текнолоджи» полиграфиялық
кешені. Алматы қ., Мыңбаев көшесі, 43.      

ЕЖЕМЕСЯЧНЫЙ РЕСПУБЛИКАНСКИЙ 
НАУЧНО-ПЕДАГОГИЧЕСКИЙ И МЕТОДИЧЕСКИЙ 

ЖУРНАЛ ТОВАРИЩЕСТВА С ОГРАНИЧЕННОЙ 
ОТВЕТСТВЕННОСТЬЮ «ҚАЗАҚ ТІЛІ МЕН 

ӘДЕБИЕТІ» ЖӘНЕ «ҰЛАҒАТ»
 © «Қазақ тілі мен әдебиеті», №4, 2012 ж., 144 бет, Алматы.

 

 

 

 

 

 

 

 

 

 
 

 

 

 

 

 

 

 

 

 

 

 

 

 

 


